
بسم الله الرحمن الرحيم

د پوهنې د وزير پيغام
د لوی خدای ډير شکر دی چې انسان يې په احسن تقويم کې پيدا او هغه ته يې د خبرو کولو توان ورکړ او د 
علم او فکر پر گاڼه يې سمبال کړ. ډير درود دې وي د اسلام پر گران پيغمبر حضرت محمد مصطفی چې د 

انسانيت ستر ښوونکی دی او د رحمت، لارښوونې او روښنايۍ پيغام راوړونکی.
ښوونه او روزنه په هره ټولنه کې د بدلون او پراختيا بنسټ دی. د ښوونې او روزنې اصلي موخه د انسان د بالقوه 

ځواکونو فعالول او د هغه د پټو استعدادونو غوړول دي.
درسي کتاب د ښوونې او روزنې په بهير کې يو مهم رکن بلل کيږي چې له نوو علمي بدلونونو او پرمختگونو سره 
اوږه په اوږه د ټولنې له اړتياوو سره سم تاليف کيږي. درسي کتابونه بايد د منځپانگې له مخې خورا بډای وي چې 
وکړاي شي د علومو له نوو لاسته راوړنو سره مل ديني او اخلاقي زده کړې د نوو ميتودونو له لارې زده کوونکو 

ته وليږدوي.
دغه کتاب چې اوس ستاسو په واک کې دی، د همدغو پورته ځانگړنو پر بنسټ چمتو او تاليف شوی دی. د 
پوهنې وزارت تل زيار باسي چې په هيواد کې تعليمي نصاب او درسي کتابونه د اسلامي ښوونې او روزنې او د 
ملي هويت د ساتلو پر بنسټ جوړ او له علمي معيارونو، نوو روزنيزو ميتودونو او د نړۍ له علمي پرمختگونو 
سره سم چمتو کړي. د زده کوونکو استعدادونه په ټولو اخلاقي او علمي خواوو کې وغوړيږي او په هغوی کې د 
تفکر او نوښت توان او د پلټنې حس پياوړی کړي. د خبرو اترو او پيرزوينې د فرهنگ دودول، د هيواد پالنې او د 
مينې او محبت د حس پياوړی کول، بښنه او پيوستون د پوهنې د وزارت نورې غوښتنې دي چې ښايي د لوست 

په کتابونو کې ورته پام وشي.
درسي کتابونه د ښه او مسلکي ښوونکي له درلودو پرته نشي کولای ټاکل شوي موخې ترلاسه کړي. ښوونکی د 
ښوونې او روزنې يو مهم جزء او د ښوونې او روزنې د پروگرامونو پلي کوونکی دی. د هيواد له ژمنو او زړه سواندو 
تعليمي  لرم د  په وړاندې يې جگړه خپله دنده گرځولی، دوستانه هيله  ناپوهۍ  او  تورتم  ښوونکو څخه، چې د 
نصاب په دقيق او مخلصانه تطبيق کې د هيواد ماشومان، نجونې او تنکي ځوانان د پوهې، اخلاقو او معنويت لوړو 

څوکو ته ورسوي.
د هيواد د زده کړې د نظام بری د خلکو له جدي مرستو پرته امکان نه لري. له دې امله له ټولو قشرونو او د ملت له 
شريفو خلکو، په تيره بيا له کورنيو او د زده کوونکو له درنو اولياوو څخه هيله لرم چې د معارف د موخو د لاسته 
راوړو په برخه کې له هيڅ ډول مرستې څخه ډډه ونه کړي. دغه راز له ټولو ليکوالو، پوهانو، د ښوونې او روزنې 
له ماهرينو او د زده کوونکو له محترمو اولياوو څخه هيله کيږي چې په خپلو رغنده نظرونو، وړانديزونو او نيوکو د 

درسي کتابونو په لاښه والي کې د پوهنې له وزارت سره  مرسته وکړي.
لازمه بولم له ټولو ښاغلو مؤلفانو، د پوهنې وزارت له اداري او فني کارکوونکو او له ملي او نړيوالو بنسټونو څخه، 

چې د دغه کتاب په چمتو کولو، چاپولو او ويش کې يې زيار ايستلی او مرسته يې کړې، مننه وکړم.
په پای کې له لوی خدای څخه غواړم چې په خپله بې پايه مهربانۍ له موږ سره د پوهنې د سپيڅلو ارمانونو په 

لاسته راوړلو کې مرسته وکړي. انه سميع قريب مجيب.
د پوهنې وزير

دوکتور اسدالله حنيف بلخي

هر نېك كار د خداى په پاك نامه پيل كېږي. هر كار چې د خداىپه نامه 
پيل شي، پاى يې نېكمرغه وي. په هغه كې بركت ايښودل كېږي، ستونزې يې له 
مخې څخه په اسانۍ لېرې كېږي او په پاى كې هغه څه لاس ته راځي چې غوښتنه 
يې شوې وي. له خداى سره د مينې په پيدا كېدو د مسلمان زړه پياوړى كېږي. د 
خداى ستاينه په زده كوونكو كې د مينې  احساس روزي او په هغوى كې د توحيد 
روحيه پياوړې كېږي. زده كوونكي په دې حقيقت پوهيږي چې الله د ځمكې، 

اسمانونو او ټولو كايناتو خالق دى.
n  موږ چا پيدا كړي يو؟

n  ځمكه، اسمان او كاينات د چا خلقت دى؟

لومړى لوست

د خداى حمد )ستاينه(

يادونه:
هغه كلمې چې د ث، ح، ذ، ص، ض، ط، ظ، ع، ف او ق توري په كې راغلي 

وي، عربي كلمې بللې كيږي، لكه: خالق، معبود، ثواب، طاهر، مضمون... .

 زم��ا رب چې ه��م خال��ق د كل جهان دى
 ه��م مال��ك دى د زمين او هم أس��مان دى
ك��ړي پي��دا  دي  ده  واړه   جهانون��ه 
دى نگهب��ان  جهانون��و  دواړو  د   دى 
 ك��ه مارغه دى، ك��ه حيوان، ك��ه بنيادم دى
دى خ��وان  ثن��ا  عظمتون��و  د    الله   د 
د موس��ىٰ س��ره ي��ې راز پ��ه ك��وه ط��ور كړ

 

 محم��د  يې مېلم��ه كړى په أس��مان دى
مخلوقات��و د  بهت��ر  دى  چ��ې     محم��د 
 ن��ازل ك��ړى ي��ې پ��ه ده بان��دې ق��رأن دى
 د خال��ق صف��ت مخل��وق كول��ى نه ش��ي
اى نس��يمې س��تا په ځان د څه گومان دى؟

سيده حيات بيگم نسيم

کال ١٩٣٨م.  په  ده.  لور  کاکاخيل  الطاف گل  د  نسيم  بيگم  سيده حيات 
کې په چترال کې زېږېدلې. سيدې قران کريم، احاديث، عربي، فارسي، اردو او 
پښتو لوستي وو. د شعرونو ديوان يې د "نسيم وږمې" په نامه په کال ١٩٨٦م. 

کې چاپ شوى دى.

د متن لنډيز:
الله  د ټولې نړۍ پيداکوونکى او خالق دى. دى د دواړو جهانونو ساتونکى 
دى. حېوان، پېرى، ماهى، مرغه او... انسان د لوى خداى ستاينه کوي. پيغمبران 
او  دي  ډېرې  ستاينې   الله د  دي.  استولي  را  لپاره  لارښوونې  د  مخلوقاتو  د  يې 

مخلوق يې ټولې ستاينې نه شي پوره کولى.

١_ زده کوونکي دې لاندې پوښتنو ته ځوابونه ووايي:
u ستاسې په اند حمد )ستاينه( ولې د کتاب په پيل کې راغلى دى؟

u حمد څه ته وايي او موږ ولې د خداى تعالى حمد وايو؟

uد حمد په ويلو زموږ په کار کې څه اساني راځي؟
٢_ زده کوونکي دې په متن کې:

u عربي، دري او پښتو کلمې پيدا او په دريو کتارونو کې  دې وليکي.
uورته او مشابه کلمې دې ولټوي او په جلا، جلا کرښو کې دې وليکي.

u د ستاينوم، رب، کوه طور، خالق، مالک او واړه کلمې دې پيدا او په جملو کې دې 
وکاروي.

٣_ زده کوونکي دې لاندې بيت په نثر واړوي:
که موسى سره يې راز په کوه طور کړ

محمد  يې ميلمه کړى په أسمان دى
٤_ زده کوونکي دې:

u پورته حمد په ګډه په خوږه ژبه او لوړ اواز ووايي.
u په څو جملو کې د خداى په هکله د خپل احساس څرگندونه وکړي.

فعاليتونه

زده كوونكي دې راتلونكې ورځې ته د خداى  پالنې په اړه يو شعر، نثر او يا يو انځور 
راوړي.

             

كورنۍ دنده

د ځان پېژندل، د خداى پېژندل دي. )حديث شريف(

n  تاسې د گران پيغمبر  د مبارک نامه له اورېدو وروسته څه وايئ؟
حضرت محمد  په مكه مكرمه كې زيږېدلى او په )٤٠(  كلنۍ كې په پيغمبرۍ 
گومارل شوى چې انسانان د خپل ځان او خداى  پېژندلو ته راوبولي. قرآن پر هغه 
نازل شوى چې د انسان د دواړو جهانونو د كمال او نيكمرغۍ لارې پكې پيدا کړي. د 
اسلام پيغمبر حضرت محمد  د نيكو خويونو او غوره اخلاقو يوه بشپړه بېلګه ده. د 

هغه هرعمل او وينا د مسلمانانو لپاره لوى لارښود دى.
n  پر كشرانو باندې د گران پيغمبر د شفقت او مهربانۍ په هكله څه پوهيږئ؟

n  د حضرت پيغمبر  وينا او کړو ته څه وايي؟

  تصویر 

دويم لوست
زموږ گران پيغمبر

د شاعر پيژندگلوي:
دا نعتيه کلام د شمس الدين کاکړ دى. نوموړى د ديارلسمې هجري پېړۍ 
له  د سبک  کاکړ  پيرمحمد  د  کاکړ  الدين  و. شمس  شاعرانو څخه  تکړه  له 
پيروانو څخه و. نوموړى په اصل کې د کندهار و، خو د عمر ډېره برخه يې په 
هند کې تېره کړې ده. د شعرونو يو په زړه پورې ديوان لري چې په ١٢٣٨هـ 

. ق. کال کې يې بشپړ کړى دى.

حبي��ب خپ��ل  د  وص��ال  راك��ړه   اله��ي 
 زړه م��ې ښ��اد ك��ړې پ��ه جم��ال د خپ��ل حبي��ب
قرأن��ه ل��ه  وي  گفتگ��و  ب��ه  هغ��و   د 
حبي��ب خپ��ل  د  ق��ال  و  قي��ل  اوري  ت��ل   چ��ې 
نش��ته ب��اك  ي��ې  حرارت��ه  ل��ه  قيام��ت   د 
ن��وش كان��دي زلال د خپ��ل حبي��ب  ه��ر چ��ې 
نش��ي راس��ره  حس��اب  ري��گ  د  صح��را   د 
حبي��ب خپ��ل  د  كم��ال  ش��مېرم  څ��و  ه��ر   ك��ه 
ش��وې خت��ن  د  س��ترگې  دواړه  م��ې   دروازې 
 چ��ې پ��رې وين��م خ��ط و خ��ال د خپ��ل حبي��ب
ك��ړم جه��ان  د  ښ��كلو  واړو  پ��ه  نظ��ر   ك��ه 
 هرگ��ز ن��ه وين��م څ��وك س��يال د خپ��ل حبي��ب
جواب��ه ب��ې  ش��ونډو  س��رو  د  ك��ړي  ن��ه   أرام 
 خول��ه م��ې س��تړې ك��ړه په س��وال د خپ��ل حبيب
دى وق��ال  قي��ل  الدين��ه  ش��مس  دې   بيه��وده 
حبي��ب خپ��ل  د  ح��ال  پ��ه  نش��ې  آگاه  څ��و 

شمس الدين کاکړ

د متن لنډيز:
يادونه د   پيغمبر حضرت محمد په دې نعت شريف کې د خداىد ستر 
))خپل حبيب((  په نامه شوې ده. د شمېر له مخې د بيابان د شگو په اندازه د هغه د 
کمال او حکمتونو يادونې شوې دي. په دې شعر کې له ))خپل حبيب(( څخه هدف 
د اسلام ستر پيغمبر حضرت محمددى او شاعر يې د ټولو ښېگڼو مالک گڼي او 

په مينه يې يادوي.

څرگندونه

خپل  د  پېژني.  حقيقت  پيدايښت  خپل  د  كې  په  انسان  چې  دى،  حالت  هغه  كمال 
خداى او د هغه د بنده گانو په وړاندې خپل مسؤوليت درک كوي.

فعاليتونه

١_ د لاندې نوو كلمو معنا د كتاب په پاى كې ولټوئ، ځان پرې وپوهوئ او په جملو 
كې يې راوړئ:

قيل و قال 		 زلال 		 ښاد 		
سيال 		 باك 		 ختن 		

٢_ زده کوونکي دې په وار وار سره نعت په لوړ اواز ولولي او بيا دې مفهوم پخپلو خبرو 
کې څرګند کړي.

٣_ زده کوونکي دې د ګروپي کار په ترڅ کې عربي، دري او پښتو كلمې بېلې كړي. 
٤_ په متن كې دې ورته او مشابه كلمې ولټوي.

٥_ څو تنه زده كوونكي دې د متن له مخې د پيغمبر د اخلاقو په اړه خبرې وكړي.
٦_ يو شمېر زده كوونكي دې لاندې بيت معنا كړي:

د صــحرا د ريگ حساب راسره نشي
كه هر څو شمېرم كمال د خپل حبيب

٧_ نور زده كوونكي دې دا بيت په ساده ژبه تحليل او په نثر دې وليكي:
د قــيامـــت لـــه حـــرارته يـې بـاك نشته
هــر چې نوش كاندي زلال د خپل حبيب

كورنۍ دنده

زده كوونكي دې د حضرت محمد  د نيكو اخلاقو په هكله د خپل مور او پلار  	
په مرسته په خپلو كتابچو كې څو لنډې، لنډې جملې وليكي.

د حضرت محمد  وينا:
څوك چې په كشرانو زړه سوى او د لويانو درناوى نه كوي، زما په 

ډله كې نه دى.

n  پسرلى د کال څويم فصل دى؟
يو كال څلور فصله لري. پسرلى د كال لومړى فصل دى. پسرلی، اوړى )دوبى(، 
منى او ژمى د كال نور درې فصلونه دي. د نړۍ يو شمېرهېوادونه د افغانستان په څېر 
څلور فصلونه، نه لري.  يو شمېر هېوادونه چې سمندرونو ته نژدې او يا د استوا ليكي 

ته څېرمه پراته دي، دوه فصله لري. يوه ته يې وچ او بل ته يې باراني فصل وايي. 
n  پسرلى د عمر له كومې برخې سره پرتله كېداى شي؟ 

n  د پسرلي موسم څه ځانگړتياوې لري؟

پسرلى او ښكلا يې
درېم لوست

افغانستان يو غرنى هېواد دى. سمندر ته ډېر نژدې نه دى. له دې امله بېل بېل فصلونه 
لري. په يو شمېر سيمو كې ژمى ډېر سوړ وي، خو يو شمېر نورې سيمې بيا معتدل ژمى 
لري. يو شمېر سيمې په اوړي كې ډېرې تودې او په ژمي كې ډېرې سړې وي. په لوړو سيمو 
كې په ژمي كې واورې او په ټيټو كې بارانونه اوري. همدا واورې او بارانونه دي چې په هېواد 

كې د اوبو زېرمې جوړوي.
په پسرلي كې په دښتو، غرونو ، رغونو او بڼونو كې راز راز گلان زرغونيږي. خلك ډلې 
ډلې د گلانو د سيل او د طبيعت له ښكلا څخه د خوند اخيستو لپاره دښتو، د غرونو لمنو 
او سيل ځايونو ته ځي. كه په ژمې كې ډېرې واورې او په پسرلي كې ډېر بارانونه و اوري، نو 

له امله يې راتلونكى كال ښېرازه او پسرلى يې له ښكلا ډك وي.
په پسرلي كې په ځمكه كې نوې سا پو كيږي. ځمكه يا په طبيعي توگه او يا هم د بزگرانو 
او نورو كروندگرو د كار و زيار له امله شنه او خړوبيږي او د انسانانو د اړتيا  وړ غلې دانې 
او ډول ډول مېوې زرغونوي. مرغان هم له يخو او سړو سيمو څخه تودو او گرمو سيمو ته 

ځي. انسانان هم  د نورو په څېر په خوځښت او حركت راځي. 

 ځ��م��ك��ه ت���م���ام���ه ش���ن���ه ب��خ��م��ل��ي ده
ده ځ���وان���ي  ك����ال  د  دى  ب���ه���ار  ن����وى 
ش��وى ځ����وان  ب��ې��رت��ه  چ���ې  ج��ه��ان  زوړ   دا 
ده پ�����س�����رل�����ي  د  ټ������ول������ه  اغ�������ې�������زه 
 ځ��م��ك��ې پ����ه خ���پ���ل م����خ اي���ښ���ي گ��ل��ون��ه
ون��������و پ������ه غ����������اړه ك��������ړه ام���ې���ل���ون���ه
دى س��م��س��ور  وط���ن  ده  ځ��وان��ي  ك���ال   د 
نجونه او  زل��م��ي  گ��رځ��ي  خ��وش��ح��ال��ه 

غ����وړي����ږي غ����وټ����ۍ  دى  س����ب����ا   س����ح����ر 
ځ���ل���ي���ږي ش���ب���ن���م  پ�����اڼ�����و  پ�����ه  گ�����ل  د 
كې گ��ل��ش��ن  پ���ه  ن���ن  دى  اح������وال  ع��ج��ب 
گ����ل����ون����ه خ������ان������دي ب���ل���ب���ل ك����ړي����ږي

                                                                                           گل پاچا الفت  
                                                                                     

د متن لنډيز:
د طبيعت پسرلى موږ ته دا پيغام راكوي چې ژوند هم بېلا بېل پړاوونه اوموسمونه 
لري. كله پر انسان پسرلى وي او كله منى. د ځوانۍ دوره پسرلي ته ورته وي او منى 
بيا راځي، خو د ژوند پسرلى پر  زړښت ته. د طبيعت پسرلى د نوي كال په راتلو 
انسان يو وار راځي او چې تېر شو، بيا نه راځي. له دې امله بايد د ژوند له پسرلي نه 
چې انسان د كار و زيار وسه لري، سمه گټه واخلي او د ژوند د مني لپاره ترې توښه 
برابره كړي. پسرلى زموږ د ژوند لوى او ارزښتمن لوست دى. بايد هغه د خپل ژوند 

مشال كړو.

فعاليتونه

١_ زده كوونكي دې د لاندې نوو كلمو معنا د كتاب په پاى كې ولټوي او په مناسبو 
جملو كې دې وكاروي: 

زوكړه، ښيرازه ، ښكلا، مشال، خړوب
٢_ زده كوونكي دې په متن كې ورته اومشابه كلمې پيدا او وليکي.

٣_ شاگردان دې يو يو دې پوښتنو ته ځوابونه ورکړي :
u  پسرلى څو مياشتې او د كال كوم فصل دى؟ 

u  د پسرلي او ژمي د فصلونو تر منځ څه توپير دى؟  
u د  پسرلي د فصل ښكلا په څه شي كې ده؟

u  پسرلى د انسان د ژوند كومې برخې ته ورته دى؟ 
٤_ لاندې بيت په نثر واړوئ :

دا زوړ جهان چې بېرته ځوان شوى
اغـېزه ټــــــــولــه د پســــرلـــي ده

٥_ زده كوونكي دې د كال د څلورو فصلونو او د نړۍ د نورو برخو د اقليمونو په هكله 
خبرې وكړي.

٦_ زده كوونكي دې د پسرلي د ښكلا او په ژوند كې د ځوانۍ له موسم سره د هغې 
پرتله وكړي.

كورنۍ دنده

زده كوونكي دې د پسرلي متن ولولي، په مفهوم دې ځانونه پوه كړي او د پسرلي د ښكلا 
په اړه دې يو څو كرښې په كتابچو كې وليكي. 

كې وط���ن  زم����وږ  وي  ب��ه��ار  دې  ت���ل 
كې ب��دن  ښايسته  وي  روح  چ��ې  لكه 
وي ت����ازه  ت��ل  دې  گـــلو  د  څ��ان��گ��ې 
كې چـمن  زمـــوږ  وي  نــه  دې  خـــزان 

                                                                                    گل پاچا الفت

n  که مو د )ى( بېلا بېل ډولونه زده نه وي، ايا يو متن سم لوستلاى يا ليکلاى شئ؟ 
هره ژبه ځانته بېل گرامر او قاعدې لري. پښتو هم د خپل جوړښت له مخې له 
نورو ژبو سره په غږ او ليكنه كې توپير لري. که دا بڼې د چا زده نه وي، نو د يو پښتو 
متن په لوستلو اوليكلو كې له ستونزو سره مخامخ كيږي او هغسې چې لازمه ده، 
كلمې او جملې په سمه توگه نشي لوستلاى. په پښتو کې )ى ګانې( پنځه ليکنۍ بڼې 

لري. دلته تاسو ته په لنډ ډول درپېژندل کېږي.
n  د سړي جمع او مفرد څنگه ليكئ؟

n  هغه ليکنه به سمه وي چې د )ى ګانو( توپير او سمه کارونه په کې نه وي شوې؟

څلورم لوست

د )ى( ډولونه

لكه دمخه چې وويل شول، )ى( د پښتو ژبې يو كومكي غږ دى او پنځه ډوله ويل )تلفظ( 
كېږي. دا غږونه په عمومي ډول د كلمو په منځ او پاى كې څرگنديږي.

١_ نرمه )ى(: دا )ى( هيڅ ټکي نه لري، بې ټکو )ى( هم ورته وايي.
زياتره د نارينه نومونو لپاره کارول کېږي. لکه: سړى، منگى، لرگى، زلمى، توريالى.

بېلگې يې په لاندې جملو کې وگورئ:
يو سړى راروان دى او لرگى يې په لاس کې دى.

منگى يې له سره ولويد.
زلمى او توريالى نن سهار لاړل.

٢_ څرگنده )ي(: د دې )ي( لاندې دوه ټکي څنگ په څنگ ايښودل کېږي. زياتره 
د جمع او د نسبتي نومونو په پاى کې راځي، لکه: سړي، منگي، لرگي، دوبي، موچي، 

پردي، خپلوي.
بېلگې يې په لاندې جملو کې وگورئ :

سليم او وزير کاکا ډېر ښه سړي دي.
کله کله پردي هم په کار راځي.
خپلوي او دوستي پالل غواړي.

موچي ته مې بوټونه د گنډلو لپاره ورکړل.
دوبي ته مې کالي راوړل.

٣_ اوږده )ې(: هغې )ې( ته وايي چې لاندې ترې دوه ټکي سر پر سر يا لاندې باندې 
راغلي وي. دا )ې( زياتره د مؤنثو نومونو په پاى کې راځي، لکه: ادې، شيدې، ناوې، مستې. 

بېلگې يې په لاندې جملو کې وگورئ :
ادې شيدې تومنه کوي.	

د کاکا ناوې مستې جوړوي.
زرغونې ادې ته غږ کړ.

٤_ د تانيث )ۍ( : دې )ۍ( ته لکۍ لرونکي )ۍ( يا زورکۍ واله وايي چې د مؤنثو 

نومونو په پاى کې راځي، لکه: ډوډۍ، خولۍ، څوکۍ، سپوږمۍ، تورپيکۍ او نور.
بېلگې يې په لاندې جملو کې وگورئ:

گلالۍ پر څوکۍ ناسته ده.
تورپيکۍ د احمد خولۍ پريمينځي.

هوسۍ ډوډۍ خوري.
٥_ مخاطبه )ئ(: دې )ئ( ته فعلي )ئ( وايي او په جمع امريه فعلونو کې راځي، لکه: 

خورئ، ځئ، کښينئ، پاڅيږئ، ودرېږئ.
بېلگې يې په لاندې جملو کې وگورئ :

هلکانو ډوډۍ وخورئ.
ځئ لاړ شئ.

کښينئ او درس ولولئ.
د متن لنډيز:

)ى( گانې د پښتو ژبې غږونه دي. پنځه بېلا بېل ډولونه لري. د  كلمو په پاى كې راځي. 
په پښتو کې پنځه ډوله )ى( گانې دي چې هره يوه يې ځانته ځانگړنې لري او په جلا جلا 
ځايونو کې استعماليږي. د دې تورو د  بڼو زده كړه د هر چا لپاره، په تېره هغو ته چې د پښتو 

متنونو له ليكلو او لوستلو سره سروكار لري، اړينه او ضروري خبره ده. 

لکۍ لرونکې )ۍ( او فعلي )ئ( دواړه يو ډول تلفظ لري، خو لکۍ لرونکې )ۍ( په ښځينه 
نومونو کې اوفعلي )ئ( په فعلونو کې راځي. ددې لپاره چې د نومونو او فعلونو توپير وشي، 

دغه بدلون پکې راغلى دى.

څرگندونه

ورلاندې  ټکي  اړوند  او  وگورئ  بڼې  بېلابېلې  تلفظي  )ى(  د  کې  جملو  لاندې  په   _١
کيږدئ:

u تاسى په کوم ټولگى کى ياستئ؟
u زموږ کور ډېر لوى دى.

u د احمد څپلۍ شکېدلې ده.
٢_ دا لاندې جملې بشپړې کړئ:

u خپلوي او ....................... پالل غواړي.
uدوبي ته مې ........................... راوړل.
u ادې .............................. تومنه کوي.

uهوسۍ ................................. خوري.
٣_ په لاندې کلمو کې نرمه )ى( په څرگنده )ي( واړوئ او بيا يې تلفظ او د معنا توپير 

په گوته کړئ:
مريى 		 پردى 		 منگى 		 لرگى 		 سړى

٤_ په لاندې کلمو کې د )ى( گانو نومونه وليکئ:
خولۍ، منگى، لرگى، ليکئ، ځې

٥_ پنځه مؤنث نومونه وليکئ چې په پاى کې يې لکۍ لرونکې )ۍ( راغلې وي.

كورنۍ دنده

زده كوونكي دې د مور او پلار د حقونو په اړه يو څو كرښې وليكي او بيا دې په متن 
كې پورته ټولې نومول شوې )ى( گانې په نښه كړي او په بله ورځ دې په ټولگي كې د نورو 

ترمخه ولولي.

فعاليتونه

د افغانستان د تاريخ په پاڼو کې يو شمېر داسې نوميالۍ څېرې شته چې کارنامې او 
يادونې يې په زرينو کرښو ليکل کېږي. په دغو نامتو څېرو کې د ميرويس نيکه څېره 
ډېره ځلانده او تلپاتې ده. په دې لوست کې به د افغانستان د تاريخ د دغه نوميالي او 

مهم شخصيت په هکله يو مطلب ولولئ.
n  د ميرويس نيکه ستره ځانگړتيا کومه وه؟

n  ميرويس نيكه څنگه واكمن و؟
n  ميرويس نيكه له كومې لارې مشرۍ ته رسيدلى و؟

پنځم لوست

ملي مشر، ميرويس نيكه



18

ميرويس نيکه زموږ د هېواد ملي مشر او نوميالى واكمن و. د اټكل له مخې په )1084هـ 
د  ښالم خان  نوميده.  ښالم خان  يې  پلار  دى.  زيږيدلى  كې  کال  . 1673ميلادي(  . ق 
كندهار د هوتكو د قبېلې يو منلى مشر و. ميرويس نيکه د وخت زياتره ديني زده كړې په 
كوچنيوالي كې سرته رسولې وې. په زلميتوب كې يې د سوداگرۍ په كسب پيل وكړ. په دې 
توگه يې ډېرو ځايونو ته سفر وكړ. د سفرونو په ترڅ كې د بېلا بېلو خلكو او ولسونو له حال 

احوال څخه خبر شو. پوهه، تجربه او معلومات يې لا زيات كړل. 
په )1106هـ . ق( كال كې د صفوي شاه حسين د واكمنۍ په پېر كې گرگين د كندهار 
حاكم و. گرگين ډېر ظالم سړى و. د كندهار پر اوسيدونكو يې زيات زور او زياتى كاوه. 
د خلكو شكايتونه او عرضونه چا نه اورېدل. د افغانانو د دغه مهال زياتره مشران او لويان 
صفوي يرغلگرو بنديان كړي يا وژلي وو. د خلكو سترگې يوازې ميرويس خان ته اوښتې. 
ميرويس خان چې تر دغه مهاله په سوداگرۍ بوخت و، د خلكو غوښتنو ته يې غاړه كيښوده. 
هغه له سوداگرۍ څخه ملي خدمت غوره وباله او د خلكو او قومونو تر منځ د اختلافونو په 

ليرې كولو يې پيل وكړ. خلك يې د ملي يووالي تر بيرغ لاندې راټول كړل.
يې  باور  او د هغه  نژدې  ته  له مخې ځان گرگين  اوتدبير  پوهې  ميرويس خان د خپلې 
پرځان پيدا كړ. له دې وروسته ميرويس خان اصفهان ته سفر وكړ. هغه چې ډېر پوه، زړور 
او ژبور سړى و، ډېر ژر يې د اصفهان په دربار كې نفوذ وكړ. ځان يې په هغوى باندې د 
افغاني قبيلو د مشر او د گرگين د سلاكار په توگه ومانه. نوموړى له يو سپارښت ليك سره 

بېرته كندهار ته راستون شو. 
ميرويس نيکه له بېرته راستنېدو وروسته د قومونو تر منځ د اختلافونو د له منځه وړلو 
لپاره هلې ځلې چټكې كړې. گرگين ځان له خطر سره مخامخ وليد. وارخطا شو او ميرويس 
خان يې بندي اصفهان ته وليږه. ميرويس خان هلته د خپلې پوهې، تدبير، فصاحت، بلاغت 
او قوي منطق له لارې ډېر ژر له بند څخه خوشې او د حج د فريضې د ادا كولو اجازه يې 
هم ترلاسه كړه.  د حج پر مهال يې د هغه ځاى له وتلو عالمانو سره وليدل او د گرگين زور 

زياتى يې هغوى ته بيان كړ او له هغوى څخه يې د يو ظالم حاکم په وړاندې د  يو پاڅون لپاره 
شرعي فتوا وغوښتله. اصفهان ته راستون او له صفوي دربار څخه يې د خپلې مشرۍ او 

گرگين ته د مشورې وركولو فرمان تر لاسه كړ.
كندهار ته له راستنېدو وروسته يې  يو شمېر قومونه د صفوي واکمنۍ په وړاندې مخالفتونو 
ته وهڅول. بيا يې د يو ملي پاڅون له لارې گرگين وواژه او د هغه لښكر يې تارومار كړ. په 
دې توگه پر كندهار باندې د يرغلگرو واک پاى ته ورسيد. ميرويس خان په )1119هـ . ق(
كال كې د كندهار په كوكران كې د افغانانو د يوې ملي جرگې له لارې په مشرۍ وټاكل شو، 

او د يو ملي خپلواك ولسي حكومت بنسټ يې كيښود.
ميرويس نيكه په ډېره پوهه اوتدبير د هېواد د ملكي او پوځي چارو په سمبالښت پيل 
وكړ. شاوخوا سيمې يې په خپل حكومت پورې وتړلې. د ټولو ميشتو قومونو او قبيلو د ملي 
يووالي لپاره يې نه ستړې كيدونكې هلې ځلې وكړې. د ميرويس نيكه ستره ځانگړتيا دا وه 
چې هغه د خپل ژوند تر پايه هيڅكله ځان د پاچا يا امير په توگه نه ښود او نه يې درباري 
تشريفات خوښول، بلكې د يو ملي مشر په توگه يې له هر چا سره غوره سلوك كاوه. هر چا 
خپل عرض او فرياد له ستونزو پرته تر هغه رسولى شو. له همدې امله يې د افغان ولس په 
زړه كې ژور ځاى نيولى او له ډېره درنښته او گرانښته خپل دغه  نوميالى مشر د ))نيكه(( په 

درانه لقب لمانځي.
   ميرويس نيكه د يو ملي مشر په توگه افغان ولس ته له اوو - اتو كالو نه هيريدونكي 
خدمت او وياړلو كارنامو څخه وروسته په )1127 هـ . ق . 1718م.( كال كې وفات او د 

كندهار د  نوي ښار لويديځ ته د ))كوكران(( په كلي كې خاورو ته سپارل شوى دى. 

د متن لنډيز:
ميرويس نيکه يو ملي مشر و. له کوچنيوالي په زيرکتيا او پوهې مشهور و. هغه 
مهال پښتانه له يو شمېر ملي ستونزو سره مخامخ وو. له يوې خوا قومي مشران په 
خپلو کې مخالف وو او له بلې خوا په کندهار کې د شاه حسين صفوي د حکومت 
نامه  او بل  يو  په  به يې  ناوړه چال چلند کاوه. هغوى  له خلکو سره  حاکم، گرگين 
ځورول. يو شمېر قومي مشران يې بنديان کړي وو. لنډه دا چې وضعه ډېره کړکېچنه 
وه. په دې وخت کې پښتنو ميرويس نيکه ته مخ واړاوه. دغه نوميالي مېړه هم ملي 
خدمت له خپل شخصي خدمت څخه غوره وباله. ملا يې وتړله، د ډېرو ستونزو 
له گاللو وروسته يې د ولس په مرسته دښمنان مات کړل او د ملي افغاني حکومت 
بنسټ يې کېښود. افغانانو د يوې ملي جرگې له لارې ميرويس نيکه د هغه د غوره 

خدمتونو د سرته رسولو له کبله د ملي مشر په توگه وټاکه.

فعاليتونه

١_ په متن كې ورته او متضادې كلمې ولټوئ.
٢_ د لاندې نوو كلمو معنا د كتاب په پاى كې پيدا او په جملو كې يې وكاروئ: واكمن، 

ترجيح،  نوميالى، منلى، وياړ، اټكل، يرغلگر، پاڅون، پېر. 
٣_ د جرگې په اړه خبرې وكړئ. 

٤_ زده کوونکي دې په دوو ډلو وويشل شي. هره ډله دې د ميرويس نيكه د ژوند په اړه 
خبرې اترې وكړي.

٥_ زده کوونکي دې د پورته متن په لومړي پراګراف کې )ى ګانې( ولټوي او ودې وايي 

چې کوم ډول )ى ګانې( دي.
٦_ زده کوونکي دې ووايي چې له يوه هېواد څخه د پرديو د شړلو لار د  ولس په څه 

شي کې نغښتې ده؟
٧_ زده كوونكي دې يوه ملي جرگه تمثيل كړي. هغوى دې موضوع پخپله يا د ښوونكي 

په مرسته وټاكي او د بېلا بېلو مشرانو د خبرو اترو له لارې دې د حل يوه لاره راوباسي.
٨_ زده كوونكي دې يو يو د ملي مشر ځانگړتياوې بيان كړي.

كورنۍ دنده

په خپلو  اړه  په  نيكه  د ميرويس  رڼا کې  په  تر لاسه شوو معلوماتو  د  زده كوونكي دې 
كتابچو كې يو څو كرښې وليكي.

د ميرويس نيكه وينا:
يوازې د  نه  او  نه دى  او نعمت كې  ناز  په  يوازې  او حكمت  ))عقل 
هم   كې  غرو  په  زموږ  لري.  ځاى  كې  دماغو  په  خاوندانو  د  نعمت 

عاقلان او حكيمان شته((

زده کوونکي دې لاندې شعر ولولي او خوند دې ترې واخلي:

ورځ

راوړم����ه رڼ���ا  وړم  ت���ي���اره  ج��ه��ان��ه  ل���ه 
پاڅومه خ��ل��ک  خ��وب��ه  ل��ه  غ��ف��ل��ت  د 
کې عالم  کړم  گرمه  ژون��دون  د  هنگامه 
رابلمه څ��وک  ه��ر  ت��ه  ک��ار  او  ح��رک��ت 
کړم پيدا  زړونو کې  په  کار هومره  د  شوق 
چ��ې غ��رم��و ک��ې پ��ه ده��ق��ان ي��وې کومه
لارو سختو  په  خېژوم  غرونو  په  څوک 
پ��ه چ��ا ب��ان��دې دران����ه پ��ي��ټ��ي ب��اروم��ه
ټ��ول ع��ال��م ک��ړم س��رگ��ردان او ن��اق��راره
خ���و د زج����ر س����ره اج����ر ورک���وم���ه
يم ارادو  د  ان���س���ان  د  زه  م��ح��رک 
وي��ښ��وم��ه ل���ه خ��وب��ه  ع��ال��م  وي����ده  دا 
وي ح��رک��ت  او  فعاليت  ژون����دون  ک��ه 
ل��رم��ه اث����ر  زه دغ����ه  ک���ې  پ���ه ج���ه���ان 
يم زيار  او  کار  د  عمل  او  سعې  د  وخت 
چې وزگار مې نيوى نه شي هغه ښکار يم

                                                                         ګل پاچا الفت

شپږم لوست

پښتو ګرامر

n  کلمه څه ته وايي او له جملې سره څه توپير لري؟
هغه لفظ چې د يوې معنا د افادې لپاره له خولې راوځي، كلمه نوميږي.

هغه كلمې چې كلام جوړوي، د كلام توكي نوميږي او د كلمې ډولونه هم ورته 
وايي. جمله لږ تر لږه  له دوو كلمو څخه، چې معنا څرګنده کړي، جوړيږي. په پښتو 
كې د كلمې ډولونه يا د كلام توكي له نوم، ضمير، صفت، فعل، قيدونو او اداتو يا 

تورو څخه عبارت دي.
n  نومونو په ژبه کې کومې اسانتياوې رامنځته کړې دي؟

كلمه، نوم او ډولونه يې

نوم:
دا سړى خورا نيك خويه دى.

احمد زما پوروړى دى.
زرغونه ښه ښايست لري.

ايمل ستا پخوانى ملگرى دى.
دا تيږه ډېره درنه ده.

په پورته جملو كې هغو كلمو ته پام وكړئ چې كرښه ورلاندې كښل شوې ده.
نوم هغه كلمه ده چې پرته د زمانې له ښوولو يو څوك، يو څيز او يا يو شى ونوموي، لكه 

په پورته كلمو كې سړى، احمد، زرغونه، ښايست، ايمل او تيږه.
نوم د معنا او مفهوم له مخې پنځه ډولونه لري، لكه: خاص نوم، عام نوم،  ذات نوم،  

معنا نوم، جنس نوم،  جمع نوم.

پوښتنه 

خپل شاوخوا ته وگورئ او د  شخص، څيز يا ځاى نومونه په گوته كړئ.
د نوم ډولونه:

١_ خاص نوم:
په لاندې جملو كې نومونو ته پام وکړئ او وگورئ  چې څه راز شيان نوموي:

احمد شاه بابا د معاصر افغانستان بنسټ ايښودونكى دى.
ننگرهار د گلوهار دى.

ملالۍ د ميوند د جگړې اتله پښتنه وه.
هند ډېر لرغونى تاريخ لري.

ايران  زموږ گاونډى هېواد دى.
ايران  او  هند  ميوند،  ملالۍ،  ننگرهار،  افغانستان،  بابا،  احمدشاه  كې  پورته جملو  په 

داسې نومونه دي چې د اورېدو پر مهال يې فكر هماغه لوري ته ځي او سمدلاسه هماغه 
خلك، ښارونه او يا هېوادونه درپه زړه كيږي.

يا  نوم( هغه نوم دى چې يو ځانگړى شخص، څيز  نوم )ځانگړى  په دې توگه خاص 
ځاى ونوموي.

پوښتنه 

د خپل ټولگي دننه يا بهر كوم شخص، څيز يا ځاى چې خاص نوم په گوته كړي، پيدا او د 
ټولگي په وړاندې يې ووايئ.

٢_ عام نوم:
لاندې جملې ولولئ او نومونو ته پکې پام وكړئ.

دا يو تكړه هلك دى.
هېواد پر هر چا گران  دى.

سږكال د وچكالۍ له امله كابو ټول څاروي مړه شول.
دا ښځه او سړى  څوك پېژني؟

په پورتنيو جملو كې هلك، هېواد، څاروي، ښځه او سړى داسې نومونه دي چې په يو 
ځانگړي شخص يا څيز باندې دلالت نه كوي او د اړوند جنس ټول غړي څرگندوي. دغو 

نومونو ته عام نوم ويل كېږي. 
عام نوم داسې يو شى يا څيز نوموي چې ځانگړى يا خاص نه وي، لكه په پورته جملو 

كې دركړل شوې بېلگې.

پوښتنه 

زده كوونكي دې د ټولگي دننه او بهر شيانو، خلكو او ځايونو ته پام وكړي چې كوم عام 
نومونه پيدا كولى شي.

٣_ ذات نوم:
دا جملې ولولئ او هغو كلمو ته پام وكړئ چې كرښه ورلاندې كښل شوې ده:

ډبره درنه ده، كه مالوچ؟
د څا اوبه ډېرې يخې وي.

دومره لوړ غږ! ستونى به دې وشكيږي.
پورته جملې وگورئ او هغو كلمو ته ځير شئ چې كرښې ورلاندې ايستل شوې دي.

ذات نوم يو حس كېدونكى شى راښيي. يا په بله وينا داسې يو نوم نوموي چې زموږ 
په حواسو حس كېداى شي او بهرنى وجود ولري، لكه : ډبره، مالوچ، لرگى،  څا، اوبه، 

ستونى. 

پوښتنه 

زده  نورو  د  او  پيدا  نومونه  ذات  د  كې  چاپېريال  په  ښوونځي  د  دې  كوونكي  زده  ډله  يوه 
كوونكو په وړاندې دې يې ووايي.

٤_  معنا نوم: 
لاندې جملې ولولئ:

دا خپل ښايست راپورې اور شو.

روغتيا د نېكمرغه ژوند ضامنه ده.
داسې هيله مې درڅخه نه كېده.

ننگ، پت او ميړانه پښتني دودونه دي. 
رخه د خوښۍ مخه نيسي.

خداى دې له درد، غم اواندېښنې څخه لېرې لره.
د معنا نوم په يو غير محسوس څېز يا په يوې پديدې پورې اړه لري او هغه نوموي، يعنې 
هغه څيز نوموي چې بهرنى وجود نه لري، لكه په پورته جملو كې ښايست، روغتيا، هيله، 

ننگ، پت، مېړانه، رخه، خوښي، درد، غم، اندېښنه.     

 

پوښتنه 

د زده كوونكو يوه ډله دې داسې نومونه ووايي چې بهرنى وجود ونه لري.

٥_  جنس نوم:
وخت لكه سره زر دى.

كه اوبه نه وي، ژوند به نه وي.
جوار او غنم د افغانستان كرنيز محصولات دي.

بې تېلو څراغ نه بلېږي.
نومونه  راز  او وگورئ چې څه  ته ځير شئ  پاسه كلمو  له  د كرښې  پورته جملوكې  په 

دي؟
هغه نوم چې نه شمېرل كيږي مفرد او جمع يې يو څېر وي، د جنس نوم ورته وايي، لكه 

په پورته جملو كې سره زر، اوبه، غنم، جوار او تېل.

پوښتنه 

تاسو په خپل ټولگي يا د ښوونځي په انگړ كې داسې نومونه په گوته كولاى شئ چې ونه 
شمېرل شي؟

۶_ جمع نوم: 
د سرې مياشتې ملي ټولنه له بېوزلو كورنيو سره مرسته كوي.

دا رمه د باتور کاکا ده.
افغان ولس له برمه ډكه مخينه لري.

دا نوم په څرگنده د لفظ له مخې يو مفرد نوم دى، خو په معنا كې يوه ډله يا ټولى نوموي 
او جمع نوم ورته وايي، لكه : ټولنه، ولس، رمه او نور. په پښتو کې جمع نوم د ډېرو ډلو په 

لحاظ بيا هم جمع کېږي، لکه : ټولنې، ولسونه، رمې.

پوښتنه 

د زده كوونكو يوه ډله دې له خپلو شاوخوا شيانو څخه د جمع نوم پيدا او نورو زده كوونكو 
ته دې يې ووايي. 

نوم د شمېر له مخې په دوه ډوله دى، مفرد او جمع.
١_ مفرد نوم:

په لاندې جملو كې هغو نومونو ته پام وكړئ چې كرښه ترې لاندې ايستل شوې ده:
دا هلك ولې ځانته راغى، هغه نور څه شول؟

د دې باغ دا يوه ونه خرابه ده، هغه نورې ښې دي.

د تورې او قلم خاوند، خوشحال خټك د پښتو وتلى شاعر او اديب و.
مفرد نوم هغه نوم دى چې د يوې ډلې په يو شخص يا يو څيز دلالت وكړي، لكه په 

پورته جملو كې هلك، باغ، ونه، قلم، خاوند، شاعر.
٢_ جمع نوم: 

لاندې جملې ولولئ او هغو كلمو ته پام وكړئ چې كرښه ترې لاندې ايستل شوې ده:
دا هلكان څوك دي؟ 

زموږ د كلي باغونه خراب او ونې يي ټولې وچې شوي دي.
د مال او دولت خاوندان تل له بېوزلو سره مرسته كوي.

په پورته جملو كې هلك په هلكانو، باغ په باغونو، ونه په ونې، خاوند په خاوندان اوښتي 
او د جمع حالت يې نيولى دى. 

په دې توگه ويلى شو،  جمع نوم هغه نوم دى چې د يوې ډلې له يو څخه  زيات اشخاص 
يا شيان ونوموي،  لكه: هلكان، نجونې، ونې، قلمونه او نور.

په پښتو کې د مفرد نوم جمع کول ځانته قاعدې لري. نارينه نوم ځانته او ښځينه نوم ځانته 
د خپلو قاعدو له مخې جمع کېږي.

پوښتنه 

زده كوونكي دې په دوه كسيزو ډلو كې يو تن د مفرد  نوم ووايي او بل دې هغه نوم جمع كړي.  

فعاليتونه

_1  -۱
u  زده کوونکي دې ووايي چې كلمه له جملې سره څه توپير لري؟ څو مثالونه دې 

وړاندې کړي.
u  نوم څه راز كلمه ده؟ څو مثالونه يې په ټولگي کې وواياست.

u  د نوم ډولونه كوم دي؟ يوازې نومونه يې واخلئ.
_ ۲

پت،  پوروړى،  توكى،  وچكالي،  سړيتوب،  افاده،   : كلمې  راغلې  دا  كې  متن  په   u
توپير، چابك، مېړانه معنا او په مناسبو جملو كې يې وكاروئ. 

uوگورئ، په متن كې د كلمو په پاى كې  د )ى گانو( كومې بڼې راغلي، ويې ليكئ. 
_ ۳

نوم،  قلم،  باغ،  نومونو جمع حالت وليكئ: كتاب، هلك،  u  د دې لاندې مفردو 
كلمه. 

u  د خاصو نومونو يو څو بېلگې ووايئ. 
u  جنس نوم څه ته وايي؟ بېلگې يې وليكئ.

_۴
u د زده كوونكو يوه ډله دې مفرد نومونه ووايي او بله ډله دې د هغه نومونو د جمعې 

حالت ووايي.
u  زده كوونكي دې په دوو ډلو ووېشل شي، يوه ډله دې له بلې څخه د عام نوم او د 

جنس نوم پوښتنې وكړي او هغه بله ډله دې هغه نومونه ووايي.
u لاندې څو نومونه دركړل شوي، تاسو وواياست چې هغه كوم ډول نومونه دي:

		 جلال اباد، زرمينه، مالوچ، ښايست، ټولنه، هلكان، پسرلى، واوره، غنم. 

كورنۍ دنده

زده كوونكي دې په كور كې يو متن وليكي او د پورته يادو شوو نومونو ټول ډولونه دې په 
كې وكاروي او په نښه دې كړي. سبا دې هغه په ټولگي كې ووايي.

n  بلخ ته ولې د مدنيت زانگو وايي؟
د  په شمال کې  هېواد  د  بلخ  لرغونى ښار دى.  يو  هېواد  د  زموږ  بخدي  يا  بلخ 
أمو د سيند تر څنگ پروت دى، له ډېرو سمسورو او حاصل خېزو ولايتونو څخه 
 گڼل كيږي. بلخ په تاريخونو كې په ډېر وياړ او ښه نوم  ياد شوى، له دې امله ورته 
ام البلاد )د ښارونو مور( ويل شوى دى. بلخ د مېړنيو خاوره وه. رستم له همدې 
د  اريايان  اتل و.  په شهنامه كې د دې سيمو  پورته شوى دى چې د فردوسي  ځايه 
دلته ميشت شوي دي  او  رارسيدلي  ته  پړاو كې دې ځاى  لومړي  په  مدنيت  خپل 

)2800ق. م.(. د بلخ تاريخي ښار د هېواد تېر وياړ  را په زړه كوي.
n  ستاسو په اند به بلخ څومره تاريخي مخينه ولري؟

اووم لوست

بلخ، د مدنيت زانگو

د بلخ  كې  پاڼو  ډېرو  په  تاريخ  د  دى.  يادشوى  )باختريش(  په  كې  ليكنو  ځينو  په   بلخ 
ام البلاد، يعنې د اريانا او افغانستان لومړنى ټاټوبى او د ښكلو او لوړو بيرغونو د ښار په نوم 
ياد شوى دى. د بلخ تاريخي مخينه له ميلاد څخه دمخه څه ناڅه دوه زره اته سوه كالو ته 

رسيږي.
لومړنى  اريانا  د  دا ځاى  ده.  ياده شوې  هم  نامه  په  )ارگ(  وارا  د  بخدي كلا  يا  بلخ  د 
استوگنځى او پلازمېنه وه. دا پلازمېنه لومړنى ټاټوبى و چې اريايي پاچا، يما د هغې بنسټ 
ايښى و.  وارا د خوندي اوسېدو ځاى  معنا لري چې بيا وروسته د كور، ماڼۍ او معبد په 

نومونو هم كارول شوې ده.
د اريانا دايرة المعارف د ليكنې له مخې هغه خرابې چې د بلخ د شاوخوا په څو كيلومترۍ 
كې ليدل كيږي، د دغه ځاى دبدبه او تاريخي عظمت په سترگو كې مجسموي. د هغې له 
پاته شونو او اثارو څخه د بلخ بالاحصار، د بالاحصار د مدخل برج عياران، يو پنډ او لوى 
ديوال، لوى منارونه او د خاورو يوه غټه غونډۍ د يادونې وړ دي. د بلخ نهه گونبدي جومات 
په بلخ كې پروت دى او د ځينو څېړونكو په وينا د افغانستان اسلامي ابداتو ډېره پخوانۍ ابده 

گڼل كيږي او په اتمې پېړۍ پورې يې تړي.
اوسنى بلخ چې مزار شريف يې ولايتي مركز دى، پخواني بلخ ته نژدې ودان شوى دى. 
د بلخ پخواني يادگارونه زياتره د بلخ په ولسوالۍ كې تر سترگو كېږي. خلك يې له علم او 
پوهې سره مينه لري. زياتره پخواني پوهان، عارفان او شاعران په دې لرغوني ولايت كې تېر 

شوي دي.
علي كرم الله وجهه منسوبه روضه هم د مزار شريف په ښار كې موجوده ده. دا ښكلې او 
له شان او شوكته ډكه مقبره د هرات د تيموريانو د وخت له شاهكارونو څخه شمېرل كيږي. 
دا روضه د مزار شريف د ښار د پرمختيا لامل شوه، خو د ام البلاد بلخ له ښار څخه اوس 

له ځينو كنډوالو او د كلا له خرابيو پرته نور څه نه دي پاتې. 
د مولانا جلال الدين محمد بلخي،  ناصر خسرو بلخي، رابعه بلخي، ابن سينا بلخي 

او نورو د زيږېدو ټاټوبى د بلخ  لرغونى ولايت دى. 

د بلخ په ولايت كې معارف پر مختللى دى. په هرې ولسوالۍ كې د هلكانو او نجونو 
ښوونځي شته او زيات شمېر زده كوونكي ورته ځي راځي. يو پوهنتون هم لري چې د بلخ 

پوهنتون په نامه ياديږي.

د متن لنډيز:
تاريخي مخينه  افغانستان لرغونى ښار دى. ډېر بډاى مدنيت يې درلود.  بلخ د 
يې له ميلاد څخه دمخه تر )2800 ق.م( كلونو پورې رسېږي. بلخ هغومره ښايسته 
ښار و چې د ښارونو د مور يا ام البلاد  په نامه يې شهرت درلود. د بلخ پخوانى  ښار 
په ځينو ليكنو كې د )باختريش( په نامه ياد شوى دى. د تاريخ په ډېرو پاڼو كې بلخ 
د ام البلاد، يعنې د اريانا  او افغانستان لومړنى ټاټوبى او د ښكلو او لوړو بيرغونو د 
ښار په نوم ياد شوى دى. هغه خرابې چې د بلخ د شاوخوا په څو كيلومترۍ كې 
ليدل كيږي، ددغه ځاى دبدبه او تاريخي عظمت په سترگو كې مجسموي. د بلخ 
نهه گونبدى جومات په بلخ كې پروت دى او د ځينو څېړونكو په وينا د افغانستان 

اسلامي أبداتو  ډېره پخوانۍ أبده گڼل كيږي او له اتمې پېړۍ سره تړاو لري.

فعاليتونه

۱- زده كوونكي دې په پورته لوست كې: 
u  خاص نومونه پيدا كړي. 

u  مترادفې كلمې دې ولټوي.
u  د )ى گانو( مختلف ډولونه دې په نښه كړي. 

u د بلخ د نومياليو پوهانو، ليكوالو او شاعرانو نومونه دې واخلي.

۲-  زده كوونكي دې لاندې پوښتنو ته ځوابونه ووايي: 	
u  د بلخ يا بخدي كلا په كوم نوم ياده شوې ده؟

u بلخ ته ولې د ښارونو مور يا ام البلاد ويل كېده؟
u د أريانا لومړنى ټاټوبى كوم ځاى دى؟

u  د لرغوني بلخ بېلابېل نومونه كوم دي؟ 
u  ستاسو په اند به بلخ څومره تاريخي مخينه ولري؟

u  علي كرم الله وجهه ته منسوبه روضه چېرته واقع ده؟
۳- زده كوونكي دې د لاندې جملو خالي ځايونه په پنسل ډك كړي: 

u  د بلخ نهه گونبدي جومات ................. پروت دى.
u د افغانستان د اسلامي أبداتو ډېره پخوانۍ أبده د ...................  ياديږي.

u د بلخ نهه گونبدي جومات په ....................  پېړۍ پورې اړه لري.
u  اوسنى بلخ د هېواد په .................. كې د .................. ....  پروت دى.

كورنۍ دنده

زده  كوونكي دې د بلخ د لرغونتيا او د افغانستان په تاريخ كې د هغه د ارزښت او اهميت 
په هكله څو لنډې جملې وليكي او بيا دې په دې ليكنه كې نومونه او د )ى گانو( بېلا بېل 

ډولونه وښيي. 

نېكه خبره وكړه چې په هغې باندې وپېژندل شې او نيك كار وكړه 
چې د نېكانو په ډله كې وشمېرل شې.

حضرت علي كرم الله وجهه

n  ولسي ادبيات يا شفاهي ادبيات څه ته وايي؟
ولسي ادبيات د ولسي پوهې او يا ولسي زده كړې برخه ده. د ولسي پوهې لمن 
خورا پراخه ده او د يو ولس دودونه، عادتونه، كرنه، پوښاك، خصوصيات، كيسې، 
سندرې او داسې نور شيان پكې شامل دي. ولسي ادب د ټولنې د ادب هغه برخه 
ده، چې د خلكو په ژبه جاري وي، له يوې خولې نه بلې ته ليږدول شوي او لومړى 

جوړوونكى يې معلوم نه وي.
n  تاسو تر اوسه د ادم خان او درخانۍ يا د موسىٰ خان او گل مكۍ په څېر كومه 

كيسه اورېدلې ده؟
n  وايي چې ولسي ادبيات د يو ولس د ژوند هينداره ده، څنگه؟

ولسي ادبيات، لنډۍ 
اتم لوست 

ولسي ادبيات
ولسي يا شفاهي ادبيات د ولسي پوهې يا د ولسي زده کړې ښه څرګندويي کوي.

د ولسي ادب په څنگ كې ليكلى ادب پروت دى. ليكلى ادب په يو ځانگړي شاعر يا 
ليکوال پورې اړه لري. مؤلف يې معلوم، نوم يې خوندي او حق يې ساتلى او محفوظ دى. 
د ولسي اثر ليكوال كه څه هم لومړى يوشخص وي، خو وروسته د هغه نوم هېريږي او اثر 

يې د ټول ولس د ژبې مال گرځي.
د ولسي ادب او ليكلي ادب تر منځ يو بل مهم توپير دادى چې په ليكلي ادب كې يو 
ليكوال كوښښ كوي په معياري او نسبتاً منل شوې املاء او انشاء يو شى وليكي، خو ولسي 
ادب له دغه قيد او شرط څخه وتلى دى او خپله لهجوي ځانگړتيا ساتي. په بل عبارت د 
ولسي ادب ژبه د ليكلي ادب لپاره د خامو موادو حيثيت لري. يو ليكوال له ولسي ژبې او 

ادب څخه هم خام مواد اخلي او هغه په ليكلي ادب كې پخوي.
پښتو ولسي ادب د څرنگوالي او ډول له مخې زښت ډېر ډولونه لري. په هره سيمه او هر 
خېل كې تقريباً خاص ډول سندرې پيداكېداى شي. موږ دلته د هغوى له ډلې څخه يوازې 

په لنډيو خبرې كوو:

لنـډۍ
پانگه ده. زموږ د ټولنې د ژوند او فكر  يوه بيسارې بډايه  لنډۍ د پښتو د ولسي ادب 
داسې خوا نشته چې په لنډيو كې غبرگه شوې نه وي. مينه، ښكلا، وصال، بېلتون، خوښي، 
خواشيني، تېرى، عدالت، سرښندنه، هېوادپالنه او داسې نور په لنډيو كې ځاى شوي دي. 
لنډۍ چې د ټپې، مسرۍ او ټيكۍ په نومونو هم ياديږي، د پښتنو په هره سيمه، هر كلي او 
كور كې د ولسي ادب يوه مهمه برخه ده. په هره سيمه كې په خاصو غږونو او ټاكلي ډول 

ويل كيږي.
لنډۍ د ولسي ادب يوه برخه ده. جوړوونكي يې معلوم نه وي او د ټول ولس مال گڼل 
كېږي. په دې ترتيب كه لنډۍ واورو، نو بايد د جوړوونكي د نوم فكر يې راسره پيدا نه شي، 

خو دومره پوهېداى شو چې دا لنډۍ د يو نارينه د زړه اواز دى، كه د يوې ښځې.
لنډۍ او متلونه د ټولنې گډ مال دى او شعر او شاعري د يو شاعرخپل مال.

پښتو لنډۍ دومره ستره زېرمه لري چې د نړۍ په بله ژبه كې به سارى ونه لري. كه څه 
هم تر اوسه په زرگونو لنډۍ راټولې شوي دي، خو بشپړ باور دا دى چې په ولس كې  د هغو 

شمېر په سلګونو زره دى.
لنډۍ د جوړښت له مخې دوه مسرۍ لري. لومړۍ مسرۍ يې نهه او دويمه يې ديارلس 

سېلابه يا څپې وي.
د پښتو په ولسي ادب، په تېره بيا په لنډيو كې د ښځو ونډه ډېره زياته ده. همدغه لنډۍ 
دي چې د ويرونو، ودونو او د غم او خوښيو په وختونوكې يې وايي. د لنډيو جوړوونكي هم 
زياتره ښځې دي. زيات شمېر لنډۍ د هغوى د زړونو د ژورو تاثراتو، خواشينيو او خپگانونو 
انعكاس كوي. دا لنډۍ د هغوى د زړونو اواز دى، د هغوى د دردمند زړه ځگېروى دى او 

د هغوى د غمځپلې سينې أه دى.
دلته د لنډيو يو څو بېلگې وگورئ:

د نتكۍ لال به پرې خيرات كړم
كه مې اشنا په دښمن مات كړل سنگرونه

***
زما د زړه صدف دې مات كړ

ځكه تر سترگو مرغلرې تويومه 
***

له مانه ولې مرور يې
كم عقله ياره په پردي اختيار كې يمه

***
گريوان مې ټول په اوښكو لوند دى

ما د جانان له غمه ډېر ژړلي دينه

سترگې به ولې اوښكې نه كړي
چې په موسم د خوشحالۍ راغلل غمونه

***
تر توريالي مين به جار شم

چې د غليم په وينو سره كاندي لاسونه 
***

په ناموس ننگ په وطن جنگ دى
د وطن جنگ ته په غورځنگ ورځه مينه

څپـه
پورته مو د لنډۍ په جوړښت كې څپې يا هجا او سيلاب ياد كړل، دلته يې په لنډه توګه 

درپېژنو.
يو  له  يا  او  وي  توری  غږيږ   )vowel( يو خپلواك  يا  واحد دى چې  ژبنى  هغه  څپه، 
خپلواك او يو ياڅو بېواكو )consonant( تورو څخه جوړه او په يوځايي ډول له خولې 
راوځي، لكه ابا، چې دوه څپې لري. لومړۍ يې يوه څپه او يو خپلواك دى او دويمه څپه 
يې )با( ده، چې له يو بيواك توري او يو خپلواك توري څخه جوړه شوې څپه ده چې دواړه 

په گډه يوه كلمه جوړوي.

12345678910111213څپه

لومړۍ 

مسره
شوېنههيدشكېوندمىپهكه

دويـــمه 

مسره
نهتيسادېته گۍننبېيهلهلاږوخداى

د متن لنډيز:
تحريري  يا  ليكني  له  ادب چې  لري. دغه ولسي  ادبيات  پراخ ولسي  ډېر  پښتو 
ادب سره توپير لري، د ولسونو او پرگنو د رښتينو هيلو څرگندوى دى.  لنډۍ زموږ 
د ولسي ادب يوه ډېره په زړه پورې برخه ده. د لنډيو ځانگړى شاعر يا وينا وال نه دى 
څرگند او د ټول ولس شريكه پانگه گڼل كيږي. د منځپانگې له پلوه لنډۍ بيلابېلې 

موضوعگانې په خپله ځولۍ كې رانغاړي. 

  
 

فعاليتونه

1_  زده كوونكي دې د لاندې پوښتنو ځوابونه ووايي: 
u ولسي ادبيات څه ته وايي؟ 

u په ولسي پوهه كې كوم شيان شامل دي؟ 
u ولسي ادب يا شفاهي ادب څنگه له يوه نسل څخه بل نسل ته لېږدول كيږي؟

u ايا د ولسي ادب جوړوونكي يا ويونكي څرگند دي؟
u د ولسي او ليكلي ادب تر منځ مهم توپير څه دى؟

u د ملالۍ لنډۍ ټول په يادو ياده کړئ او ووايئ چې دغه لنډۍ زموږ په تاريخ کې څه 
مقام لري.

۲- زده كوونكي دې دا لاندې جملې په پنسل بشپړې كړي: 
u لنډۍ، چاربيتې د ........... مال او غزل  او شعر د ... مال دى.  

u د ولسي ادب په څنگ کې ......................  ادب پروت دى. 
u ليكوال خپل خام مواد له ......................... اخلي.

u څپه په ................ ډوله ده، يوه ................. او بله ..................... 
۳- زده كوونكي دې په څلورو ډلو ووېشل شي: 

لومړۍ ډله دې د لنډۍ جوړښت ووايي او په څو بېلگو كې دې بيان كړي. 
دويمه ډله دې د لنډۍ برخې بيان او په څو لنډيو كې دې وښيي.

درېمه ډله دې دا لاندې لنډۍ هجا كړي:
د بنې غږ راباندې وشو

لكه ډوډۍ په تناره كې وريته شومه
څلورمه ډله دې دا لاندې لنډۍ بشپړې كړي:

۱_  كه په ميوند كې شهيد نه شوې 		
..................................... 		

۲_ جانان مې سر په وطن كيښود 		
..................................... 		

كورنۍ دنده

زده  كوونكي دې د خپل كور له خلكو او گاونډيانو څخه لږ ترلږه لس لنډۍ زده کړي، 
په كتابچه كې دې وليكي او سبا دې په ټولگي كې ووايي.

نهم لوست

زده كړه: د ژوند اړتيا

n  موږ ولې ليك او لوست زده كوو؟
ليك لوست د زده كړې په معنا دى. زده كړه انسان ته د يوې موضوع د ليكلو او 
لوستلو وړتيا وركوي. هغسې چې د بدن د پياوړتيا او ودې لپاره بدني روزنه )ورزش(، 
خواړه اهميت او ارزښت لري، د ذهن او فكر د ودې او پياوړتيا لپاره زده كړه ارزښت 
لري. د زده كړې له لارې انسان ځان او جهان پېژني، خپل خداىپېژني، د خپل 
شاوخوا شيان پېژني، ښه له بدو او بد له ښو څخه  بېلولاى او د دوست او دښمن 
توپيرکولاى شي. د خپل ځان، خپلې كورنۍ او خپلې ټولنې د سوكالۍ او هوساينې 
لپاره كار كولاى شي، خپل وطن ودانولاى شي او د خپلو خلكو اوهېوادوالو لپاره د 

ښه خدمت جوگه كېداى شي.
n  زده كړه د انسان په ژوند كې څه ارزښت لري؟

n  لوستي او نالوستي خلك يو له بله څه توپير لري؟

زموږ په هېواد كې د زده كړې بهير په دوديز ډول له ډېر پخوا څخه پيل شوى او په بېلابېلو 
لارو يې وده او پراختيا موندلې ده. پخوا به هلكانو اونجونو په جوماتونو كې ديني زده كړې 
كولې. قرآن كريم به يې زده كولو، د هغه په معنا اوتفسير به يې ځان پوهولو او نورې ديني 
او  ليكل  به يې لوستل چې  تر لاسه كولې، د وخت دودېز كتابونه  به يې  اومذهبي پوهې 

لوستل زده كړي. دې زده كړو ته غير رسمي يا خصوصي زده كړې ويل كېدې. 
د زده كړې  پيل شوې.  ترڅنگ رسمي زده كړې  تېرېدو، د دې زده كړو  په  د وخت 
دې  په  نور.  او  ښوونځي  منځني  ښوونځي،  لومړني  لكه  شوې.  رامنځته  دورې  منظمې 
ښوونځيو كې د ټولنې د اړتياوو له مخې د ټاكلو هدفونو او موخو د تر لاسه كولو لپاره ټاكلي 
درسي كتابونه لوستل كېدل. كله به چې له دې ښوونځيو څخه څوك فارغ شو، نو په ښه 

ډول به په ليك او لوست پوهيدل او خپلې اړتياوې به يې پوره كولې.
امير  د  او  پيل  کې  وخت  په  خان  علي  شير  امير  د  کړې  زده  عصري  کې  هېواد   په 
په هېواد  م.( كال کې  په )1282 هـ . ش . 1903  پر مهال  پاچاهۍ  د  حبيب لله خان 
 كې د حبيبيې لېسې په جوړېدو د رسمي او اساسي زده كړو بنسټ كېښودل شو. اوس دا 
زده كړې ډېرې پراخې شوي. پر لومړنيو او منځنيو زده كړو سربېره ثانوي زده كړې، مسلكي 
زده كړې، د لويانو زده كړې او لوړې زده كړې هم شته.  په مليونونو هلكان او نجونې پكې 
لوست لولي او د هېواد لپاره دينې عالمان، قاضيان، ښوونكي، طبيبان )ډاكټران(، انجينران، 

اقتصاد پوهان او نور روزي. 
همدا زده كړې د هېواد د ودانۍ، پرمختگ او د هغه د اوسيدونكو د هوسا او سوكاله 

ژوند بنسټ او تهداب جوړوي.
د متن لنډيز:

زده كړه د انساني ژوند د نېكمرغۍ کونجي ده. هغسې چې ورزش د بدن د ودې 
لپاره ارزښت لري، همداشان زده كړه د انسان د فكر او ذهن له ودې او پراختيا سره 
مرسته كوي. زده كړه له انسان سره مرسته كوي چې ښه له بدوڅخه توپير كړي. زده 
كړه انسان لوړو پوړيو )مدارجو( ته رسوي.  زده كړه د ژوند يوه ډېره مهمه اړتيا ده. بې 

زده كړې ژوند په تورتم كې اوسېدو ته پاتې كيږي. په تورتم كې انسان خپله شاوخوا 
نه شي ليدلاى. د شيانو د ليدلو لپاره رڼا ته اړتيا ده. ژوند لكه تياره ډگر او زده كړه لكه 
ډېوه ده، چې په بركت يې انسان هرڅه ليدلاى شي. زموږ په هېواد كې د زده كړې 
بهير په دوديز ډول له ډېر پخوا څخه پيل شوى او په بېلا بېلو لارو يې وده او پراختيا 
موندلې او تر اوسنۍ كچې رارسېدلى دى. لنډه دا چې د ژوند ټولې نېكمرغۍ او 
خوشحالۍ په زده كړې كې چې ښه روزنه ورسره مل وي نغښتې دي. موږ ټول بايد 
هم پخپله او هم د كور او گاونډ نجونې او هلكان زده كړې او ښې روزنې ته وهڅوو 
او د هغې په گټو يې وپوهوو. پرې نه ږدو چې يو هلك او نجلۍ هم له زده كړې بې 

برخې پاتې شي.   

فعاليتونه

۱- زده كوونكي دې لاندې پوښتنو ته ځوابونه ووايي:
u  كه د بدن ودې ته ورزش او تمرين ارزښت لري، د ذهن ودې ته څه شى ارزښت لري؟	

     u د انساني ژوند د نېكمرغۍ کونجي څه شى ده؟ 
u  دوديزې زده كړې څه ته وايي؟  	

u  موږ ولې زده كړه كوو؟
۲- زده كوونكي دې په څلورو ډلو ووېشل شي او هره ډله دې د لاندې پوښتنو يوې ته 

تشريحي ځواب ووايي: 
لومړۍ ډله: د پوهو اوناپوهو خلكو توپير په څه كې دى؟ ايا هغوى يو تر بله برابر دي؟ 

بيان يې كړئ. 	
دويمه ډله: زموږ په هېواد كې د زده كړې بهير څنگه وده موندلې ده؟ په خپله ژبه يې 

بيان كړئ.

درېمه ډله: د اوسنيو زده كړو بهير او د هغې له لارې د ټولنې  د اړتياوو د پوره كولو لپاره 
کافي دي؟ په اړه خبرې وكړئ. 

څلورمه ډله: ستاسو په اند يو انسان ولې بايد تل د زده کړې لورته هڅه وکړي، څه گټه 
لري؟ په تفصيل پرې خبرې وكړئ.

۳- هر زده كوونكى دې په پورته لوست كې د معنا نومونه ولټوي او ودې يې  ليكي.

	
	 كورنۍ دنده

زده كوونكي دې په خپلو كورونو كې د زده كړې د ارزښت په هكله پنځه كرښې مقاله 
وليكي او بله ورځ دې د ټولگيوالو په وړاندې ولولي.

زده كړه له كوره تر گوره
وايي: يو دوست د يوعالم د ناروغۍ پر مهال د پوښتنې لپاره د هغه كور 
ته ورغى. عالم چې د ځنكدن په حالت كې و، له خپل دوست څخه 
يې د يوې مسئلې پوښتنه وكړه. دوست يې ورته وويل، ته د ځنكدن په 
حالت كې يې، په مسئله څه كوې؟ عالم ورته وويل: ))دا به ښه وي، 

چې پر دې مسئلې باندې پوه شم او بيا مړ شم((

په تېرو ټولگيو كې مو يو شمېر كلمې او د هغو د کره ليکلو بڼې وليدې. دا هم 
درته څرگنده شوه چې د زده كړې لپاره بايد په سم او کره ليکلو او لوستلو وپوهيږئ. 
په هره ژبه كې د وينا او ليك تر منځ توپير شته. هغسې چې خلك خبرې كوي، په 
ليك كې نه ليكل كيږي. سم ليكل ځانته يو معيار لري او دا معيار د ژبې د قاعدو 
سره  گډوډۍ  له  كې  لوست  او  ليك  په  لپاره چې  دې  د  كيږي.  رامنځته  له مخې 
مخامخ نشو، نو لا زمه ده چې دغه معيارونه زده او په ليك لوست كې يې په پام كې 

ونيسو.
n  كه مو د كلموسم ليكل زده نه وي، ايا سمه ليكنه كولاى شو؟

n  څنگه کولاى شو چې د سم ليکلو او سم لوستلو ژبنۍ وړتيا ولرو؟ 

لسم لوست 

ليكدود او اړتيا يې

املا او ليک
د تورو، كلمو، اشارو او ليك نښو د ليكلو طريقې ته املاء وايي چې په پښتو كې يې 
ليكدود بولي. په بله معنا په سمه بڼه د خپلو خبرو يا د بل د خبرو ليكلو ته املاء وايي. سم 
ليكل د سم تلفظ له مخې كيږي. ناسم تلفظ ناسم ليكل رامنځته كوي. په هره ټولنه كې د 

خلكو وينا او ليكنې تلفظ يو څه توپير لري.
ته نشي  پرته منځ  پېژندنې  له  او د هغو د نښو  ليكلو د طرز  ليكلې ژبه د  څرنگه چې 

راتلاى،  له دې امله بايد د هغې لارې چارې زده كړو. 
کلمې چې د انسان له خولې راوځي، كه د تورو په بڼه وليكل شي، ليكنه بلل کېږي. 

خروشتي او يوناني ليك چې تراسلام دمخه په افغانستان كې دود و، د اسلام د سپېڅلي 
دين په راتگ سره له منځه لاړ او خپل ځاى يې عربي ليكدود ته پرېښود.

د عربي ليكونو له ډلې څخه دوه ډوله ليك، يعنې نسخ او نستعليق د پښتو غږونو لپاره 
ومنل شو او د سلطان محمود غزنوي په وخت كې د هغه د وزير حسن ميوندي په لارښوونه 
د قاضي سيف الله په وسيله د پښتو د ځانگړو تورو لپاره مخصوصې نښې تنظيم شوې . د 
پښتو د غږونو د بڼو په ليكلو كې وخت په وخت بدلونونه راغلي دي. کله کله په دې برخه 
کې ځينې اختلافات هم رامنځته شوي، خو د پښتو ژبپوهانو او عالمانو د هڅو او پاملرنو له 
امله دغه اختلافات ډېر ژر له منځه تللي او د پښتو د غږونو او کلمو د ليكنې لپاره يوه کره 

او واحده بڼه رامنځته شوې ده.
پښتو الفبې دا لاندې دېرش توري لري:

ا، ب، پ، ت، ټ، ج، ځ، څ، خ، د، ډ، ر، ړ، ز، ژ، ږ، س، ش، ښ، غ، ك، گ، 
ل، م، ن، ڼ، و، هـ، ى، ي، ې، ۍ، ئ.

د عربي ژبې دا لاندې لس توري هم په پښتوكې په دخيلو كلمو كې كاريږي:
ث، ح، ذ، ص، ض، ط، ظ، ع، ف، ق

پښتو داسې اته توري لري، چې هغه په دري او عربي ژبو كې نشته او هغه دا دي:
ټ، څ، ځ، ړ، ږ، ډ، ښ، ڼ

د متن لنډيز:
املا او ليك د يوې ژبې د سمې ليكنې لارې ته وايي. هره ژبه ځانته ليكدود 
لري. دا ليكدود د هغې ژبې په ټولو ليكنو كې كارول كيږي. موږ په خپل گړ دود 
او لهجه كې يو راز خبرې كوو، خو په ليكنو كې بيا هغه ډول نه ليكو، لكه: ))څه 
الته ورشه(( سمه او ليكنۍ  كى؟(( سمه او ليكنۍ بڼه يې )څه كوې؟( ده. ))الكه 
بڼه يي ))هلكه هلته ورشه.(( دې ته ليكنۍ بڼه وايي.  په واحد ليكدود كې د ژبې له 
لهجو او څانگو څخه هغه بڼه را اخلي چې ليكل يې اسانه وي او له بلې كلمې سره 

يې معنا گډه نشي.

فعاليتونه

۱_ زده كوونكي دې لاندې پوښتنو ته ځوابونه ووايي:	
u  املا څه ته وايي؟

u له اسلام دمخه په پښتونخوا كې كوم ليك مشهور و؟
u  په افغانستان کې د اسلام له راتگ څخه وروسته كوم ليك دود شو؟

u  ايا د ولس ژبې ته ليكنۍ ژبه ويلى شو؟
u  ليكلې ژبه څه شي ته وايي؟ 

۲_ زده كوونكي دې د لاندې جملو تش ځايونه په مناسو كلمو په پنسل ډك كړي: 
u پښتو الفبې ...................... توري لري.

u  د پښتو ژبې .................. توري په دري كې نه كارول كيږي.
u  د عربي ژبې  ...................  توري په پښتو ليك كې كارول كيږي.

u ليك تر ژبې ..................... راپيدا شوى؟

۳_ زده كوونكو دې په دريو ډله وويشل شي:
لومړۍ ډله دې په لوست كې بېلا بېلې )ى گانې( په نښه كړي.  	 

دويمه ډله دې په پورته لوست كې خاص نومونه په گوته او د نورو ترمخه دې يې ووايي  
درېمه ډله دې په پورته لوست كې پنځه عام نومونه په نښه او په ټولگي كې دې يې ولولي.

	
كورنۍ دنده

زده كوونكي دې هڅه وكړي، د كورنۍ د غړو په مرسته داسې كلمې پيدا كړي چې د 
تلفظ او ليكلو تر منځ يې توپير وي. دا كلمې دې يو په بل پسې وليكي او ټولگي ته دې يې 

راوړي.

 

    له گناهه تـل پرهېز كړه	 	     له فساده ډېر گـــــرېز كړه
    گـناه مــه گڼه حقـــــيره	     كه كمكۍ وي كه كبيره
   استخفاف1  د گناه جانه	                 سـړى باســـي له ايمـانه

ملا فيض محمد مرحوم )د موسهي اخوندزاده(
))فيض محمد اخونزاده د کابل د موسهي ولسوالۍ اوسيدونکى او د 
ديارلسمې هجري پيړۍ له نومياليو ديني پوهانو، ملي غازيانو، ليکوالو 
او شاعرانو له ډلې څخه دى. د امير شير علي خان معاصر او د روضة 

المجاهدين په نوم خپل يو منظوم کتاب يې هغه ته ډالۍ کړى دى((
1 _ استخفاف: خفيفه او سپکه ګڼل 

n  د رسنيو په اړه څه معلومات لرئ؟
n  ورځپاڼه څه ډول رسنۍ ده؟

n  د کتاب، مجلې او ورځپاڼې توپير څه دى؟
نن ورځ رسنۍ په ټوله نړۍ کې ډېر اهميت او ارزښت لري. رسنۍ چې د ټولنيزو 
اړيکو د وسيلو په نوم هم يادېږي، د ورځپاڼې، جريدې، مجلې، راډيو، تلويزيون او 
د نورو په بڼه خپرونې کوي. اوس نړۍ له تخنيکي پلوه ډېره پرمختللې ده او د رسنيو 
نوې بڼه رامنځته شوې چې بريښنايي رسنۍ ورته وايي او د انټرنيټ، راديو، تلويزيون 
په بڼه دي. ورځپاڼه د رسنيو په لړ کې خپل ځانگړى ځاى لري. په دې لوست کې د 

ورځپاڼې په هکله له تاسو سره خبرې لرو.

يوولسم لوست

ورځپاڼه: د معلوماتو چينه

ورځپاڼه هغه خپرونې ته وايي چې هره ورځ د سهار يا مازيگر يا په اوونۍ کې دوې يا 
درې ځلې خپرېږي. ورځپاڼې بېلا بېل معلومات، ورځني او تازه خبرونه،  نړيوالې سياسي، 
معلومات  رنگارنگ   نور  او  اعلانونه  لوبې  ورزشي   ، موضوعگانې  اقتصادي  او  پوځي 
خپروي.  ورځپاڼه د سرمقالې لپاره ځانگړى ځاى لري چې مسؤول چلوونكى پكې د روانو 
چارو په اړه د خپلې ادارې نظريات څرگندوي. په پرمختللو هېوادونو كې د يوې ورځپاڼې 
د مخونو شمېر کله کله ډېر زيات وي. د هرې موضوع لپاره بېلې بېلې پاڼې او يا ځانگړي 

ستونونه لري.
په افغانستان كې لومړۍ خپرونه د امير شېرعلي خان د واكمنۍ )1247 – 1258 هـ . ش.( 
په  او كله هم  په اوونۍ  النهار نومېده چې كله  پېر كې رامنځته شوه. دا خپرونه شمس  په 
پنځلسو ورځو كې يو وار خپرېده. د دې خپرونې مسؤول مدير او مهتمم ميرزاعبدالعلي 
او خبريالان درلودل.  لپاره ځانگړي مخونه  بېلو موضوعگانو  بېلا  نوميده. دې خپرونې د 

بهرني خبرونه هم پكې خپرېدل.
بيا ))سراج الاخبار افغانستان(( رامنځته شو. دا اخبار د  النهار څخه وروسته  له شمس 
هېواد د پياوړي ليكوال مولوي عبدالرؤف خاکي کندهاري په مديريت د اميرحبيب الله خان 
په واکمنۍ کې پيل شو، خو يوازې يوه گڼه خپور شو. ورپسې د ))سراج الاخبار افغانيه(( په نامه 
يوه مهمه جريده د نوميالي ژورناليست او ليکوال محمود طرزي له خوا د )1290 هـ .ش.( 
كال د تلې په مياشت كې تاسيس شوه. لومړى په ډبرينه چاپخونه او وروسته په حروفي بڼه په 

دولسو اوڅوارلسو مخونو كې انځوريزه خپرېده.
په )1919م( كال كې له خپلواكۍ اخيستلو وروسته په هېواد كې خپرونې زياتې شوې. 
د هېواد پر پلازمېنې كابل سربېره د هېواد په نورو ولايتونو كې د خپرونو شمېر تر درويشتو 

پورې ورسېد.
رسنيو  د  او  جوړېدو  له  ادارې  نوې  د  راوروسته  كال  )2001م(  له  كې  افغانستان  په 
په  خپرونو  او  ورځپاڼو  د  وروسته  څخه  كېدو  رامنځته  له  ازادۍ  د  بيان  د  او  )مطبوعاتو( 
شمېر كې بې كچې زياتوالى راغى اوهغه دا چې يوازې په پلازمينې كې له درېو سوو څخه 

زياتې ورځپاڼې، اوونيزې، مياشتنۍ او نورې رامنځته شوې. همداسې د هېواد لوى ښارونه 
درواخلئ. د دغو خپرونو په لړ کې له ورځپاڼې، جرېدې، مجلې، راډيو او تلويزيون څخه 
نيولې تر برېښنايي رسنيو پورې ټولې شاملې دي. يو شمېر يې رسمي او دولتي دي، يو شمېر 

يې په بېلا بېلو ټولنو او سازمانونو پورې تړلې دي او نورې يې أزادې او شخصي بڼه لري.
زموږ په هېواد كې ورځپاڼې له څلورو څخه تر اتو او دولسو پورې مخونه لري. زياتره يې 
په اخباري كاغذ باندې چاپيږي. د ليك او لوست د كچې د ټېټوالي له امله زموږ په هېواد 
كې ورځپاڼې لږ شمېر لوستونكي لري. هېواد، انيس او اصلاح نامتو ورځپاڼې دي او کابل 
ټايمز په انگليسي ژبه خپرېږي. بايد ووايو چې کتابونه او رسالې په مهالنۍ بڼه نه خپريږي، 
خو رسنۍ يعنې ورځپاڼې، جريدې او مجلې په يوه ځانگړي مهال په پرله پسې توگه خپرونې 

کوي.

د متن لنډيز:
ورځپاڼې او اخبارونه داسې معلومات او خبرونه خپروي چې انسان ورته په هماغه 
شېبه او مهال اړتيا لري. ورځپاڼې او رسنۍ موږ د نړۍ له ورځنيو پېښو او د علم او 
تخنيك له پرمختياووخبروي. ورځپاڼه د لوستونکي معلومات زياتوي او د نړۍ له 
روانو او جاري حالتونو څخه يې خبروي. راډيو اوتلويزيون هم انسان ته د ورځنيو 
معلوماتو او نوو څېړنو او پرمختياوو په هكله په زړه پورې پروگرامونه خپروي. بايد 
د تلويزيون د مثبتو، علمي اومعلوماتي پروگرامونو ننداره وكړو او له هغو څخه لازم 
معلومات تر لاسه كړو.  له مطالعې سره عادت او په هغې باندې روږدېدل، د انسان 
لپاره ډېر ضروري دي . گرانو زده كوونكو ته سپارښتنه كيږي چې له مطالعې سره 
مينه پيدا كړي او لږ ترلږه په يوې ورځپاڼې كې گډون وكړي او د هغې له موضوعگانو 

څخه گټه واخلي.

    1_ لاندې پوښتنو ته تشريحي ځوابونه وواياست:
u  د ورځنيو معلوماتو په انتقال كې د ورځپاڼو د ارزښت په اړه خبرې وكړئ.

u  زموږ په هېواد كې لومړۍ خپرونه په كوم وخت كې او د چا له خوا رامنځته شوه؟
u  د کتاب، مجلې او ورځپاڼې توپير څه دى؟

۲- لاندې پوښتنو ته سم ځوابونه وواياست: 
u  له شمس النهار وروسته كومه خپرونه رامنځته شوه؟

u  ورځپاڼه څه راز خپرونه ده؟
u  په ورځپاڼې كې كوم ډول موضوعگانې خپرېږي؟

u د هېواد د څو ورځپاڼو نومونه واخلئ .  
۳-  د لاندې جملو تش ځايونه په مناسبو كلمو ډك كړئ :

u  په .................. كال كې له خپلواكۍ اخيستلو څخه وروسته په هېواد كې د 
خپرونو شمېر زيات شو.

u  سراج الاخبار افغانيه د .................. له خوا رامنځته شوه.
۴- زده كوونكي دې په درېو ډلو ووېشل شي.

يې  دې  كې  لست  يو  په  او  نښه  په  نومونه  كې خاص  لوست  پورته  په  دې  ډله  لومړۍ 
وليكي.

دويمه ډله دې په لوست كې اوږدې )ې گانې( په نښه او د هغوى اړوندې كلمې دې په يو 
لست كې وليكي.

درېمه ډله دې دا لاندې كلمې معنا او په جملو كې وكاروي:
ارزښت، مطالعه، ځانگړى، ورځپاڼه، خبريال، پياوړى،  پلازمېنه

فعاليتونه

كورنۍ دنده

الف: زده كوونكي دې له ورځپاڼو څخه د خپلې خوښې يوه موضوع  قيچي )پرې کړي( 
بله ورځ دې يې له ځان سره راوړي. هر زده كوونكى دې د خپلې موضوع په اړه نورو ته 

معلومات وركړي.
ب : ايا تاسو مينه لرئ چې كومه مقاله يا مضمون مو په ورځپاڼه كې خپور شي؟ ايا تاسو 
غواړئ ليكوال شئ؟ همدا مو وخت دى. لستوڼي بډ وهئ، د ښوونكو، مور پلار يا نورو 

انډيوالانو په مرسته په ليكنه پيل وكړئ.

 كتاب د بشر د روح خواړه دي.
 حضرت علي كرم الله وجهه

 د شلمې پېړۍ د تمدن ستنه كتاب او رسنۍ دي. 
روزولت

لاندې جدول په بله سپينه پاڼه كې وليكئ او په متن  كې يې د 
))پوهنه(( كلمه پيدا او په خپله خوښه يې رنګه كړئ. 

سروفحد ح 

چزعايس

خراسعط

طهـنهـوپب

اعفاکمد

ظخرښزځډ

n  أيا د صالح محمد هوتك نوم مو اورېدلى دى؟
 لكه چې دمخه مو لوستي دي، زموږ د هېواد د علم او ادب د ډگر د اتلانو شمېر 
زيات دى. د دغو پوهانو په ډله كې يو هم مولوي صالح محمد »هوتك« دى. صالح 
محمد »هوتك« پر شعر او شاعرۍ سربېره  ښوونكى هم و. د خلكو په درد ښه 
پوهېده او د خلكو د خوږ او درد د ليرې كولو لارې چارې ورته ښې څرگندې وې. 

دلته د نوموړي په اړه له تاسو سره خبرې کوو.    
n  د شاعرانو او ليكوالو له شعري پيغامونو څخه څه انتباه اخيستلى شو؟

له  هغوى  د  او  وياړو  ليكوالانو  او  شاعرانو  پوهانو،  په  هېواد  گران  د  موږ  ولې    n
لارښوونو څه گټه اخلو؟

دولسم لوست

ليکوال او ښوونکى: صالح محمد هوتك

مولوي صالح محمد »هوتك« كندهارى د  فيض محمد زوى په )1269 هـ . ش( 
كال کې  په  كندها ر كې زېږېدلى دى. لومړنۍ زده كړې يې د کابل د حبيبيې ښوونځي كې 
تر سره كړې دي. وروسته په همدې ښوونځي كې د ښوونكي په توگه ټاكل شوى دى. د پښتو 

ژبې د لوست تدريس يې كاوه او د پښتو ژبې درسي كتابونه يې ليكل.
د هغه  زياتره ليكنو تعليمي اودرسي بڼه درلوده.مثنوي يې يو ادبي اثر دى. دا اثر درې زره 
بيتونه لري او د مولوي جلال الدين محمد بلخي د مثنوي له ځينو برخو څخه په أزاده توگه 
ژباړل شوې دي. مولوي صالح محمد »هوتك« د پښتو د اوسني ادب د يوې مخکښې 

څېرې  په توگه نه هيرېدونكي خدمتونه كړي دي.
د نوموړي د ))بلبل ژړا(( يا په ))قفس كې بلبل(( شعر د عبدالهادي »داوي« د شعر ژباړه 
ده. دې شعر زيات شهرت وموند، ځكه په ژباړه كې يې له دومره ظرافت څخه كار اخيستى 
چې ځانگړې ادبي ښکلا لري. د اميرحبيب الله د واکمنۍ په وخت کې په سراج الاخبار 
کې خپور شوى دى، د خپلواکۍ د ولولو په پيدا کولو کې يې هم په خپل وخت کې ستره 

ونډه اخيستې ده.  موږ يې د نمونې په توگه څو بيته را اخلو:

بلبله شوله  غوږ  تر  زما  سحر  يو 
ويله يې  دا  ژړل  يې  كې  قفس  په 
چې بندي شوم د صياد له سخته دله
ولې نه پوښتي څوک حال زما يو له بله
زما كاروبار  فغانه  بې  نشته  ولې 
زما وار  په  راغى  ابدي  حبس  ولې 
نه محرم چې د زړه حال ورته بيان كړم
نه مې وس چې خبرداره بلبلان كړم

))په قفس كې بلبل(( د پښتو د معاصر ادب يوه غوره بېلگه ده. يو ملي ارمان په كې په 
ښكلي عاطفي رنگ كې غبرگ شوى دى.

نوموړي لاندې اثار ليكلي دي:
۱- خود اموز پښتو )دوه ټوكه(،  د پښتو لومړى كتاب،  پښتو ژبه، )دوه ټوكه(،  د پښتو 
اولو الامر،  پښتو مثنوي،  تذكره  تدريسي كتاب،  پښتو صرف و نحو )ژباړه(،  اطاعت 
الشعراء او يو شمېر نور. مولوي صالح محمد »هوتك« په )١٣٣٩ هـ . ش ( کال په کابل 

کې وفات شوى دى.

د متن لنډيز:
او ښوونكى و. دى  ليكوال  »هوتك« د پښتو خوږ ژبې شاعر،  صالح محمد 
مينې  له  وطن  د  ټول  ده شعرونه  د  کبله  له همدې  او  و  لېوال  د  خپلواکۍ سخت 
ډك دي. په شعر او ليكوالۍ او همدارنگه د شعر په ژباړه كې يې لوى لاس درلود. 
د ده د شعر ژبه تونده وه. له دې امله د هېواد غليمان ترې ډارېدل. لكه چې دمخه 
مو ولوستل صالح محمد »هوتك« زيات شمېر ليكنې كړي دي چې هره يوه يې 

ځانګړی ارزښت لري.

  
فعاليتونه

    1_ زده كوونكي دې لاندې پوښتنو ته ځواب ووايي: 
u  د مولوي صالح محمد »هوتك« د شعرونو موضوعگانې څه دي؟

u  د صالح محمد »هوتك« د شعر كوم اړخ ډېر غښتلى و؟

u  د صالح محمد »هوتك« د څو کتابونو نومونه واخلئ.
u  ستاسې په نظر مولوي صالح محمد »هوتك« د پښتو ژبې ودې ته څه خدمت کړى دى؟ 

۲- زده كوونكي دې د لاندې جملو خالي ځايونه په مناسبو كلمو پر پنسل ډك كړي:
u مولوي صالح محمد »هوتك« خپلې زده كړې په ...... كې ترسره كړي دي.

u  د  صالح محمد »هوتك« مثنوي ................ بيته لري.
u  صالح محمد ............... په پښتو ژباړلى دى؟

۳- زده كوونكي دې د لاندې پوښتنې تشريحي ځواب ووايي:
u  په قفس كې د بلبل د ژړا  شعر  څه شى څرگندوي؟ بيان يې كړئ.    

	

 
كورنۍ دنده

تاسې په ټولنه کې د شاعر او ليکوال په ارزښت څومره پوهېږئ؟ په دې اړه څو کرښې 
وليکئ. د ليکلو په وخت کې مو د مولوي صالح محمد »هوتك« د شعر په هکله خبرې 

په پام کې وي.

هيڅكله ځان د چا بنده كوه مه، ځكه ته الله تعالى أزاد پيدا كړى يې. 
حضرت علي كرم الله وجهه

كه ونه كړاى شو أزاد واوسيږو، غوره ده چې  مرگ  ته په خلاصه غېږ 
هركلى ووايو.

مهاتماگاندي
د يو ښه حكومت نښه، د هغه د وينا او عمل أزادي ده.

كنفيشيوس

           طاق ظفر: د خپلواکۍ څلى
ديارلسم لوست 

د افغانستان تاريخ د يرغلگرو او ښکېلاک گرو په وړاندې له سرښندنو او مبارزو 
ډک دى. وخت په وخت د نړۍ او سيمې يرغلگرو زموږ پر گران هېواد تيری کړی 

دی، خو زموږ خلکو يې هم په مېړانه مقابله کړې ده.
د پغمان د بري څلى )طاق ظفر( د افغانستان د خپلواکۍ د بېرته گټلو يوه ښه نښه 

ده، دا د هېواد د ميړنيو د ياد څلى دى.
n  تاسو د پغمان د طاق ظفرنوم اورېدلى؟

n  د يادگار څلي او منارونه د څه شي استازيتوب كوي؟
n  د خپلواكۍ د درسونو زده كړه څه گټه لري؟

د پغمان طاق ظفر يا د بري څلى زموږ د هېواد د تاريخي كارنامو د وياړ نښه او يادگار دى. 
د پغمان طاق ظفر د هېواد د خپلواکۍ د شهېدانو د يادونې په موخه له كابل څخه )27( 

كيلومتره ليرې په پغمان كې جوړ شوى او ډېر عظمت او دبدبه لري. 
نوموړى څلى د افغانستان د خپلواكۍ د ستر اتل غازي امان الله خان د پاچاهۍ په پېر كې 
جوړ شوى دى. كله چې امير امان الله خان د سلطنت واگې په لاس كې واخيستلې، د هېواد 
د خپلواكۍ اخيستل يې پر ځان لازم وگڼل. په ټينگ هوډ او كلكې ارادې يې د )1298هـ 
. ش( كال د زمري مياشتې په اته ويشتمه د افغانستان خپلواكي له انگرېزانو څخه واخيسته. 
طاق ظفر د نوموړي هېوادپال پاچا د وياړلو كارنامو لپاره په پغمان كې جوړ شوى دى.  د هغو 
ځوانانو نومونه چې د خپلواكۍ په لار كې قرباني شوي او د هېواد د أزادۍ لپاره يې خپلې 
وينې تويې کړي دي، د نوموړې أبدې په غاړو مورگو كې ليكل شوي دي. دا نومونه د دې 

زړور او سرتېر ولس لپاره د خپل تېر تاريخ روښانه هنداره ده.
كومې تاريخي أبدې چې د افغانانو د لرغوني تاريخ د حماسو، كارنامو او يادگارونو انځور 
وړاندې کوي، يو يې هم منارونه دي.  منارونه او أبدې د يرغلگرو په وړاندې زموږ د نيكونو 

د مېړانو، اتلوليو، سرښندنو، برياليتوبونو او زړورتيا ځلانده نښې دي. 
د هېواد په ډېرو ځايونو او ښارونو كې يادگاري منارونه او څلي جوړ شوي  دي. په كابل 
ښاركې د ميوند د ډگر د اتلې ملالۍ په ياد د ميوند څلى، د جمهوري ارگ په وړاندې د 

خپلواكۍ منار او نور يادولاى شو.
د متن لنډيز:

او برمه ډكې ورځې لري.  د دغو وياړونو  په اوږدو كې له وياړ  تاريخ  افغانان د 
د تلپاتې ياد لپاره يې د ځينو په ياد منارونه او څلي جوړ كړي دي. هر څلى موږ ته 
د اخيستلو د لارې  يادونه كوي. د خپلواكۍ  پلرونو د سرښندنو  او  نيكونو  د خپلو 
شهيدانو اتلولي راپه زړه كوي. له هېواد سره مينه او د وطن د ساتنې او ودانولو لپاره 



61

د هاند او هڅو مينه راسره پيدا كوي. موږ ته د دې درس راكوي چې د خپلو نيكونو 
او پلرونو ميراث په مېړانه وساتو او د هغه درناوى وكړو.

فعاليتونه

      1_ زده كوونكي دې لاندې پوښتنو ته تشريحي ځوابونه ووايي:
 u طاق ظفر ېا د بري څلی د څه شي نښه ده؟

 u منارونه او څلي موږ ته څه را په زړه كوي؟ څرگند يې كړئ.
 u د نيكونو او پلرونو ميراث څنگه ساتلى شو؟ خبرې پرې وكړئ.

2_ د لاندې پوښتنو درې ځوابونه ليكل شوي، تاسو يې سم ځواب په نښه كړئ:
خپلواكي څنگه ساتل كېږي؟

 uخپلواکي د يو ولس په وينو ساتل کېږي.
 u خپلواکي د پخلاينې له لارې ساتل کېږي.

 uخپلواکي د ولس په اتحاد او يووالي ساتل کېږي.
3_ د خپلواكۍ د گټلو څلي ولې جوړيږي؟

 u چې د هېواد ښارونه ښايسته شي.
 u  چې څرگنده كړي موږ خپلواكي اخيستې.

 u  چې پرې ووياړو او د ساتلو لپاره يې سرونه وښندو.
4_ زده كوونكي دې په دوو ډلو ووېشل شي. د يوې ډلې غړي دې په وار د پورته لوست 
په اړه پوښتنې وكړي او د بلې ډلې غړي دې په خپل وار هغې ته ځوابونه ووايي. ښوونكى 

دې د بهير څارنه وكړي.

كورنۍ دنده

زده كوونكي دې د هېواد د خپلواكۍ د گټلو په اړه د مور او پلار  يا نورو لويانو په مرسته 
خپل معلومات بشپړ او بله ورځ دې يې په ټولگي كې په خپله ژبه ووايي.

أزادي تر پاچاهيه لا تېرى كا
                                   چې د بل ترحكم لاندې شي زندان شي

خوشحال خان خټك

n  له بېكارانو او بدكارو سره ناسته ولاړه څه زيان لري؟
تر څنگ   كړې  زده  او  لوست  د  ښايي  كوونكي  زده  ده.  كيسه  اخلاقي  يوه  دا 
روزنيز او اخلاقي لوستونه هم زده كړي چې  په پاى كې په ښو او نيكو اخلاقو يو 
سمبال انسان ترې جوړ او د ټولنې او ولس د ښه خدمت جوگه شي. له نيكانو او ښو 
خلكو سره ناسته ولاړه سړى سمې او نيكې لارې ته رابولي، خو له بدانو او بېكارانو 

سره سړى د بدمرغۍ كندې ته لوېږي.
n  ايا تاسې له ښو خلكو سره د ناستې ولاړې په گټه پوهېدلي ياست؟

n  دا څه معنا لري چې د ديگ تر څنگ ناسته د سړي جامې،  لاسونه او پښې 
توروي؟

څوارلسم لوست

            قاضي او نوكر

يو سړى له قاضي سره نوكر و. په ډېر اخلاص او ايماندارۍ يې د قاضي خدمت كاوه. 
قاضي هم ترې خوښ و او هر ډول مرسته به يې ورسره كوله. 

يوه ورځ نوكر د قاضي د ځمكې په اړولو بوخت و.  په ځمكه كې يې له سرو زرو يوه 
ډكه كټوه ومونده او نېغه يې قاضي ته راوړه. ورته ويې ويل: قاضي صاحبه! دا د سرو زرو 
كټوه مې ستا په پټي كې وموندله. قاضي ډېر زيات خوشحاله شو او مزدوري يې ورزياته كړه. 

هر وخت يې مرستې ورسره كولې. 
څه موده وروسته هغه سړي د قاضي مزدوري پرېښوده او بېكاره شو. له يوه او بل سره به 
گرځېده. د خداى  كړه وو، له غلو او بد كارو سره ملگرى شو. يوه ورځ يې د يوې ښځې 
غوږوالۍ پټې كړې. خلكو هغه ونيو او د غلا په تور يې محمكې ته راوست. په محكمه 
كې همغه قاضي ناست و چې دى ورسره څه موده د مخه نوكر و. غل يې قاضي ته وړاندې 

كړ.
قاضي چې مزدور وليد، نو ډېر خپه شو. له ځان سره يې وويل دا خو ډېر نيك سړى 
و. د يو بل چا په تور به يې دلته راوستى وي. كه هغه غلا كولاى، نو هغه زما په ځمكه كې 

موندلي سره زر به يې پټ كړي وو. 
قاضي ترې پوښتنه وكړه چې درواغ او رښتيا څرگند شي. هغه هم ورته رښتيا وويل او 
خپل جرم يې ومانه. قاضي ورته وويل: ))زما په ځمكه كې دې د دې غوږواليو سل هومره 
ناڅيزه غوږوالۍ پټې كړي دي.  سره زر وموندل، خو بې خيانته دې راكړل. اوس دې دا 

ولې؟((
مزدور ورته وويل: ))لومړى مې له ښو خلكو سره ناسته او ولاړه وه. په غلا نه پوهېدم او 
نه مې بد كارونه كول. اوس له وزگارو او بدكارانو سره مل يم؛ ځكه په غلا او بدو كارونو 

روږدى شوم((
له پورته كيسې څخه مو دا نتيجه واخيسته چې هيڅ وخت بايد له بدكارانو او وزگارو 
خلكو سره ناسته ولاړه ونه كړو. كه كله له هغوى سره ناستې ته اړ شو، بايد د هغوى له بدو 

كارونو څخه پند او عبرت واخلو.

هوښياره كښېنه  م��ه  س��ره  ب��دان��و  ل��ه 
ب��دان ت��ا باسي ل��ه ژون���ده ل��ه روزگ���اره
گرځه لېرې  بدانو  له  وي  توان  دې  څو 
چې بد گرځې، بد په پرځې بد كرداره

د متن لنډيز:
په ډېرو ټولنو كې دا وينا موجوده ده چې سړى بايد  له بدو خلكو سره له ناستې 
ولاړې ځان وژغوري. انسان د طبيعت له مخې منونكى خوى لري. ددې لپاره چې 
سړى له ناوړو او بدو كارونو خوندي پاتې شي، بايد له بدانو سره خپله ناسته ولاړه 
كمه كړي. له پوهانو او عالمانو سره ناسته ولاړه سړى د نېكمرغۍ او له بدانو سره 
ته  كندې  بدمرغۍ  د  ځان  هرچا خوښه چې  د  نو  اوس  بيايي.  ته  خوا  بدمرغۍ  د 
غورځوي او كه له ځانه غوره او نېک انسان جوړوي! غوره او نېک انسان خپله هم 

نېکمرغه دى او ټولنه هم ورسره نېکمرغه کېږي.  

   
فعاليتونه

     1_  زده كوونكي دې دا لوست په پوره پام ولولي او كه داسې كومه ورته كيسه يې په زړه 
وي، نورو زده كوونكو ته دې يې ووايي.

2_ له لوست څخه تر لاسه شوى پند دې په خپله ژبه ووايي.
3_ زده كوونكي دې په پورته لوست كې د پنځه گونو )ى( گانو لرونكې كلمې بېلې او 

هره ډله دې په يو لست كې وليكي.



66

  
كورنۍ دنده

زده كوونكي دې پام وكړي چې د لوبو اوساعت تېرۍ پرمهال له چا سره ناسته ولاړه 
لري.

د خپلو ملگرو او همزولو په پام کې نيولو سره دې، دې کيسې ته ورته يوه  کيسه دې سباته 
په ټولگي کې ووايي.

كه خپلو اولادونو ته ادب ورزده كړئ، دا كار  تر هرې ورځې  صدقې 
وركولو غوره دى.

 حضرت محمد

 
        كه سپين اوسره يې په كور كې تل وي

                                                 چې نه يې علم نه يې عمل وي
         بنياد يې نشته أخر به خوار شي

                                       بخت به تركومه  ورسره مل وي
عبدالقادر خټك 

ښوونه او روزنه يوه لړۍ ده چې پيل يې د پلار او مور په لاسونو كې 
دى.

جان ديوي

معلومات  څه  اړه  په  ليکوالو  او  شاعرانو  پخوانيو  يا  کلاسيکو  د  ژبې  پښتو  د    n
لرئ؟

د پښتو ژبې په ادب کې ډېر نوميالي شاعران تير شوي دي چې زموږ ژبه او ادب 
په  برخو کې يې هم  نورو  په  او د ادب  لري  ديوانونه  يې غني کړى دى. د شعرونو 
سلگونو کتابونه ليکلي او موږ ته يې راپريښي دي. د خوشحال خان خټک کورنۍ په 
دې لړ کې ډېر خدمتونه کړي دي. د دې لويې کورنۍ يوه څېره عبدالقادر خان خټک 

دی چې په دې لوست کې د هغه ژوند ليک او شعرونه لولو.

پنځلسم لوست

  عبدالقادر خان خټك: نامتو شاعر



68

عبدالقادر خټك د پښتو ژبې د ستر ليكوال او د تورې او قلم خاوند خوشحال خان 
خټك زوى دى. د زېږېدو نېټه يې )1063 هـ . ق( ده. د ژوند ښايسته ډېره برخه يې د 
وخت په تيارو كې پټه پاتې ده. له كوچنيوالي څخه يې په دوديزې زده كړې پيل كړى و. د 

عبدالقادرخان د وينا له مخې لومړنى استاد يې خپل پلار، خوشحال خان و.
د عبدالقادر خان خټك له اثارو داسې جوتيږي  چې هغه لوړ علمي او ادبي صلاحيت 
درلود.  خداى ښه استعداد ورپېرزو كړى و. پر پښتو سربېره په فارسي او عربي ژبو ډېر 
ښه پوهېده. عبدالقادر خان په ديني او ادبي پوهنو كې لوى لاس درلود او د همدې پوهنو 

تدريس يې هم كاوه.
عبدالقادر خان خټك د خپل علمي، ادبي او فرهنگي ژوند ترڅنگ سياست ته هم لاس 
ورغځولى دى. د ملي او سياسي هڅو په لړ كې يې له خپل پلار، خوشحال خان سره په ځينو 

مشهورو جگړو كې برخه اخيستې وه.
 د عبدالقادر خان خټك شعرونه تصوفي او عرفاني اړخ هم لري.

زموږ د دغه شاعر د مړينې كره نېټه څرگنده نه ده، خو د ځينو شواهدو او تاريخي پېښو 
له مخې يې مړينه د )1125هـ . ق( كال په شاوخوا كې اټكل شوې ده.

د عبدالقادر خان د اثارو شمېره د )60( په شاوخوا كې ښودل شوې ده چې د اشعارو 
ديوان، نصيحت نامه، څلوېښت حديثونه، قصيده برده، يوسف زليخا اوگلدسته تر لاسه 

شوي او د ادم خان درخانۍ او د معماوو د رسالې نومونه يې اخيستل شوي دي.

د متن لنډيز:
څخه  خټك  خوشحال  پلار  خپل  له  كړې  زده  خپلې  خټك  خان  عبدالقادر 
ترلاسه كړې دي. د هغه له اثارو څخه داسې جوتيږي چې هغه  يو  پوه او د ادبي 
واك  او ښه استعداد  خاوند و.  په فارسي او عربي ژبو ډېر ښه پوهېده. عبدالقادر 
خان په ديني او ادبي پوهنو كې لوى لاس درلود او د همدې پوهنو تدريس يې هم 

كاوه. نوموړي زيات شمېر كتابونه ليكلي يا ژباړلي دي.

د عبدالقادر خټک د شعر دغه بېلگه ولولئ:

غزل

ختلو تخت  په  پادشاهۍ  د  خوښ  شه  مه 
پ��رې��وت��ل��و د  ك����وه  ي���ې غ���م  ه��م��ې��ش��ه 
رډې رډې  مظلومو  په  كړې  اوس  مو  چې 
وتلو د  س��ت��رگ��و  دې  د  ش��ه  م��ه  غ��اف��ل 
وي أزاري  دل  همېشه  ي��ې  پېشه  چ��ې 
ك��ت��ل��و د  دي  ن����ه  م���خ���ون���ه  ه���غ���و  د 
كبر ج��ام��و  زردوزو  پ��ه  ك��ړې  ت��ل  ځكه 
اغوستلو د  ك��ف��ن  د  ي���ې  غ��اف��ل  چ���ې 
ن��اگ��ه��ان��ي دى ت��اخ��ت  س���ورو  د  اج���ل  د 
نتلو له  خلاصيږي  نه  يې  ك��ور  هيڅ  چې 
وي م���رده  چ��ې  ع��ب��دال��ق��ادره  زړه  ه��غ��ه 
س��ات��ل��و د  دى  ن���ه  دن���ن���ه  گ���وگ���ل  پ���ه 

فعاليتونه

زده    u    زده  كوونكي دې په خپل وار پورته شعر په ډېره ښه او ادبي ژبه ووايي. )ديكلمه 
دې يې كړي.(

 u زده کوونکي دې د لوست نوي لغتونه وار په وار په مناسبو او معنا لرونكو جملو 
كې وكاروي.

 u  دا بيت دې په خپله ژبه معنا كړي: 
مه شه خوښ د پادشاهۍ په تخت ختلو 

همېشه يې غم كوه د پرېوتلو 
 u دا بيت په نثر واړوئ:

چې مو اوس کړې په مظلومو رډې رډې
غافل مه شه ددې سترگو د وتلو

 u  ووايي چې له گلستان څخه پر پښتو د ژباړل شوي كتاب نوم څه شى دى او چا 
ژباړلى دى؟

  
كورنۍ دنده

زده كوونكي دې په خپله خوښه د پورته شعر درې، درې بيته په روانه ژبه په نثر واړوي 
او سبا دې يې د نورو ترمخه په ټولگي كې ووايي.

شاعران د ارزښتمنو او ښو انسانانو د سر پگړۍ دي.
ټاگور

دوديزې لوبې

n  ايا خپلې ملي او دوديزې لوبې پېژنئ؟
هر ولس ځانته ملي او دوديزې لوبې لري. افغانستان له دې پلوه خورا بډاى دى. 
په هېواد كې پرتې سيمې د  خپل جغرافياوي اوتاريخي مخينې له مخې  بېلابېلې 
لوبې لري. د هېواد په شمال كې وزلوبه خورا مينه وال لري، په داسې حال كې چې 
سانگې وهل د هېواد په سويلي ولايتونو كې خورا اوږد تاريخ لري. همداسې غېږې 
نيول، خوسى كول اونور بيا د هېواد په ډېرو سيمو كې ترسره كيږي. زياتره دا لوبې د 

ژمي په موسم كې كېږي.
n  د هېواد په دوديزو لوبو پوهېدل څه گټه لري؟

شپاړسم لوست 

لوبې او سپورت يا بدني روزنه د يوې ټولنې د عمومي روزنې يوه برخه ده. د بدني روزنې 
له لارې د ټولنې د غړو روغتيايي حالت ښه کېږي او يوه روغه او سالمه ټولنه رامنځته کېږي. 
په سالمه ټولنه کې بدن او دماغ وده کوي. له بدني او دماغي يا فکري ودې پرته يوه ټولنه 

پرمختگ نه شي کولاى.
بدني روزنه زموږ په هېواد كې خورا لرغونى تاريخ لري او لكه د نورو لرغونو ارزښتونو 
او معيارونو په څېر موږ ته راپاتې ده. په دې لوبو كې به داسې لوبې هم وي چې نه يوازې د 
وخت د تېرولو او تفريح لپاره ورڅخه كار اخيستل كېده، بلكې د جگړو پرمهال هم ډېرې 
گټورې وې. دا لوبې لا تراوسه د هېواد په بېلا بېلو سيمو او كلو بانډو كې دود دي. له عادي 
ورځو پرته د اخترونو او د نوي كال په رادبره كېدو زياتره دا لوبې په ډېرې مينې او ليوالتيا 
ترسره كيږي. پر دې برسېره زموږ په هېواد  كې داسې لوبې شته چې د ماشومانو له خوا 
سرته رسيږي، لكه پټ پټانى، مشواڼى يا خطكان، غوز لوبه او داسې نورې سيمه يېزې او 

كليوالي لوبې.
نور  او  تيږه اچول، خوسى، سانگې وهل، وزلوبه  لوبو كې د اس ځغلول،  په  لويانو  د 

شامل دي.

د اس ځغلول
د اس ځغلول زموږ په هېواد كې لرغونى تاريخ لري. دا لوبه له ميلاد څخه دمخه زموږ 
د هېواد په ډېرو سيمو كې دود وه. زر گونه كلونه وړاندې د لويو قبيلومشرانو د اسونو گلې 
لرلې. په تېرو وختونو كې د اس سپرلۍ او له اس څخه گټه اخيستل په پوځي تشكيلاتو كې 
هم يو مهم ځاى درلود. دا كار په بلخ، كندوز، تخار او جوزجان كې اوس هم دود دى او 

ډېره گټه ترې اخيستل كيږي. 

تيږه اچول
دا لوبه په ټول افغانستان، په تېره بيا په ختيځو ولايتونو كې ډېره دود ده. په دې لوبه كې 
هغه ځوانان ډېره برخه اخلي، چې عمر يې د ۱۵ او ۳۵ كلونو ترمنځ وي. ددې لوبې د 
لوبغاړو شمېره دوه تنه يا له دوو څخه زياته وي او زياتره د پسرلي په موسم كې تر سره كيږي. 
په دې  لوبه كې يوه داسې تيږه ټاكل كيږي چې وزن يې د هغوى د عمر په تناسب وي. بيا 
يو ارت ميدان ټاكي او په ټاكلي ځاى كې يوه كرښه كاږي چې له هغې څخه مخكې ولاړ 
نه شي. له هغې وروسته د تيږې په اچولو پيل كوي. دا كار په نوبت تر سره كيږي او هر هغه 

څوک چې تر نورو يې تيږه وړاندې اچولې وي، د لوبې گټونكى اعلانيږي.

خوسى
خوسى يوه په زړه پورې لرغونې لوبه ده.  دا لوبه د پښتنو په سيمو، په ځانگړې توگه په 
ختيځو ولايتونو كې ډېره دود ده. دا لوبه د مازيگر پر مهال او زياتره د پسرلي په وخت كې 
ترسره كيږي. د لوبې د ترسره كولو لپاره يو لوى او ارت ميدان ټاكل كيږي. لوبه د دوو څلور 
كسيزو يا پنځه كسيزو ډلو له خوا پرمخ وړل كيږي. د لوبو له ډلې څخه يو، يو تن د لوبې د 
مير يا مشر په توگه ټاكل كيږي. د ميدان په يوې څنډې كې پنځوس متره وړاندې يو ځاى د 
پتخې يا )پتې( په نوم ټاكي. لوبه داسې تر سره كيږي چې دواړه ډلې يو له بل څخه جلا يو 
د بل مخامخ ودريږي.  يو، يو تن غښتلى هلك د پتخې په ځاى كې ولاړ وي. د دواړو ډلو 
غړي خپلې ښي پښې شاته كاتوي او په كيڼ لاس يې گوتې ټينگي نيسي. د لومړۍ ډلې غړي 
هڅه كوي ځانونه پتخې ته ورسوي، خو د مقابلې ډلې لوبغاړي يې مخه نيسي. لوبه تر هغې 

پورې روانه وي چې يا ټول غړي وسوځي او يا ځانونه پتخې ته ورورسوي.  

سانگې وهل يا د نېزې وهل
د هېواد له لرغونو لوبو څخه يوه هم د سانگې وهل دي. د سانگې له وهلو څخه اريايانو 
د جنگي الې په توگه كار اخيست. د نېزې كښتنۍ برخه د اوسپنې په تېره سر پوښل شوې 
وي. دا لوبه د تكړه او غښتلو ځوانانو له خوا په غښتلو او چابكو اسونو تر سره كيږي. ددې 
لوبې لپاره لوى ميدان ټاكل كيږي. وروسته په دې ميدان كې د يو، يو متر په واټن درې ځايه 
د ۳۵ سانتي مترو په اوږدوالي لرگين موږي په ځمكه کې ټك وهل كيږي. وروسته تقريبا 
د دوو سوو مترو په ليرې والي يو ځوان د اس په سپرلۍ ډېر چابك د موږو په لور راځغلي. 
كله چې موږو ته نژدې كيږي، خپل ځان د اس پرشا يوې خوا ته كږوي او نيزه په ښى لاس 
د موږي په لور برابروي، تر هغې چې موږى د نېزې په واسطه له ځمكې څخه راوباسي. په 
دې وخت كې دوه تنه ډولچيان ډولونه وهي. كله چې اس د موږي په لور ځغلي د ډولونو غږ 
د هرې شېبې په تېرېدو تيزيږي. كله چې موږى د نيزې په څوكه پورته شي د ډولونو شور او 
زوږ لا پسې مست اوزيات شي. كه موږى خطا شي د ډولونو غږ كرار او په عادي توگه وهل 

كيږي. په دې توگه د لوبې گټونكى او بايلونكى اعلانيږي. 
دا لوبه په غزني او كټواز كې ډېر دود ده  او زياتره د جشنونو، ودونو او ميلو پر مهال 
ترسره كېږي. دغه راز دا لوبه په مزارشريف او هزاره جاتو كې ډېر مينه وال لري او كله ناكله 

دا لوبې جوړوي.

وزلوبه
وزلوبه د افغانستان يوه ډېره لرغونې لوبه ده. ډېر خلك يې مينه وال دي. ددې لوبې تاريخ 
د مقدوني سكندر د يرغلونو په تاريخ پورې تړي. داسې هم ويل كيږي چې اريايي پهلوانانو 
به د دښمن پر لښكر باندې يرغلونه كول او د هغوى له عسكري ځايونو څخه به يې ژوندي، 
ژوندي خلك له ځان سره په اسونو وړل چې بيا وروسته يې د يوې لوبې بڼه غوره كړه.  دا 

لوبه د هېواد په شمالي برخو كې رامنځته شوې، له دې امله د بلخ، سمنگانو، جوزجان، 
بدخشان، تخار، كندوز، بغلان، فارياب او پروان په ولايتونو كې ډېره دود ده. 

يو حلال شوي خوسي  په  لوبه  وايي.  )پهلوان(  يا  انداز(  ته )چاپ  لوبغاړي  لوبې  ددې 
ترسره كيږي. د خوسي خېټه تر حلالولو وروسته پاكوي او د ۲۴ ساعتونو لپاره په اوبو كې 
اچول كيږي چې پوستكى يې ټينگ او ښه كلك شي. د خوسي وزن د 30_45 كيلوگرامو 

په اندازه وي.
د وزلوبې لپاره د نورو لوبو په څېر يو ارت ميدان ټاكل كيږي. په هغې كې د جگولو دايره، 
د حلال دايره او بيرغ په څرگند ځاى كې په نښه كيږي. لوبغاړي په دوو ډلو يا ټيمونو کې 
لوبه كوي. خوسى د جگولو په دايره كې اچول كيږي او بيا ټول چاپ اندازان ترې راتاويږي. 
هر يو هڅه كوي، چې خوسى له ځمكې راجگ او د ميدان په بلې برخې كې يې د بيرغ 
ترڅنگ د حلال په دايره كې واچوي. له بيرغ څخه د خوسي راتاوول يوه نومره لري او د 

حلال په دايره كې يې اچول دوې نومرې لري.
دا لوبه كله كله د دوو او كله د زياتو ډلو له خوا تر سره كيږي. كه د دوو ډلو ترمنځ وشي، 
نو د لوبغاړو شمېره لس، لس کسان وي، خو د زياتو ډلو د گډون پر مهال د هرې ډلې د 
لوبغاړو شمېر پنځه، پنځه کسان وي. دا لوبه ډېره ستونزمنه او د ټپي كېدا او ان كله ناكله د 

مرگ خطر ورسره ملگرى وي.

د متن لنډيز:
زموږ هېواد تاريخي دوديزې لوبې لري. هره يوه يې ځانته خپل ارزښت لري. دا 
لوبې په بېلا بېلو سيمو او بېلابېلو موسمونو كې ترسره كيږي. وزلوبه، سانگې وهل، 
تيږه اچول، خوسى او نورې  په زړه پورې لوبې دي. په دوديزو  لوبو كې زياتې گټې  
پرتې دي. د بدني روزنې له لارې بدن پياوړى كيږي، ښه اخلاق په انسان كې وده 
كوي، انسان د ټولنې ارزښتمن غړى كيږي. همدارنگه په ملي كچه د ملي وحدت، 

ورورگلوۍ او يووالي د ودې او پراختيا لپاره خورا ارزښت لري. 

فعاليتونه

     1_  زده كوونكي دې پر پنځوډلو ووېشل شي:
 u   لومړۍ ډله دې د اس ځغلولو،
 u   دويمه ډله دې د تيږې اچولو، 

 u  درېمه ډله دې د خوسي،
 u   څلورمه ډله دې د سانگې وهلو، او 

 u  پنځمه ډله دې د وزلوبې په اړه خپل معلومات د ټولگي په وړاندې ووايي.  
2_ زده كوونكي دې د لاندې پوښتنو ځوابونه ووايي:

 u   بدني روزنه د نيکو اخلاقو په پراخولو کې څه گټه لري؟ بيان يې کړئ.
 u   د بدني روزنې ټولنيزې گټې كومې دي؟
 u  بدني روزنه زموږ روغتيا ته څه گټه لري؟

٣_ زده کوونکي دې په متن کې خاص نومونه، عام نومونه، مفرد او جمع نومونه په گوته 
او په بېلو بېلو ليکو کې دې يې وليکي.

كورنۍ دنده

زده كوونكي دې په كور كې له خپل پلار، تره يا بل خپلوان څخه پوښتنه وكړي چې د 
هغوى د ځوانۍ په وخت کې کومې کومې لوبې په کوم کوم موسم کې ډېرې دود وې. زده 
کوونکي دې پخپلو کتابچو کې د دغو لوبو په اړه له هغوى څخه معلومات وليکي او سبا ته 

دې په ټولگي کې پرې خبرې وکړي.

n  له ملي او نړيوالو ادبي څېرو څخه د چا نومونه اخيستلى شئ؟
د ملي او ولسي ادبي څېرو په څنگ كې د نړيوالو ادبي څېرو او د هغوى د ژوند 
ليك او ادبي اثارو پېژندنه زيات ارزښت لري. زده كوونكي د هغوى له ژوند ليك 
څخه اغېزمن كيږي او همدارنگه يې له ادبي اثارو څخه خوند اخلي او په ځان كې 
د استعداد او پياوړتيا فكراو سوچ ورسره پيدا كيږي چې كه وكړاى شي، يوه ورځ 
هغوى هم دغه كچې ته ورسېداى شي. موږ دلته په دې لړۍ كې د هانس كرستين 
اندرسن لنډ پېژندليك او د كيسو يوه بېلگه راوړې ده. اندرسن كوچنيانو ته د كيسو 

په ليكلو کې خورا مشهوره نړيواله ادبي څېره ده. 
n  ايا د اندرسن نوم مو اورېدلى دى؟

n  ولې موږ د نړيوالو ادبي څيرو ژوند ليک لولو؟

اوولسم لوست

هانس كرستين اندرسن 
Hans Christian Anderson

هانس كرستين اندرسن )1805 – 1875 م( ډنماركي شاعر او كيسه ليكونكى و. 
پلار يې موچي و. هانس د ځوانۍ عمر په بېوزلۍ كې تېر او يو متفكر او حساس ځوان ترې 
جوړ شو. په )14( كلنۍ كې يې پلار مړ شو او مور يې بل مېړه وكړ. نوموړي له ستونزمن 
ژوند سره سره يوه غندونكې منظومه قطعه وليكله. دې كار هغه ته زيات برياليتوب ورپه 
برخه كړ. اندرسن ډېر داستانونه او كيسې وليكلې چې زياتره يې كوچنيانو ته ليكل شوي 
دي.  اندرسن نه يوازې د ډنمارك له نومياليو ليكوالو څخه گڼل كېږي، بلكې د نړۍ له سترو 

ليكوالانو څخه هم شمېرل کېږي.
دلته د هانس كرستين اندرسن د ))شهزادگۍاونخود(( او ))بلبل او سور ګل(( د کيسو دوه 

پښتو ژباړې راوړو.

شهزاد گۍ او نخود
په پخوا زمانو كې يو شهزاده و. شهزاده غوښتل په يوې ښې او بډايې كورنۍ كې واده 

وكړي. ددې كار لپاره يې ډېرو لرو اونژدې سيمو ته سفرونه وكړل. 
شهزاده په خپلو سفرونو كې له بېلا بېلو كورنيو سره وليدل، خو د هغوى په كورنيو كې 
يې د ځان وړ او مناسبه نجلۍ ونه موندله. په پاى كې يې د واده فكر له سر څخه وايسته او 

خپل هېواد ته راستون شو.
په يوې توپاني شپې كې چې برېښنا ټول هسك روښانولو او ډېر سخت باران ورېده، د 
شهزاده د پلار )پاچا( د ماڼۍ د دروازې ټكول تر غوږه شول. پاچا وارخطا شو اوله ځايه جگ 
شو. خپل خدمتگار ته يې وويل چې لاړ شي او د ماڼۍ دروازه پرانيزي او وگوري چې په 
دې شپه كې څوك دروازه ټكوي؟ كله چې خدمتگار دروازه پرانيستله، ويې ليدل چې يوه 
نجلۍ باران لمده كړې او له سر او مخ څخه يې اوبه روانې دي. نجلۍ راننوته. هغه دومره 

لمده شوې وه چې په هرځاى كې به درېده، هغه ځاى به لمدېده. 

ملكې ترې وپوښتل: ))ته څوك يې؟((
نجلۍ ځواب وركړ: ))ستاسو د گاونډي هېواد د حاكم لور.((

ملكې او پادشاه يوبل ته وكتل. ملكې په ورو وويل: ))زه هغه نن شپه ازمايم او معلوموم 
يې چې هغه رښتيا وايي او رښتيا هم شهزادگۍ ده او كه نه؟((

لرې  يې  بستره  خپله  لاړه.  ته  كوټې  خپلې  ووايي،  چاته  چې  دې  له  پرته  نو  وروسته 
كړه او يو نخود يې په بستره كې كېښود. بيا يې د بڼكو يو توشك په هغې هوار كړ. خپلو 
خدمتگارانو ته يې وويل هغه نجلۍ دې كوټې ته راولي او ورته دې ووايي چې په دې بسترې 

كې ويده شي.
سهار د وخته چې شهزادگۍ له خوبه را پاڅېده، نو ملكې ترې وپوښتل: ))ايا بيگا دې 

سم خوب وكړ؟((
نجلۍ په ځواب كې وويل: ))نه، بېگاه هيڅ خوب رانغى. ځاى مې ښه نه و. ډېره خرابه 

شپه مې تېره كړه.((
پادشاه اوملكه د نجلۍ له ځواب څخه ډېر خوشحاله شول. هغوى پوه شول، دا هغه 
تر  شي  كولاى  نجلۍ  ځيركه  او  يوه حساسه  گرځي. ځكه  ورپسې  هغوى  ده چې  نجلۍ 

توشك لاندې يو نخود وپېژني.
پادشاه او ملكې خپل زوى خبر كړ چې يوه مناسبه نجلۍ يې ورته موندلې ده.  هغه په 
خپلو پښو دې ماڼۍ ته راغلې ده. له هغې وروسته شهزاده له هغې نجلۍ سره واده وكړ. هغه 
نخود يې په مناسب ځاى كې د يو يادگار په توگه كېښود او کله به يې چې هغې ته كتل، هغه 

باراني شپه به يې يادېدله.

بلبل او سورګل

په ټولو ختيځو  اشعارو كې د بلبل او د ګل د مينې خبرې كيږي؛ ځكه چې د شپې په 
تورې تياره كې سندر بول بلبل د خپل خوشبويه ګل لپاره سندرې وايي.  

ما )ازمير( ته په څېرمه پرتو لوړو سيمو كې، چې څاروان پكې خپل اوښان مخكې كړي 
او ښاخونو كې لاندې  په څانګو  يو سور ګل وليد. وحشي كوترې د اسمانڅكو ونو  وو، 
وړانګې  لمر  د  پرې  به چې  كله  په څېر ځلېدې.  زرو  د سپينو  يې  بڼكې  او  الوتلې  باندې 

لګېدې نو د مرغلرو په څېر به برېښېدې.
د سور ګل  د بوټي په منځ كې يو ګل و، چې تر نورو ګلانو ډېر ښكلى و. يو بلبل د 
هغې تر څنګ ناست و او خپل خوږ  او درد يې ورته غږولو. خو سور ګل چوپ و. ان يو 
څاڅكى شبنم يې د خواخوږۍ د اوښكو په توګه له پاڼو څخه نه څڅېده. ګل د يوې تيږې 
په سينې پرېوتى و. سور ګل وويل: ))هومر، د نړۍ تر ټولو ښه شاعر دلته ويده دى. زه خپل 
عطر ترې ځاروم او كه توپان  پاڼې پاڼې كړم، د هغه پرمخ  يې شيندم. د نړۍ ستر سندربول 
دلته خاورې شوى  او ما له دې خاورې څخه سر راپورته كړى دى. زه دهغه د قبر يو سور ګل 
يم. داسې مغرور او ښكلى ګل چې تا بېوزلي بلبل ته نه غوړېږم.(( بلبل غمګين شو اودومره 

سندرې يې وويلې چې په ځمكې ولوېد او مړ شو.
يو سوداګر له اوښانو سره هلته ورسېد. د سوداګر كوچني زوى مړ  مرغه  وموند او د ستر 
شاعر د  مړي ترڅنګ يې ښخ كړ. باد سور ګل وښوراوه.  شپه راغله. سور ګل خپلې پاڼې 
له ځانه  راتاوې كړې چې تود شي. يوه ډله بهرنيان هلته راغلل. د هغوى په ډله كې د شمال 
يو شاعر و. هغه ګل وشكولو  او د  خپل كتاب په پاڼو كې يې كېښود او د نړۍ بلې برخې، 

يعنې خپل هېواد ته يې يوړ. سور ګل له غم او كړاو څخه مړاوى شو او د كتاب د پاڼو په منځ 
كې ويده شو. كله چې هغه شاعر خپل هېواد ته ورسېد، كتاب يې پرانيست او ويې ويل: 

))دا ګل مې د يو ستر شاعر له قبر څخه شكولى دى.((
سور ګل دا ټوله كيسه په خوب كې ليدلې وه. كله چې له خوب څخه پاڅېد، د يخ باد 
د لګېدو له امله يې يخني وشوه او له پاڼو څخه يې يو څاڅكى شبنم  د شاعر په قبر ولوېد. 
كله چې لمر سهار خپل سر ځمكې ته راهسك كړ، سور ګل له پخوا څخه ډېر ښكلى 
برېښېده. توده ورځ وه او ګل په خپل تود هېواد، اسيا كې و. د پښو غږونه واورېدل شول. څو 
تنه بهرنيان هغې خوا ته راروان وو. د هغوى په منځ كې د شمالي سيمې يوشاعر و.  هغه ګل 

وشكولو، مچې يې كړ او خپل هېواد ته يې يوړ.
 ګل لكه موميايي بدن د شاعر په كتاب كې پروت و. هر كله چې به شاعر خپل كتاب 
پرانيسته، ويل به يې: ))د سترشاعر د قبر ګل((،  بس هغسې چې يې په خوب كې ليدلى 

و.

د متن لنډيز:
هانس كرستين اندرسن  په يوې بېوزلې كورنۍ كې زيږېدلى دى. پلار يې موچي 
و. د كوچنيوالي او ځوانۍ عمر يې په ډېره تنگسه کې تېر كړى دى. نوموړى د خورا 
تېز فكر خاوند و. له ستونزو سره سره يې خپله هيله له لاسه ور نه كړه. د غندلو يوه 
منظومه يې وليكله. دې منظومې د هغه بخت راويښ كړ او له دې لارې د خلكو 
په خولو كې ولوېد. اندرسن ډېرې كيسې او داستانونه  وليكل چې زياتره برخه يې 
اصلي  د هغه  ډنمارك كې چې  په  يوازې  نه  اندرسن  ده.  ليكل شوې  ته  كوچنيانو 

ټاټوبى دى، مشهور دى، بلكې په نړۍ كې له سترو ليكوالو څخه گڼل كيږي.

فعاليتونه

     ١_ زده كوونكي دې لاندې پوښتنو ته ځوابونه ووايي:
 uأيا تاسو تر دې دمخه د اندرسن كومه كيسه لوستې ده؟ كه هو نو نوم يې واخلئ.

 u  د اندرسن د ماشومتوب او ځوانۍ  عمر څنگه تېر شوى دى؟
u أيا د ژوند له ټولو ستونزو اوتنگسو سره سره يې خپله هيله له لاسه وركړې وه؟

 u  أيا د اندرسن د ))شهزادگۍ اونخود((  كيسې درته خوند دركړ؟
۲-  زده كوونكي دې په پورته لوست كې خاص نومونه په يو لست اوعام نومونه په بل 

لست كې وليكي او يوله بل سره دې مقابله كړي.

 
كورنۍ دنده

زده  كوونكي دې هڅه وكړي، د خپلې تجربې له مخې او يا هم د مور او پلار په مرسته 
يوه كيسه وليكي او په بله ورځ دې په ټولگي کې د نورو ترمخه ولولي.

لپاره هڅه اوهاند  نه دى، د هغې د لاسته راوړنې  يوازې هيله شرط 
هم شرط دى.

هانس كرستين اندرسن

اتلسم لوست

n  أيا تاسو له مطالعې خوند اخلئ؟
په تېرو لوستونو كې مو د زده كړې په اړه يو څه ولوستل. دلته د مطالعې په اړه 
غږيږو. مطالعه لوستلو ته وايي. كېداى شي دا لوست د يو كتاب، يوې ورځپاڼې يا 
يوې مجلې متن وي، يوه كيسه وي يا بل كوم يو روزنيز مطلب. مطالعه نور ډولونه 
هم لري. ليدل او مشاهده کول هم د مطالعې برخه ده. انسان لكه څنگه چې د خپل 
بدن د ودې لپاره خوړو او ورزش ته اړتيا لري، همداسې د فكر او ذهن د ودې لپاره 
مطالعې ته اړتيا لري. دا مطالعه  يوازې د ښوونځي او درسي كتابونو له لارې لاس ته 
نه راځي، بلكې انسان بايد د ذهن د لا ودې لپاره په موضوع پورې اړوند نور كتابونه 

او ليكنې هم ولولي.
n  د مطالعې له لارې څه شى ترلاسه كولاى شو؟

n  مطالعه زموږ د ژوند لپاره څه ارزښت لري؟

د مطالعې ارزښت 

مطالعه يوازې په کتاب پورې محدوده نه ده. د كتابونو او ليكل شوو متنونو د لوستلو تر 
څنگ د خپل چاپېريال او په هغې كې د پرتو شيانو په هكله سوچ كول هم د مطالعې يوه 
برخه ده. د بېلگې په توگه، غرونه، سيندونه، سمندرونه، ځنگلونه، طبيعي منظرې، لمر، 
سپوږمۍ او ستوري او داسې نور شيان زموږ شاوخوا ته پراته دي. په دې هكله سوچ كول 
چې دا ټول د انسان د گټې او خدايي نظام د ټينگښت په موخه رامنځته شوي او هر يو زموږ 
په ژوند مستقيمې او يا غير مستقيمې اغېزې لري. كه په دوى كې يو يا ټول نه واى، څه به 

پېښ شوي واى او زموږ پر ژوند به يې څه ډول اغېزه کړې واى؟
مطالعه يو مهارت او وړتيا ده او د مينې له لارې په انسانانو کې پيدا کېږي. د نړۍ ټولو 
پوهانواو ليكوالو، نوښتگرانو )مخترعينو( اونورو د خپلې ژورې مطالعې له لارې ناپېژندل 

شوې او تر ځمكې لاندې پټې خزانې او سرچينې د بشر د خدمت لپاره چمتو كړي دي.
په ورځپاڼو، مجلو او نورو مهالنيو خپرونو كې گډون او د هغو لوستل سړى په هېواد كې 
دننه او له هېواده بهر له ورځنيو پېښو څخه خبروي. د ناولونو، كيسو او داستانونو لوستل د 
انسان فكري ځواك غښتلى كوي. د ديني او مذهبي كتابونو لوستل او مطالعه سړى له ديني 
موضوعاتو سره اشنا كوي. د راديو او تلويزيون د روزنيزو او علمي خپرونو اورېدل او ليدل 
سړى په فكري لحاظ بډايوي. د تفريحي فلمونو ننداره د سړي دماغ پياوړى كوي او ستړيا 

يې له منځه وړي.
د مطالعې د هر اړخېزو گټو په پام كې نيولو سره بايد موږ خپل وخت وزگار تېر نه كړو. 
تل مو كتاب په لاس كې وي. هرځاى چې وي، ددې وخت لرو چې كتاب ولولو، د خپل 
شاوخوا په هكله فكر وكړو او د هر څېز په باره كې له ځان څخه پوښتنې وكړو. وخت 
لكه سره زر دى اوهيڅوك سره زر وړيا له لاسه نه وركوي. مطالعه ټاكلى ځاى او وخت نه 
لري. په هر وخت او هرځاى كې كولى شو، يو څه شى ولولو. كه سرويس ته سترگې په لار 
واوسو، كه په موټر كې واوسو، كه په كور كې واوسو يا بل هر ځاى، د مطالعې لپاره وخت 

او فرصت لرو، بايد له لاسه يې ورنه كړو. يوازې هغه مهال چې له انسان سره پاتې کېږي، 
هغه د مطالعې مهال دى او بس.

مطالعه او لوست هم د ژوند د مهمو موضوعاگانو په څېر ټينگ هوډ  او عزم ته اړتيا 
لري. د دې کار لپاره بايد خپل کارونه ښه پلان کړو او مطالعې ته زيات وخت ورکړو. دا يو 

حقيقت دى، موږ هغه کارونه ښه سرته رسولاى شو چې مينه ورسره ولرو.
په لوست او مطالعې کې بايد خپل حواس په کار واچوو. په تيره بيا غوږ او سترگې د 
اورېدو له لارې کولاى شو د لوست  په درک کې ځانگړى ارزښت لري. د  موضوعگانو 
مفهوم پيدا کړو. ښه به دا وي چې د فورمولونو او لغاتو د يادولو پر ځاى د هغوى شکل او 

بڼې حافظې ته وسپارو او محتوا يې ياده کړو.
 

د متن لنډيز:
مطالعه د انسان ذهن پياوړى كوي. هغسې چې ورزش بدن  پياوړى كوي، دغه 
شان مطالعه د انسان ذهن او فكر پياوړى كوي. هركتاب، مجله يا د لوستلو بل كوم 
څيز چې په هرځاى او هر وخت كې په لاس راغلل، بايد ويې لولو. وايي، هر  كتاب 
په يو وار لوستلو ارزي. د ژوند ټولې علمي اړتياوې په درسي كتابونو كې نشته. دا 
كتابونه تاسو ته د زده كړې لارې چارې درښيي او همدغه لارې دي چې تاسې پرې 
خپله پوهه له نورو كتابونو څخه تر لاسه كوئ. بايد تل مطالعه وكړو او يوه شېبه هم 
بېكاره تېره نه كړو. درسي کتابونه لکه د څراغ په څېر دي اوموږ ته نور گټور کتابونه 

ښيي.



86

    
   

فعاليتونه

     ١_  زده كوونكي دې د لاندې پوښتنو تشريحي ځوابونه ووايي:
 u   أيا د مطالعې لپاره ټاكلى وخت اوځاى شته؟ بيان يې كړئ

 u   أيا له مطالعې پرته انسان خپله پوهه پراخولى شي؟ څنگه؟ بيان يې كړئ.
٢_ د لاندې جملو خالي ځايونه په مناسبو كلمو پر پنسل ډك كړئ:

 u   مطالعه يو مهارت او ........... ده.
 u  ................  د انسان فكر اوذهن پياوړى كړي.

 u   هر كتاب يو وار په ...............  ارزي.
3_ پنځه تنه زده كوونكي دې د مطالعې په اړه دوې، دوې دقيقې خبرې وكړي او نور 

زده کوونکي دې ترينه د موضوع په اړه پوښتنې وکړي.

كورنۍ دنده

زده  زده  كوونكي دې په خپل كور كې د مطالعې لپاره د كور د غړو په مرسته يو كتاب يا 
مجله يا كومه ورځپاڼه وټاكي او په بله ورځ دې نورو  زده كوونكو ته د هغه د مطالعې د گټو  

په اړه خبرې وكړي.

n  تاسې د يووالي په خوند پوهيږئ؟
د يووالي او اتفاق په اړه مو په تېرو ټولگيو كې يادونه كړې ده. دلته په لنډ ډول يوه 
كيسه چې پكې په عملي ډول د يووالي خوند نغښتى دى، لولو. يووالى له کورنۍ 
څخه نيولې ان د هېواده په کچه ډېر ضروري دى. څنگه چې يوه وړه کورنۍ د بې 
اتفاقۍ له کبله خرابېږي همدارنگه يو هېواد هم د خپلو وگړو له بې اتفاقۍ څخه ډېر 

زيان مومي.
n  تاسو د يووالي د ارزښت په اړه څه معلومات لرئ؟

n  د يووالي گټه څه ده؟

نولسم لوست

د يووالي گټه

وايي، يوه ورځ د كوترو يو سېل راغى او په يوې كروندې كې كښېناستې. هلته د غنمو 
دانې پرتې وې. يوې كوترې ولېدلې، وروالوته، دانو ته كښېناسته او په ټولولو يې پيل وكړ. 
نورې كوترې هم ورپسې ورغلې او په دانو ټولولو لگيا شوې. كله چې په دانو مړې شوې، د 
الوتلو تكل يې وكړ. څو كوترې په دام كې نښتې وې، وانه الوتلاى شوې. هرې يوې شټنكې  

وهلې چې ځان خلاص كړي، خو څه يې لاس ته رانغلل.
په دوى كې يوه هوښياره كوتره وه، ويې ويل: ))هغه وخت چې موږ دا خوندورې دانې 
لېدلې وې، بايد فكر مو كړى واى چې دا دانې  چا او د څه لپاره اچولې دي. كه مو فكر 
كړى واى په دې كړاو به اخته شوي نه وو. اوس هم بايد يو فكر وكړو، كېداى شي ځانونه 

خلاص كړو. لږه دمه وكړئ، كله چې ما وويل نو ټولې په يو دم له ځايه پورته شئ.((
دي،  نښتې  كې  دام  په  كوترې  ليدل چې  ويې  و،  ناست  وړاندې  لږ څه  ښكاري چې 
ورمنډه يې كړه. په دې وخت كې هغې هوښيارې كوترې د پورته كېدو امر وكړ. ټولې يو دم 

له ځمكې پورته شوې. دام يې له ځان سره په هوا كړ او لاړې.
ښكاري چې دا حال وليد د كوترو په لور يې ورمنډه كړه. لږه شېبه وروسته يې كوترې له 

سترگو پنا شوې. د ښكاري تمه  پرې شوه او ستړى ستومانه راستون شو. 
 

د متن لنډيز: 
دانو  په  كروندې كې كښېناستې.  يوې  په  لپاره  دانو خوړلو  د  وږې وې.  كوترې 
خوړلو يې پيل وكړ. خبرې نه وې چې ښكاري ورته دام ايښى و. دانې يې ټولې كړې، 
مړې شوې، غوښتل يې چې والوزي. يو څو کوترې والوتې، خو نورې په دام كې 
نښتې وې. په پاتې شوو كوترو كې يوه هوښياره كوتره وه. يوه لاره يې وسنجوله. ټولو 
ورسره ومنله. په يو غږ  والوتې. دام يې له ځان سره په هوا او ځانونه يې د ښكاري له 

منگولو څخه وژغورل. دا د يووالي او اتفاق بركت او ګټه وه.



89

سېل: د مرغيو، كوترو  يا نورو الوتونكو لويې ډلې ته سېل وايي چې په هوا كې له يو 
ځاى څخه بل ځاى ته ځي.

شټنكې: د لاس او پښو وهلو حالت ته شټنكې ويل كيږي.

  
فعاليتونه

      1_  زده كوونكي دې لاندې پوښتنو ته ځوابونه ووايي:
 u كوترې ولې كروندې ته راښکته شوې؟

 uهلته يې ايښودل شوى دام ولې نه و ليدلى؟
 u له دانوخوړلو وروسته يې څه وكړل؟

 u ستاسو په اند له  اسارت څخه د يو راوتلي أزاد ولس د بري راز په څه شي كې 
نغښتى دى؟

 u  څنگه كولاى شو يو موټى او پرمختللى هېواد  ولرو؟

2_ د لاندې هرې پوښتنې لپاره درې، درې ځوابونه دركړل شوي. تاسو يې تر ټولو سم 
ځواب په نښه كړئ: 

 u  كوترې چېرته كښېناستې؟
       الف: په باغ كې

ب :  د ونو په ځنگل كې	 	

څرگندونه

ج : په كروندې كې 	
 u   كوترې ولې وانه الوتلې؟ 

الف: ټولې تړلې وې. 	
ب : په دام كې نښتې وې. 	

ج : ښكاري نيولې وې. 	
 u  كوترې د څه شي په بركت د ښكاري له لاسه ووتې؟

الف: د ډېر مړښت په بركت   	
ب : د الوتلو په بركت 	

ج : د يووالي او اتفاق په بركت 	

3_ د زده كوونكو يوه ډله دې په پورته متن كې عام نومونه پيدا او ودې ليكي. بله ډله 
دې په پورته متن كې د )ى( ډولونه په گوته كړي. دواړه ډلې دې له ټولو زده كوونكو سره په 

خپلو لاس ته راوړنو خبرې وكړي. 

	
زده  کوونکي دې په خپل کلي، کور او ښار کې د اتفاق او يووالي کومه کيسه سبا ته په 
ټولگي کې واوروي. ښه به وي که په دې اړه په خپل کور کې له مور او پلار او خپلوانو څخه 

پوښتنې وکړي.

                                             په يوه ګل نه پسرلی کيږي
له يوه لاسه ټک نه خېژي.

كورنۍ دنده

n  تاسو كوم ډول سابه زيات خورئ؟
سابه د انسان د بدن د پياوړتيا لپاره ډېر ارزښت لري. په سبو كې داسې ويټامينونه 
او معدني مالگې شته چې په نورو خوړو او ان په ميوو كې نشته. ددې لپاره چې بدن 
مو له هر راز موادو څخه برخمن شي، بايد په خپلو ورځنيو خوړو كې هرومرو سابه  
ولرو. هغه كورنۍ چې له سبو څخه ډېره گټه اخلي، د هغو كورنيو په پرتله  د ښې روغتيا 

خاوندې وي چې له سبو څخه هغومره گټه نه اخلي.
n  تاسو د سبو گټې پېژنئ؟

n  له سبو خوړلو پرته د انسان  بدن په بشپړ ډول وده كولاى شي؟    

شلم لوست 

د سبو گټې: ورځنۍ اړتيا

او  پايښت  د خپل  موجودات  ژوندي  ټول  پاى كې  په  او  الوتونكي   انسانان، څاروي، 
ودې لپاره اوبو او خوړو ته اړتيا لري. څاروي او الوتونكي هغه شى خوري چې ويې مومي. 

انسانان بيا هغه شيان خوري چې د بدن د ودې او سلامتيا لپاره يې گټور وي.
د انسان بدن د وينې، هډوكو، غړو، غوښې، پوستكي او نورو د ودې او لويېدو لپاره  
ځانگړو موادو او خوړو ته اړ دى. د بېلگې په توگه پروتين، كاربوهايدريت، شحم، منرالونه، 
ويټامينونه او نور هر يو په خپل وار د انسان د بدن په ودې، غښتلتوب، ذهني پراختيا، د 
هډوكو په جوړښت او نورو كې ستره برخه لري. دا مواد  ټول د خوړو په يو جزء كې نشته. 
بايد د هغوى د ترلاسه كولو لپاره بېلا بېل خواړه وخوړل شي. د بېلگې په توگه پروتين په 
غوښه، شېدو اوهگيو او غلو دانو، لكه لوبيا او نورو كې شته. په خوړو كې د كاربوهايدريت 
ته طاقت  بدن  ټول خواړه  راپيدا كېدو لامل كيږي.  د  او ځواك  تودوخې  د  بدن  د  شتون 

وركوي، خو د ځينو شيانوخوړل د بدن طاقت ډېر زياتوي.
كاربوهايدريت لوږه ډېر ژر پاى ته رسوي. كاربوهايدريت په جوارو، وريجو، دال، كچالو، 
اندازه پيداكيږي. هغه خواړه چې كلسيم  چوغندرو، گنيو، كېلو، مڼو اونورو كې په زياته 
لري، د هډوكو په جوړولو كې مرسته كوي. دې ډول توكو ته معدني  توكي وايي. همدا راز 
ويټامينونه د بدن د غړو په ودې او د بدن د عمومي موازنې په ساتلو كې زيات ارزښت لري. 

ويټامينونه په مېوو او سبو كې پيدا كېږي.
سابه زياتره داسې توكي لري چې د بدن د ودې او پراختيا لپاره تر ټولو نورو خوړو گټور 
او بډاى دي. د بېلگې په توگه: په سبو كې ډېر معدني مواد شته. همدا راز هغه مواد چې په 
ټېپرو، كاهو، كدو او گازرو كې شته، د خوړو په نورو توكو كې نه موندل كيږي. له دې امله 

هر راز خواړه بايد هرومرو په خپل وخت او موسم كې وخوړل شي.
كه پام مو كړى وي، د  كلو او بانډو اوسيدونكي تر ښاري اوسيدونکو زيات روغمن او په 

پرتليز ډول د اوږده عمر خاوندان وي. ددې لامل دا دى چې هغوى زياتره سابه خوري.
ځينې سابه اومه خوړل كيږي، خو ځينې نور يې بيا پخولو ته اړتيا لري. د سبو اوبه بايد 
د پخولو پر مهال تويې نه شي، ځكه كېداى شي ټول گټور توكي يې له منځه لاړ شي. خام 

سابه بايد تر خوړلو د مخه ښه پاك شي، د پټاسو په محلول كې پرېمنځل شي او يا لږ تر لږه 
د لس، پنځلسو دقيقو لپاره په مالگينو پاكو اوبو كې واچول شي. گندنه، دڼيا، پياز او نور 
چې خام خوړل كيږي، بايد هيڅكله ناپاكه ونه خوړل شي. د امکان تر حده   پورې بايد پر 
دسترخوان د نورو خوړو ترڅنگ د سبو يو ډول موجود وي چې په نورو خوړو كې له شتو 

توكو سره يوځاى د بدن د اړتيا وړ توكي پوره كړي.
په هغه موسم  بيا  او  په خپل موسم کې وچېږي  له مخې  ارزښت  د خپل  ځينې سابه 
بادرنگو  د  بينډۍ،  په دې سبو کې شوتل، شپيشته،  پيداکېږي.  نه  کېږي چې  کې خوړل 

پوستکي، پياز او رومي بانجان )باټينگر( راځي.

د متن لنډيز:
په سبوكې ډېرې گټې پرتې دي. سابه بېلابېل ډولونه لري. د معدني موادو له مخې 
سابه  تر نورو خوړو ډېر بډاى وي. په هر موسم كې بېلا بېل سابه پيدا كيږي. له دې 
امله هر راز خواړه بايد هرومرو په خپل وخت او موسم كې وخوړل شي. همدا راز 
هغه مواد چې په ټېپرو، كاهو، كدو او گازرو كې شته، د خوړو په نورو توكو كې نه 
موندل كيږي. هغه سابه چې پخېږي، بايد د پخولو پر مهال يې اوبه تويې نه شي. 
همدا راز هغه سابه بايد ښه پرېمينځل شي چې خام خوړل كيږي . په خپلو ورځنيو 

خوړو كې بايد د شونتيا تر كچې پورې هرو مرو سابه ورگډ كړو.       

 
فعاليتونه

     1_  زده كوونكي دې د لاندې پوښتنوځواب ووايي:
 u   موږ ولې سابه خورو؟

 u   د سبو نه خوراك د څه شي لامل كيږي؟  	
 u   هغه سابه چې خام خوړل كيږي، ولې ډېرو پرېمنځلو ته اړتيا لري؟ 

2_  زده كوونكي دې ځواب ووايي: 
 u   دا سمه ده چې ووايو، دا سابه مې خوښېږي او هغه نه؟ 

 u   كه يو څوك په يو موسم كې د هغه موسم سابه ونه خوري، څه تاوان به يې كړى 
وي؟

 u   د سبو څو ډولونه پېژنئ؟
3_ زده كوونكي دې په درېو ډلو ووېشل شي:

 u  لومړۍ ډله دې په پورته لوست كې خاص نومونه پيدا او ودې ليكي. 
 u  دويمه ډله دې په پورته لوست كې كارول شوي عام نومونه پيدا او هغه دې وليکي.

 u  درېمه ډله دې  په كلمو كې بېلا بېلې )ى گانې( پيدا او د هرې ډلې كلمې دې په 
ترتيب سره بېلې بېلې وليكي.

4_ زده كوونكي دې د لاندې جملو تش ځايونه په مناسبو كلمو پر پنسل ډك كړي: 
 u   د ....................  اوبه بايد د پخولو پر مهال تويې نه شي. 

 u   خام سابه بايد لږ تر لږه د شلو دقيقو لپاره په ............  پاكو اوبو كې واچول شي.
 u   په سبو كې ډېر ......................  مواد شته.

كورنۍ دنده

        زده كوونكي دې د خپلو ميندو په مرسته د سبو د گټو په اړه معلومات راټول او په يو 
څو كرښو كې دې وليكي. همدا شان پام دې وكړي چې هغوى زياتره كوم  سابه پخوي. 

خپل معلومات دې سبا ته په ټولگي كې ولولي.

n  تاسو چاپېريال پېژنئ؟
زده كوونكي بايد خپل چاپېريال د خپل  ټاټوبي په توگه وپېژني. د رغنده او سمبال 
ژوند  لپاره دې هغه ته پوره پام وكړي. خپله روغتيا، بدني وده او ښكلا دې په هغه 
كې وگوري. د هغه په ساتنه كې دې له زړه نه هڅه وكړي. هرڅوك بايد د چاپېريال 
په پاك ساتنه كې خپله ونډه سرته ورسوي. دا ونه وايي چې په ما يې څه. دا په ما 

پورې اړه نه لري. 
n  كه چاپېريال پاك ونه ساتل شي، څه به پېښ شي؟

n  د چاپېريال د پاك ساتلو دنده د چا پر غاړه ده؟ 
n  چاپېريال څنگه ښكلى كيږي؟         

چاپير يال څنگه وساتو؟
يوويشتم لوست 

ټول هغه شيان چې زموږ شاوخوا ته پراته دي او يا يې زموږ شاوخوا نېولې ده، چاپېريال 
بلل كيږي. په ځانگړې معنا چاپېريال د انسان د استوگنې وړ توكي، شيان او شاوخوا ځمكه 
او په هغې كې پراته  ټول شيان دي. په عمومي معنا، چاپېريال ټوله هغه سيمه ده چې انسانان 
پكې اوسيږي. په دې توگه غرونه، سيندونه، ځنگلونه، كرنيزې ځمكې، دښتې د طبيعت 

او د بشر په لاس راغلي بدلونونه په چاپيريال کې راځي. 
په دې ډول يو ته د ژوند يا استوگنې چاپېريال او بل ته عمومي چاپېريال ويل كيږي. 

د استوگنې په چاپېريال كې بيا يوه كورنۍ، د هغې گاونډ او په هغې پورې اړوند شيان 
شامل دي. موږ په چاپېريال كې ژوند كوو، سا پكې اخلو، د ژوند اړتياوې ترې برابروو او 
د هغه پاكي او ناپاكي مو پر روغتيا باندې نېغ په نېغه اغېزه لري. له دې امله زموږ د ټولو 
دنده او ټينگ مسؤوليت دى چې خپل چاپېريال ښكلى كړو، پاك يې وساتو او د يوه ښه او 
خواږه ژوند لپاره يې چمتو كړو. كه د كورونو تر څنگ مو د اوبو ويالې بهيږي، بايد له اوبو 
څخه يې د څښلو او كارولو لپاره سمه گټه واخلو. خځلې او ناپاكي پكې ونه غورځوو كه 
مېوه لرونكې يا سيوري لرونكې ونې مو شاوخوا ولاړې وي، بايد پالنه يې وكړو او ښاخونه 
يې پرې نه كړو. د كور خځلې او د خوړو پاتې شوني هرځاى ونه غورځوو او په يوه سم 
ځاى كې يې ځاى پر ځاى او يا يې تر خاورو لاندې كړو. د خپلو كورونو د ټټيو مخې بندې 
كړو او پرې نه ږدو چې انساني فضله مواد كوڅو او لارو ته راووځي. د كورونو تر څنگ 
داسې شيان ونه سوځوو چې هوا يې خرابه شي. د ولاړو اوبو ډنډونه له منځه يوسو، چې د 
ډول ډول ناروغيو، په تېره د ملاريا او كالدانې د ماشو د راپيداكېدو او ډېروالي لامل كيږي. 
په همدې توگه د سيمې د سمسورتيا لپاره د نيالگيو په كرلو او د باغونو، تفريح ځايونو او 

چمنونو په جوړولو، خپله سيمه لا ښايسته او ښكلې کړو.
ډېر  لپاره  پايښت  د  ژوند  د  زموږ  سيندونه  او  ځمكې  كرنيزې  څړځايونه،  ځنگلونه، 
ارزښت لري. بايد په ساتنه او څارنه كې يې هر راز هلې ځلې وكړو. د ځمكې د ښويېدو 
د مخنيوي او ورښت لپاره ځنگلونه ډېر ارزښت لري. د بادونو د مخنيوي او له يوه ځايه بل 

ځاى ته د شگو د ليږدونې د مخنيوي لپاره د ونو او ځنگلونو جوړول ډېر اړين دي. 

د متن لنډيز:
زموږ د استوگنې شاوخوا ته چاپېريال وايي. كور، كوڅه، سړك، باغ، ويالې، ونې، 
ځنگلونه او داسې ډېر نور د چاپېريال برخې دي. په چاپېريال كې موجود شيان د يو 
نسل مال نه دى، بلكې له هغو څخه بايد راتلونكي نسلونه هم گټه واخلي. له دې 
امله بايد دچاپېريال په ساتلو كې ډېرې هلې ځلې وكړو. د سيمې د سمسورتيا لپاره 
د نېالگيو په كرلو او د باغونو، تفريح ځايونو او چمنونو په جوړولو خپله سيمه لا 

ښايسته او ښكلې كړو.   
 

فعاليتونه

      1_ زده كوونكي دې لاندې جملې سمې كړي:
 u د چاپېريال استوگنې زموږ شاوخوا ته وايي. 

 u  ښكلې لا ښايسته خپله او سيمه كړو.         
 u ښكلى څنگه چاپېريال كېږي؟

2_  زده كوونكي دې لاندې پوښتنو ته ځواب ووايي:
 u چاپېريال څه شي ته وايي؟

 uپه چاپېريال كې كوم شيان راځي؟ 
 u چاپېريال د يو نسل مال دى، كه د ډېرو؟ څرگنده يې كړئ.

3_ زده كوونكي دې يو په يو په متن كې راغلي نوي لغتونه د کتاب د پاى له پاڼو څخه  
معنا او په جملو كې دې يې وكاروي.

٤_ د لاندې عبارتونو په مرسته نوې جملې جوړې کړئ.
د کلو او بانډو طبعيت

پاکى او رڼې اوبه
شنې او سمسورې ونې

٥_ دوه شعرونه يا داسې ښکلې ادبي جملې وليکئ چې په يو کې د لمر او په بل کې يې 
د اوبو په هکله خبرې شوي وي.

   
كورنۍ دنده

     زده كوونكي دې د خپل استوگنې د چاپېريال  د لا ښكلا  او ښايست لپاره د خپلې خوښې 
يوه طرحه جوړه او په بله ورځ دې پرې د نورو زده كوونكو په وړاندې خبرې وكړي. 

زده كوونكي دې لاندې جدول په کتابچه كې وليكي، د )چاپېريال( كلمه دې پيدا 

او په خپله خوښه دې رنګه كړي.

رد**  جا

لو**بچ

ايرىپا

طنلبعط

ع ومساخ

n  ژبه څه شى ده؟
انسانان د ژوند له هماغه لومړي پيل څخه د يو بل د پوهولو راپوهولو لپاره ژبې ته 
اړ  وو. هغوى اړ وو چې خپل فكر يو بل ته انتقال كړي او د بل په  فكر باندې ځانونه 
وپوهوي؛ ځكه يوازې د لاس او سر په اشارو د انسان فكر په بشپړ ډول بل چاته نه 
رسيږي. له دې امله ژبه د خپل ارزښت له مخې  د انسان په ژوند كې خورا مهم 
رول لري. ژبه ده چې انسان پرې خپل فکر او نظر بيانوي. خپل مطلب اوغوښتنې 
يو بل ته وايي او همدا شان د نورو په غوښتنو پوهيږي. ژبه انسانان له څارويو څخه 

بېلوي. 
n  كه ژبه  نه واى څه به پېښ شوي واى؟

n  له ژبې پرته انسان اوسني پرمختگ  ته رسېداى شو؟

دوه ويشتم لوست 

ژبه اوگرامر

د هغو كلمو او خبرو ټولگې ته ژبه ويل كيږي چې يو څوك يې بل چا ته د خپل فكر 
د بيان لپاره كاروي. په دې كې ټولې نښې او اشارې هم راځي چې د يو مطلب د افادې 

لپاره كارول كيږي.
ژبپوهان ژبه د خبرو او اشارو داسې يوه لړۍ بولي چې د يوې ټولنې وگړي يې يو له بله 
د پوهولو او راپوهولو لپاره کاروي او يو بل ته يې اوروي. په دې توگه ژبه د انسانانو ترمنځ  د 
پوهولو راپوهولو يوه اله او وسيله گرځي. وينا او خبرې كول د افكارو د څرگندولو ډېره ښه 

وسيله ده او له دې امله انسانان پر نورو حيواناتو امتياز او غوراوی لري. 
ټولې قاعدې او قوانين چې د يوې ژبې د سم ويلو او سم ليکلو په اړه خبرې كوي، د 

ژبې گرامر ورته ويل كيږي.
گرامر د يوې ژبې جوړښت د ژبې د خپلو ځانگړنو په رڼا کې څېړي. هره ژبه ځانته 
گرامري قوانين او لارې چارې لري، نو ځكه د ژبې د گرامرپه ليكنه كې خپله د هماغه 

ژبې قواعد او اساسات غوره گڼل كېږي.
معرفة الافغاني يو درسي گرامر دى. پېرمحمد كاكړ دغه گرامر په احمد شاهي دور کې 
ليكلى دى. پېر محمد کاکړ د پښتنو له لومړنيو ليكوالانو څخه دى چې د پښتو ژبې د لغاتو 
او كلمو د ټولولو فكر يې وكړ او د ژبې ابتدايي گرامري بڼې يې سره راغونډې كړې او د يوې 

كوچنۍ رسالې په ډول يې وليكلې چې د ))معرفة الافغاني(( په نامه ياديږي.
پير محمد کاکړ د احمد شاه بابا د زوى شهزاده سلېمان او د کورنۍ د نورو غړو استاد و. 

د معرفة الافغاني په نامه د پښتو ژبې دغه لومړنى گرامر يې د هغه لپاره وليکه.
پير محمد کاکړ د خپل وخت لوى عالم او د پښتو ژبې مشهور شاعر و چې د پښتو 

اشعارو ديوان يې چاپ شوى دى.

د متن لنډيز
په  انسانان خپل فكر د ژبې  انسانانو ترمنځ د پوهولو راپوهولو وسيله ده.  ژبه د 
واسطه بيانوي.  ژبه چې د انسان فکر بيانوي، له يو لړ غږونو، نښو او اشارو څخه 
جوړه شوې. د بېلگې په توگه د مېز نوم درواخلئ. كله چې د مېز  كلمه واورېدل شي، 
سمدستي ستاسو ذهن ته د ميز انځور ودريږي. د مېز كلمه د مېز له جوړېدو دمخه نه 

وه، بلكې كله چې مېز جوړ شو، خلكو ورته د مېز نوم وركړ  او ټولو ومانه.

    
فعاليتونه

      1_ زده كوونكي دې ځوابونه ووايي:
ارزښت  راپوهولو كې څومره  پوهولو  په  منځ  تر  انسانانو  د  ژبه  اند  په  ستاسو     u   

لري؟
 - كه ژبه نه واى انسانان به له كومو ستونزو سره مخامخ وو؟

2_ د لاندې جملو په تش ځايونو كې اړوندې كلمې پر پنسل وليكئ:
  u  هره .............  ځانته گرامري قوانين او لارې چارې لري.

  u  ..............  يو درسي گرامر دى.
  u   وينا او خبرې كول د .............. د څرگندولو ډېره ښه وسيله ده.

3_  لاندې هرې پوښتنې ته درې ځوابونه وركړل شوي، تاسو ترټولو سم ځواب په 
نښه كړئ:

  انسانان له هماغه لومړي پيل څخه څه شي ته اړ وو؟
  u  له خټو جوړو شوو كورونو ته؟

  u  لاس گاډو او څارويو ته؟

  u پوهولو راپوهولو ته؟
گرامر د يوې ژبې څه شى تر كتنې لاندې نيسي؟

  u  د يوې ژبې د جوړښت سيستم،
  u  د يوې ژبې د ويلو او اورولو څرنگوالى،

  u د يوې ژبې د نوو كلمو شمېره.
   انسان خپل ذهني انځور په څه شي بيانوي؟

  u د گوتو په اشارو،
  u په ژبې او بيان،

  u په سمو اورېدلو.
4_ زده كوونكي دې په درېو ډلو ووېشل شي:

  u  لومړۍ ډله دې په پورته لوست كې خاص نومونه پيدا او ودې ليكي. 
  u  دويمه ډله دې په پورته لوست كې كارول شوي عام نومونه پيدا او ودې ليكي.

  u  درېمه ډله دې په كلمو كې بېلا بېلې )ى گانې( پيدا او د هرې ډلې كلمې دې په 
ترتيب سره بېلې بېلې وليكي.

   
كورنۍ دنده

       که  د چا يوه ژبه زده او د چا له يوې ژبې څخه ډېرې زده وي، د دوى ترمنځ  توپير څه 
دى. زده کوونکي دې په خپلو کتابچو کې په دې اړه څو کرښې په کور کې وليکي.

درويشتم لوست

n  نشه پر ژوند څه اغېز كوي؟
نشه يو تباه كوونكى عمل دى. نشه چې په هر نامه وي او هرڅومره لږه او ساده 
وي، خو پاى يې خورا ناوړه دى. كه يو ځلې څوك په نشه اخته شو، بيا نو په ډېر كړاو 
ترې سړى خلاصېداى شي. زياتره ځوانان په بېلابېلو پلمو په نشې روږدي كيږي. کله 
ورته په پيل كې نشه يو عادي او د لوبو كار بر يښي. كله  د ميندو او پلرونو ترمنځ چال 
چلن سم نه وي او په دې توگه يو ځوان نشې ته مخه كوي. كله هم د يوې كورنۍ 
اقتصادي كچه کمزورې وي. داسې ډېر نور لاملونه شته چې په نشې باندې د روږدي 

كېدو سبب كيږي.
n  ستاسو په اند به د يو نشه يي ځوان ژوند څنگه وي؟

n  څنگه كولاى شئ په خپل چم اوگاونډ كې په نشې باندې د ځوانانو د اخته كېدو 
مخه ونيسئ؟

            د نشې زيانونه

نشه يي  توكي هغه  دي  چې كارونه  يې د  مركزي  اعصابو  د نظام   د گډوډۍ  او د 
روږديوالي، لټۍ او گنگستيا  لامل كيږي.

نشه يي توكي هم په طبيعي او هم په مصنوعي توگه پيدا  كېږي،  لكه  اپين  چې  د 
كوكنارو له بوټي څخه لاس ته راځي او هم په مصنوعي او كيمياوي توگه  په لابراتوارونو 
كې  جوړيږي،  لكه هيرويېن، مورفين، كوكايېن، کودين او داسې نور.  په  نشه يي توكو 
كې  ځينې يې  طبي  ارزښت   لري او د  ځينو درملو په جوړونه كې په لږه  كچه  ترې  كار 
اخيستل كېږي. هغه  درمل چې  په  جوړښت كې يې نشه يي توكي كارول  كيږي.  که په  
لوړه كچه  استعمال شي او يا د  ډاكتر له اجازې  پرته  ترې گټه واخيستل شي  خورا زيات 

زيانونه را منځ ته كوي.
د نشه يي توكو استعمال  او كارول خصوصاً د پېچکارۍ له لارې  د انسان روغتيا ته 
ډير زيانمن او خطرناك دي. پر ځينو روغتيايي زيانونو سربېره په بېلا بېلو سرطانونو،  زيړي 
اوځېنو نورو ناروغيو انسان اخته كوي. د يو شمېر اقتصادي او ټولنيزو ستونزو لكه  قتل، 

غلا، بيوزلي، ناوړه اخلاقو او د بشري پانگو د  تباهۍ لامل هم گرځي.
د اسلام پاك دين نشه يي توكي ناروا گڼي؛ ځکه چې د انسان روغتيا ته  خورا زيات 
زيانونه  لري او انساني ټولنه له تباهۍ سره  مخامخ كوي. هغه كسان چې د دغو توكو په 

قاچاق لاس پورې كوي د انسانيت دښمنان بلل کېږي.
هغه كسان چې نشه يي توكي كاروي او د دغو توكو استعمال يې ورځنى عادت   گرځيدلى 
دی، د معتاد  په نامه ياديږي. زموږ په گران هيواد افغانستان كې هم له بده مرغه د 18 _ 
30   كلونو ترمنځ يو شمېر ډېر روږدي ځوانان شته، چې عام وگړي يې د پوډري )هيروييني( 

په نامه يادوي.
روږدي كسان په کورنۍ او ټولنه كې  هيڅ قدر او ارزښت نه لري او له ټولنې څخه جلا 
شوي وي.  خلك ورته د يو مجرم په  سترگه گوري؛ ځكه دوى هغه كسان دي چې د خپل 

ځان دښمنان او د ټولنې د اوږو بار دي. كه چيرې ښه ځير شو، نو جوته به شي،  روږدي 
کسان هغه ناروغان دي چې له روږديوالي څخه وړاندې په يو ډول رواني ناروغۍ اخته وو او 
يا د ژوندانه په اوږدو كې له کورنيو، ټولنيزو يا اقتصادي ستونزو سره لاس و گريوان وو. دغه 
ستونزې د دې لامل گرځيدلي، چې دغه كسان د روږديوالي په لومو كې را ښكيل شي. 
دا د ټولنې د وگړو، دولتي او نا دولتي مؤسساتو دنده ده چې د دغو ستونزو په هكله  فكر 
او عملي گامونه اوچت كړي.  له معتادانو سره هغه مرستې تر سره كړي چې د يو معتاد په 
درملنه كې اغېزمنې وي. د يو معتاد په درملنه كې مهم او غوره ټكي دادي چې نوموړي ته د 
يو ناروغ شخص په  سترگه وكتل شي، نه د يو  مجرم او  گناهگارسړي په  سترگه. كه چيرې 
معتاد سړى ونه هڅول شي او ښه سلوك ورسره و نه شي، بې له شكه به هيڅكله هم خپل 

دغه ناوړه عمل پرې نږدي.

د نشه يې توكو زيانونه:
د نشه يي توكو استعمال خورا زيات ځاني، روحي، ټولنيز، اقتصادي او اخروي  زيانونه 

لري چې موږ يې ځينو زيانونو ته په ‌ لاندې ډول  گوته نيسو:
۱( د بدن  دفاعي سيستم  كمزورى کوي.

۲(د مركزي اعصابو د سيستم  فعاليتونه كمزوري كوي.
۳( د زړه ټكان زياتوي.

۴( د ستوني او سږو سرطان پيدا كوي.
۵( د باصرې، شامې او ذايقې حسونه كمزوري كوي.

۶( د وينې فشار زياتوي.
۷( د وينې كلسترول زياتوي. 

۸( د زړه د ناڅاپي دريدلو )سكتې( لامل كيږي.
۹( په معتاد سړي كې لټي او كمزورتيا را منځته كوي.

۱۰( په تنفسي سيستم كې گډوډي رامنځته كوي.  

اعتماد،  نه  باندې  په ځان  توب،  گوښه  توب،  )ستړيا، سودائي  گډوډي،  روحي   )۱۱
نهيلي...( راولي.

د متن لنډېز:
نشه يي توكي هغه خطرناك توكي دي چې د ځاني ناروغيو لكه: سرطان، نري رنځ، 
د  زړه درېدل، زيړى او د اقتصادي او ټولنيزو ستونزو، لكه غلا، وژنې، بېوزلۍ او د 
بيكارۍ لامل  كيږي. په هغې باندې اموخته كېدل ډېر اسانه دي، خو بيا ترې ځان 
خلاصول ډېر ستونزمن كار دى. ځوانان او تنكي ځوانان د ټوكو او ساعت تېرۍ په 
بهانه په نشه يي توكو باندې پيل كوي، خو كله چې د هغې په لومه كې ونښلي بيا نو 
پښېماني هيڅ گټه نه لري. موږ بايد خپل روغ، سالم اوخوښ ژوند په نشو تباه نه كړو؛ 

ځکه چې روغ عقل په روغ بدن کې وي.

څرگندونه

باصره: د ليدلو حس
شامه: د بويولو حس

ذايقه: د څکلو )خوند حس(
کلسترول: په وينه کې د غوړو شتون

   
فعاليتونه

      1_زده كوونكي دې د لاندې پوښتنو ځوابونه ووايي:
 u  د نشه يي توكو كارونه څه ډول زيانونه منځته راوړي؟

 u  د نشه يي توكو روحي او ځاني زيانونه کوم دي؟
 u په نشه روږدو کسانو ته په ټولنه کې په کومه سترگه کتل کېږي؟   

 u قاچاق وړونکي چا ته ويل کېږي؟
2_  زده كوونكي دې: 

 u  متن له ځان سره په پټه خوله ولولي.
 u متن ټوټې ټوټې  په لوړ غږ ولولي. 

 u د لوست مفهوم په ساده ژبه ووايي. 
3_ زده کوونکي دې لاندې لغتونه معنا او په جملو كې وکاروي: 

لامل، توكي، له بده مرغه، لومې، دنده،  سربيره
٤_ ستاسو په اند په نشه يي توکو باندې د روږدي کيدو لاملونه څه شى دي؟

	
كورنۍ دنده

زده كوونكي دې د )نسوارو او چلم په گډون( د بېلا بېلو نشه يي توكو  نومونه او د هغوى 
زيانونه وليكي او سبا ته دې په ټولگي كې ووايي.

د الله  په ياد د ايمان بنسټ پياوړى كيږي.
ابوريحان البيروني

1_ د جرم سرته رسوونکى.
2_ هغه څوك چې په نشې روږدى شوى وي.

3_ نشه کوونکي ته کارول کېږي.
4_ د بدن يو غړى چې د نشه يي توكو په ډېرې كارونې له كاره لويږي.

5_ د نشه يي توكو په كارونې يې ژوند دې كچې ته رسيږي.
6_ هغه ناروغي چې د نشه يي توكو د كارونې له امله په انسان كې رامنځته كيږي. 

7_ د نشه يي توكو د ډېرې كارونې له امله رامنځته كيږي.
8_ د نشه يي توكو د ډېرې كارونې له امله سړى داسې كيږي.

9_ د نشه يي توكو د كارونې له امله سړى دې كار ته لاس اچوي.
10_ د نشه يي توكو د كارونې موخه ده.

11_ كله چې په نشې روږدى سړى پيسې ونه لري، دې كار ته لاس اچوي.

1
2

3

4

5

6
7

8

9
10

11

لطفاً لاندې جدول په کتابچې کې رسم او د اړوندو گڼو په کلمو يې ډک کړئ.

n  تاسو ماينونه پېژنئ؟
د افغانستان د دېرش کلنې جگړې  په اوږدو کې بېلا بېلې پوځي وسلې كارول 
شوي، هوايي بمبارۍ شوي، راكټونه ويشتل شوي، ماينونه ايښودل شوي او د دښمن 
راز وسيلو څخه كار اخيستل شوى دى. د  له هر  لپاره  ماتولو  او  د كمزوري كولو 
١٣٥٧ کال له پيل څخه تر اوسه پورې د ځمكنيو ماينونو بېلابېل ډولونه كرل شوي 
او په افغاني خاوره كې ازمايل شوي دي. سره له دې چې يو زيات شمېر يې پاك 
شوي، خو لا ډېر نور يې پاتې دي. که چيرته خلک پام ونه کړي، نو د معيوبيت او 

مرگ ژوبلې لامل كېږي.
n  ستاسو په سيمې كې ماينونه شته؟

n  د ماينونو له خطر څخه څنگه ځانونه ژغورلاى شئ؟

څلرويشتم لوست

د ماين خطرونه
د جگړې بدغوني پاتې شونې

افغانستان هغه هېواد دى چې زيات شمېر ماينونه او ناچاودې توکي پکې موجود دي. د 
اوږدو جگړو په بهير کې د ماينونو پريمانه کارونه د افغانستان د جگړو يوه ډېره ناوړه بېلگه ده. 
نن )1387 ل( د ماينونو او ناچاودو توکو له کبله هره مياشت د قربانيانو شمېره تر پنځوسو 

زياته وي.
ماينونه په عمومي توگه دوه ډوله دي:

_ پرسونل ضد ماينونه
_ د وسايطو ضد ماينونه

ماينونه هغه ځانگړي چاودېدونکي توکي دي چې له لرگيو، اوسپنې او پلاستيک څخه 
جوړ او دننه يې چاوديدونکي توکي اېښودل شوي دي. دا وسله د پښې يا د لاس په فشار 
چوي چې د انسان د ژوبلېدو او يا مرگ سبب کېږي. ماينونه بېلا بېلې بڼې  او اندازې لري، 
د بېلگې په توگه د لوبو د شيانو په بڼه، د کوچنيو راديوگانو، د قلم، ساعت  او نورو شيانو په 

بڼه جوړ شوي دي.
يوه  دا  په موخه جوړ شوي دي.  او شوټولو  كولو، شلولو  ټپي  د  انسان  د  ماينونه  زياتره 
معموله پوځي وسله ده چې په پراخه كچه له لومړۍ نړيوالې جگړې راهيسې د ټولې نړۍ 

په ټولو جگړو کې کارول شوې ده.
او كروندو،  په کليوالو سېمو  او د هېواد  په شاوخوا، ولايتي ښارونو  ماينونه د کابل ښار 

څړځايونو، غرونو، غونډيو او پوځي چوڼيو ته څېرمه ځايونو کې ښخ شوي دي.
ناچاودي توکي

هغه مهمات چې د جگړې پر مهال چاودلي نه دي، د ناچاودو توکو په نامه يادېږي. په 
ناچاودو توکو کې راکټونه، هوايي بمونه، لاسي بمونه، د ټانك او بېلا بېلو ټوپکو گولۍ او 
نور ناچاودي شيان راځي. د ناچاودو توکو مخنيوى أسان دى، ځکه هغه زياتره د ځمکې 
پر سر پراته وي، خو د ماينونو مخنيوى ډېر سخت دى؛ ځکه سړى نه پوهيږي چې ماين 
چېرته پټ دى. ماينونه د جگړې له پاى ته رسېدو وروسته تر ډېرې مودې پورې پاتې كيږي. 
داسې هم كېداى شي چې دا ماينونه د هغه چا اولادونه، لمسيان اوكړوسيان ووژني، چې 

ښخ كړي يې وي.
د هغې ورځې په هيله چې په ګران هېواد افغانستان کې هيڅ ماين او ناچاودې توکي پاتې 

نه شي او خلک په خوندي او ډاډمن زړه خپل کار ته دوام ورکړي.

دمتن لنډيز:
په افغانستان كې د اوږدې جگړې له امله ځمكني ماينونه اوناچاودي توكي په 
ځايونه،  استوگنې  د  څړځايونه،  كروندې،  دښتې،  غرونه،  دي.  پراته  توگه  پرېمانه 
توكو ډك دي.   ناچاودو  او  ماينونو  له  نور  داسې  او  ته څېرمه ځايونه   قشلو  پوځي 
ماينونه او ناچاودي توکي ډېر خطرناک وژونکي او ټپي کوونکي شيان دي.  هغوى 
ته لاس مه وروړئ. موږ بايد نورو ته لارښوونه وکړو چې هغوى هم ناپېژندل شوو 

شيانو ته لاس ورنه وړي.

                

 
فعاليتونه

     1_ زده كوونكي دې لاندې پوښتنو ته ځواب ووايي:
 u   ماينونه څه ډول شيان دي؟

 u   ماينونه او ناچاودي توكي چېرته ايښودل شوي دي؟
 u   ناچاودي توکي کومو شيانو ته ويل کېږي؟

 u   ماينونه څو ډوله دي؟ د هر يونوم واخلئ او د كارونې موخه يې بيان كړئ.
2_ زده كوونكي دې لاندې پوښتنوته تشريحي ځوابونه ووايي:

 u  د ماينونو له خطر څخه څنگه ځان ژغورلاى شو؟
بايد څه  يا يونااشنا شى وليد،  u   كه په يو ځاى كې مو كوم ماين، ناچاودي توكي   

وكړئ؟
 u  كه چېرته د ماين سيمې ته ورننوتئ، څنگه بېرته راستنيږئ؟ 

 u   ايا كله مو هم د ماين له خطرونو څخه د خبرتيا په غونډه كې برخه اخيستې ده؟  
که هو، نو څه مو زده کړي دي؟

3_ زده كوونكي دې په بېلا بېلو جملو كې  د ماين، ځمكني ماين، د وسايطو ضد 
ماين، بم، راكټ، سرگلوله، گولۍ او نوروغندنه وكړي.

٤_ د جګړې زيانونه او د سولې گټې وليکئ.
٥_ د لاندې کلمو ضد وليکئ:

سوکالي، سوله، خوښي، روغتيا، بندي
٦_ له لاندې درېو درکړ شويو ځوابونو څخه سم ځواب په نښه کړئ:

 u  ماينونه کله کارول کېږي؟
الف: د سولې پر مهال
ب: د تبليغاتو پر مهال
ج: د جگړې پر مهال

 u   که ماين يا يو نااشنا شى مو وليد، څه به کوئ؟
الف: له ځمکې به يې پورته کوئ

ب: په لغته به يې وهئ
ج: ګوتې به نه وروړئ

 u  که د ماين سيمې ته ورننوتئ څنگه بېرته راگرځئ؟
الف: د خپلو پښو په پلونو پل ږدو او راستنېږو

ب: بېرته را منډه کوو
ج: هملته پاتې کېږو

كورنۍ دنده

زده کوونکي دې د كور د غړو په مرسته د ماينونو او ناچاودو توکو په اړه نور معلومات هم 
ترلاسه كړي. د هغوى د زيانونو په اړه دې پنځه  كرښې مقاله وليكي او سهار ته دې په ټولگي 

کې د نورو ترمخه ووايي.

په  دى.  څخه  شاعرانو  او  ليكوالو  نومياليو  له  افغانستان  د  بېنوا  عبدالرؤف 
1292هـ . ش. كال په كندهار كې زېږېدلى دى او په   1363 هـ . ش.  كال كې 

يې په پردېسۍ كې له نړۍ سترگې پټې كړي دي.
بېنوا په1318هـ . ش . كال كې د پښتو ټولنې د علمي غړي په توگه په كار پيل 
او بيا يې تر مړينې پورې د مدير، رئيس، د ولسي جرگې د غړي، وزير او سفير دندې 
تر سره كړي دي. زيات شمېر منظوم او منثور او څېړنيز اثار يې ليكلي دي. د پښتو 
په معاصر شعر كې د استاد بېنوا نوم د پوره ځلا وړ دى. دلته يې د شاعر او سپوږمۍ 

په نوم يو شعر راوړو:

پنځه ويشتم لوست

شاعر او سپوږمۍ

سپوږمۍ

کې دنيا  لويه  أسمان  د 
يې زيبا  ښکلې  سپوږمۍ  ته 

زرده گونه  الوتې  رنگ 
چايې زړه  په  ويشتلې  ته 
غمجنه ماغوندې  جوړه 

يې تنها  يک  نشته  دې  څوک 
شو اور  پورې  در  ښايست  خپل 

يې بېنوا  ياره  له  که 
مينې له  ووايه  راته 

نازنينې؟ شوي  در  څه 
ښورې سره  لهانده  لا 

ولاړه کې  هر ځاى  شپه  په 
سوي زړه  په  يو  محبت 
دواړه سره  کښېنو  راشه 

کړم تش  زړگى  تاته  به  زه 
غاړه تر  ماته لاس  و  ته 

کړو نيمى  به  مينې  د  غم 
ژاړه مه  يوازې سر  په 
يې گلالۍ  يې  ښايسته 

يې نجلۍ  پيغله  أسمان  د 
پخواهم يې  چې  اوس  لکه 

وې مله  ځاى  هر  مينو  د 

و سارا  پر  که  مجنون  خوار 
وې ورسره  هم سمه  ته 

وليد دې  حال  شيرينې  د 
ته وې په غم کې  فرهاد  د 

و مينې خپور  د  راز  به  چې 
وې ډيوه  مجلس  هغه  د 

تا ليدل  عشق  د  مقتولان 
تا به پرې ژړل  په ورو ورو 

رېږدي سره  کې  اوبو  په 
غرونه  تا  په  دي  ښايسته 

هوسېږي  ته  رڼا  ستا 
گلونه  ښکلي  رېدي  د 
ورتېره ته  زړه  زلمو  د 

زړونه نجونو  د  تا  په  خوښ 
غواړي کې  شغلو  ښو  په  ستا 

اميدونه  خپل  مينان 
يې معشوقه  وفاداره 

يې ټوټه  د زړه   د عاشق 
يې زړگى  مين  مجروح  د 

ته وجهان  ښکارې  سپوږمۍ 
ټوليه له  همزولو  د 

ته آسمان  تللې  بينوا 
ليد نه  پکې  دې  الفت  چې 

ته انسان  و  قهر  په  شوې 

موند ونه  بيا  دې  مخلص  يو 
ته کړه ځان  چې هر څو دې کش 

نشته دردمن  درده،  بې  ټول 
نشته واکمن  واکه،  بې  ټول 

***
سپوږمۍ په  پښتو شاعرۍ كې ځانګړى ځاى لري. په ټولو لرغونو او معاصرو اشعارو 
يوې  د  پورې سپوږمۍ   لنډۍ  تر  بيا  نيولې  له غزل څخه  ادبياتو كې،  په ولسي  بيا  تېره  په 
سمبوليكې وسيلې په توګه خپل خاص ځاى اومقام ساتلى دى.   شاعر  له سپوږمۍ سره 
خپل غم شريك كړى، د زړه خواله يې ورسره كړې ده، له خپل يوازيوالي يې ورته ګيلې 
او شكايتونه كړي، خپل زړه يې ورته  تش كړى او هغه يې د خپل راز ملګرې ګڼلې ده. يو 
شمېر شاعرانو سپوږمۍ له خپل يار او معشوقې سره د ديدن او حال شريكولو وسيله ګرځولې 
ده.  په بل ځاى كې سپوږمۍ د هجران او بېلتون د شپو ورځو يار او ملګرې شوې او شاعر 

له هغې سره بنډار كړى دى.
په يو شمېر شعرونو كې سپوږمۍ د تاريخ زړه بلل شوى او خطاب يې ورته كړى، چې 
تا د دور او زمان هر څه په خپلو سترګو ليدلي او هر څه ستا په لمن كې پراته دي، وګورئ، 

ارواښاد ګل پاچا الفت څه  ښه وايي: 
حس��رتونه افسوس��ونه،  ارمانونه، 
خواران��و د  غمجن��و  د  مين��و،  د 
مكيزون��ه لغزش��ونه،  غفلتون��ه، 
د مش��رانو، د مس��تانو، د خوبانو
شورش��ونه يرغلون��ه،  چپاوون��ه، 
د چنګېز، د س��كندر، د پرنګيانو
دې هې��واد كې تا ليدلي دغه واړه
ته د هر چا په سر باندې يې ولاړه

بل ځاى وايي:
فكرون��ه ن��ور  كي��ږي  پي��دا  ك��ې  رڼ��ا  س��تا 
اله��ام ځن��ې  ت��ا  ل��ه  اخل��ي  ش��اعران 
رازون��ه پ��ټ  واي��ي  درت��ه  ك��ې  كت��و  پ��ه 
س�الم لاس  پ��ه  س��تا  لي��ږي  ت��ه  اش��نا  ي��ا 
تاثيرون��ه راز  ب��ل  وينم��ه  س��ره  ت��ا 
پيغ��ام ن��وى  راوړې  ش��په  ه��ره  پ��ه  ت��ه 
ماتي��ږي مين��ه  اش��نا  د  بان��دې  ت��ا  پ��ه 
كي��ږي دربان��دې  تس��لي  دردمن��و  د 

سپوږمۍ د پښتو په ولسي ادبياتو كې ډېر پراخ ځاى لري. بې شمېره لنډۍ موجودې دي 
چې د سپوږمۍ نوم پكې راغلى دى. مينانو او عاشقانو خپل د زړه راز ورته ويلى او له هغې 
سره يې خبرې كړي دي. لاندې څو لندۍ د بېلګې په توګه وګورئ چې د سپوږمۍ په اړه 

ويلې شوې دي:
سپوږمۍ په ما دې څه احسان دى
زما اشنا د ديواله سېوري ته ځينه

***
سپينې سپوږمۍ حال راته وايه

زما اشنا مجلس له چا سره كوينه 
***

كه دې زما ديدن ياديږي
سپوږمۍ ته ګوره زه په بام ولاړه يمه

***
سپوږمۍ په منځ د اسمان راغله

بې ياره خوب نشته كه ماته نه راځينه

د متن لنډيز:
شاعر په خپل خيال کې له سپوږمۍ سره د زړه خواله کوي. د سپوږمۍ يوازېتوب 
له خپل ځان سره پرتله کوي. بلنه ورکوي چې راځه کينو او زړونه يو بل ته تش کړو. 
بيا د سپوږمۍ هغه ځانگړنه څرگندوي چې تا ډېر څه ليدلي او د هر چا له رازونو 
خبره يې. په پايله کې وايي چې ستا زړه له دنيا تنگ شو ځکه اسمان ته لاړې. په 
دنيا کې دې مينه او الفت نه ليده او په انسانانو کې دې اخلاص نه ليده؛ ځکه خپه 

شوې او أسمان ته لاړې.

فعاليتونه

     ١_ زده کوونکي دې په وار د شعرونو برخه په لوړ اواز ولولي او هره برخه دې معنا 
کړي.

لنډ مفهوم  د هغه  بيا دې  او  ولولي  په چوپه خوله  يو ځل  ٢_ زده کوونکي دې شعر 
وليکي او په خپلو خبرو کې دې ووايي.

٣_ زده کوونکي دې لاندې لغتونه معنا او په جملو کې وکاروي.
١_ گوته  ٢_ لالهاند  ٣_ غړى   ٤_ ځلا   ٥_ سپوږمۍ ٦_ مل

٤_ زده کوونکي دې وگوري چې په شعر کې کومې کيسې ته اشاره شوې وي، نو د 
کيسې په اړه دې خبرې وکړي.

كورنۍ دنده 

زده کوونکي دې د سپوږمۍ په اړه يو شعر وليکي او يا دې د سپوږمۍ په اړه پنځه لنډۍ 
وليکي او بله ورځ دې په ټولگي کې واوروي.

n  ستاسو مشران څوك دي؟
هره ټولنه ځانته ارزښتونه لري. افغاني ټولنه په دې اړه خورا بډايه ده.  كشر او 
مشر، ځوان او سپين ږيرى، ښځه او نارينه ټول په خپلو منځونو كې د راشه درشې او 
چال چلن لارې او اصول لري. كشران د مشرانو درناوى كوي. په وړاندې يې بې ادبه 
خبره نه كوي. خبرې او لارښوونې يې مني. مشران هم په خپل وار په كشرانو مينه 
كوي. خواته يې رانژدې كوي او لورينه پرې كوي. ښځې په ټولو ټولنو، په تېره بيا په 
افغاني ټولنې كې د زيات درناوي وړ دي.ان په جنگ جگړو كې  هغوى د درناوۍ 

وړ گڼل كيږي او څوك كار پرې نه لري.
n  د مشرانو په وړاندې تاسې څرنگه چلن كوئ؟
n  د مشرانو چلن ستاسو په وړاندې څنگه دى؟

شپږويشتم لوست

د مشرانو حقونه

پر مور، پلار، وروڼو، ترونو، ماماگانو سربېره د نورو مشرانو درناوى او عزت هم پر موږ 
لازم دى. مشران دوه ډوله دي: يو هغه چې په عمر كې له يو چا څخه زيات وي. بل هغه 
خلك دي، چې د زياتې پوهې او علم خاوندان وي. )لويوالى په عقل دى نه په كال - شتمني 

په زړه ده نه په مال( ددې دواړو ډلو احترام او درناوى پر كشرانو باندې لازم دى.
د يوې خوشحاله كورنۍ بنسټ يو بل ته پر درناوي او په خپلمنځي پوهاوي ايښى وي. 
لويان پر كشرانو مينه او شفقت كوي او كشران د لويانو او مشرانو درناوى كوي. خبرو ته يې 

غوږ نيسي او كه كومه ښه لارښوونه ورته وكړي، هغه مني.
زموږ كشران بايد  د خپلې ټولنې له دود، دستور او فرهنگ سره سم د مشرانو درناوى 
وكړي، په وړاندې يې په بې ادبۍ او لوړغږ خبرې ونه كړي. په سپكه سترگه ورته ونه گوري. 
كه سرويس يا بل داسې ځاى وي چې يو مشر يا سپين ږيري ته پكې د ناستې ځاى نه وي او 
كشران ناست وي، بايد كشران خپل ځاى په ډېر ادب مشرانو ته پريږدي. كله چې په مخه 
ورشي، بايد سلام وركړي او عزت يې وكړي. هغسې چلن ورسره ونه كړى چې د مشرانو 

له شان او حيثيت سره سمون ونه لري. 
مشران د ژوند ډېرې تجربې لري او هغه د چا خبره تر كشرانو يې ډېر كميسونه زاړه كړي 
او د ژوند ترخې خوږې يې څكلي دي، له دې امله يې بايد خبرې او لارښوونې په ډېره مينه 

واورېدل شي او عمل پرې وشي.
هغه خلك چې تر تاسې كشران وي، خو د پوهې او علم له مخې پر تاسې زيات وي، نو 
لازمه ده، چې د پوهې او علم له مخې يې درناوى وكړئ. كولاى شئ، په ډېر ادب ورڅخه 

د هغو مسايلو پوښتنه وكړئ، چې پرې نه پوهيږئ.
له بلې خوا پر كشرانو باندې لورينه اومهرباني د لويانو دنده ده. مشران بايد پر كشرانو لاس 
تېر كړي، پيرزوينه پرې وكړي، ويې نازوي او كه چېرې كومه تېروتنه او غلطي ترې وشي، 
بايد ويې بښي او سمه لارښوونه ورته وكړي. د همځولو او نورو ملگرو تر مخه يې سپك نه 

كړي. تل يې وهڅوي او شخصيت ته يې وده وركړي.
د مشرانو درناوى او په كشرانو مهرباني او شفقت زموږ اسلامي دنده هم ده. د ټولنې د 

ښې  ودې، پراختيا او د چارو د ښه سمون لپاره پر دې كار زيات ټينگار شوى دى.  
كه موږ وغواړو چې په سپين ږېرتوب  كې مو درناوى وشي، بايد له اوسه  د لويانو درناوى 
وكړو.  بې ادبه انسان  د وچې ونې په څېر دى.  وچه ونه، نه سيورى لري او نه مېوه كوي، 

يوازې د وهلو او سيځلو كار ترې اخيستل كيږي.

د متن لنډيز:
ټولنه له افرادو څخه جوړه شوې ده. دا افراد پر يو بل حقونه لري. مشر په كشر، 
نارينه وو زيات  په  په ځوان. همدا رنگه ښځې  او زوړ  په زوړ  په مشر، ځوان  كشر 
حقونه لري. كشران بايد تل د مشرانو عزت اودرناوى وكړي. مشران بايد پر كشرانو 
باندې پيرزوينه او مهرباني وكړي. ويې روزي، ويې پالي او ذهني اوبدني ودې ته يې 
پاملرنه وکړي. دا د ټولنې نظام دى. نظام په همدغو ستنو ولاړ دى. بايد ټينگ يي 

وساتو.

  
فعاليتونه

      1_ زده كوونكي دې لاندې پوښتنو ته ځواب ووايي:
 u   كشران پر مشرانو څه حقونه لري؟

 u   ولې بايد پر كشرانو مينه او شفقت ولرو؟
 u   داسمه ده چې وايي: ))درناوى بايد له كور څخه پيل، په ښوونځي كې تمرين او په 

ټولنې كې عملي شي(( ويې څېړئ.
 u   ستاسو په اند د يوې ښې او خوشحاله کورنۍ ځانگړتياوې کومې دي؟

2_  د لاندې جملوخالي ځايونه په مناسبو كلموډك كړئ:
 u   هره ټولنه ځانته ..............لري.

 u   مشران بايد ..............  خواته نژدې  او لورينه پرې وكړي.
 u   د ...............  احترام او درناوى پر كشرانو باندې لازم دى.

3_ زده كوونكي دې په څلورو ډلو ووېشل شي:
 u   لومړۍ ډله دې په پورته لوست كې خاص نومونه پيدا او ودې ليكي. 

 u  دويمه ډله دې په پورته لوست كې كارول شوي عام نومونه پيدا او ودې ليكي.
 u   درېمه ډله دې  په كلمو كې بېلا بېلې )ى گانې( پيدا او د هرې ډلې كلمې دې په 

ترتيب سره بېلې بېلې وليكي.
 u   څلورمه ډله دې په متن کې متضادې کلمې ولټوي او ودې ليکي.

    
كورنۍ دنده

u  زده كوونكي دې په خپلو كورونوكې د مشرانو د حقونو په هكله  له خپلو ميندو 
كې  ټولگي  په  دې  ته  سبا  او  وليكي  دې  نظريات  هغوى  د  وكړي.  خبرې  سره  اوپلرونو 

ووايي.
 u   زده کوونکي دې مور، پلار يا بل کوم مشر ته ليک وليکي.

پر ماشومانو مينه او د لويانو درناوى وكړئ.
حضرت علي كرم الله وجهه

n  ستاسو په اند ښه هلك او سره مڼه څرنگه عبارتونه دي؟
او د كلمو ډولونه ولوستل. دلته د  بڼې  تېرو لوستونو كې مو د )ى( بېلابېلې  په 

صفت او د هغه د ځانگړتياوو په اړه خبرې كوو.
n  ايا پخوا مو د صفت په اړه څه اورېدلي دي؟

n  ستاسو په اند صفت څه معنا لري؟

		 اوه ويشتم لوست

ستاينوم )صفت( او ډولونه يې

لاندې جملې ولولئ او هغو كلمو ته پام وكړئ چې كرښه ورلاندې ايستل شوې ده:
	 u   زه روغ رمټ يم.

	 u   زموږ ملي پوځ خورا غښتلى دى.
	 u   زه خوشحال كمزورى نه يم چې به ډار كړم.

	 u   خدايه څه شول هغه ښكلي،  ښكلي خلك؟
	 u   تور تېل په توره تيږه ټول توى شول.

په پورته جملو كې روغ، غښتلى، كمزورى، ښكلي، تور او توره هغه كلمې دي چې د 
يو چا، يو شي او يا يو نوم څرنگوالى ښيي.

ويلى شو ستاينوم هغه كلمه ده چې په خپلواك ډول نوم نه وي، خو د يو نوم حالت، 
څرنگوالى، څومره والى او اندازه ښيي.

 .
پوښتنه 

د زده كوونكو يوه ډله دې داسې عبارتونه ووايي چې پورته صفتونه پكې راغلي وي.

اصلي ستاينوم:
لاندې جملو ته وگورئ او هغو كلمو ته پام وكړئ چې كرښه ورلاندې ايستل شوې ده:

	 u  ښه سړى د هرچا خوښيږي.
	 u   توره تخته د تدريس جزء دى.

	 u   په اوړي كې سپين كالي اغوندئ.
وگورئ، ښه، توره اوسپين کلمې چې اصلي ستاينومونه دي، د سړي، تختې او كاليو 
حالت څرگندوي. په دې توگه اصلي ستاينوم هغه  ستاينوم ته وايي چې د يو نوم اړوند حالت 

څرگند كړي.
 اصلي ستاينوم دوه ډوله دى. يو ته يې ساده او بل ته مركب وايي.

ددې ډولونو بېلگې په لاندې جملو كې  وگورئ: 

 	 u   لوڅ له اوبونه ډاريږي.
	 u   ولس په خپله ژبه ژوندى دى.

	 u  ټيټ مې مه بوله غورځنگ راباندې مه كړه. 
	 u   اتل په ونه لنډ او په تنه پلن دى. 

او
	 u   توريالى په خپلې تورې وياړي.

	 u   تر ناپوه دوست هوښيار دښمن ښه دى.
	 u  پوهيالى د پوهنتون د استادانو علمي رتبه ده.

كه پورته جملوته پام وكړئ، نو څرگنده به شي چې لوڅ،  ژوندى، ټيټ، لنډ، پلن ساده 
كلمې دي چې د ولس، انسان او اتل څرنگوالى ښيي. په دې ډول ويلاى شو چې ساده 

ستاينوم  يوه كلمه وي، يعنې مفرده كلمه وي.  

توريالى، ناپوه او پوهيالى مركبې كلمې دي، يعنې توريالى له )تورې( او )يالي(، ناپوه له 

)نا( او )پوه( او پوهيالى له )پوه( او )يالي( څخه جوړې شوې دي. په دې ډول مركب هغه 

صفت دى، چې له دوو او يا زياتو توكو څخه جوړ شوى وي. 
                 

 زده كوونكي دې د ساده او مركبو صفتونو بېلگې وړاندې كړي.

پوښتنه

پرتله ييز يا مقايسي ستاينوم: 
پرتله ييز ستاينوم په دوو ډولونو تر سره كيږي. 

الف: د )ډېر( په ملګرتيا، لكه:
1_ دا قلم ترهغه قلم ډېر ښكلى دى.

2_ احمد تر ما ډېر هوښيار دى.

ب: د )خورا يا لا( په ملګرتيا، لكه:
3_ دا قلم ترهغه خورا ښكلى دى.

4_ زما ورور ترما لا هوښيار دى.
د صفت او موصوف ګرداني سمون )مطابقت(

په پښتوژبه كې صفت له موصوف سره د جنس )نارينه، ښځينه(، شمېر او حالت له 
پلوه ګردانيږي.

صفت له موصوف سره په عمومي توګه په لاندې درېو ډلګيو وېشل كيږي:
الف: هغه صفتونه چې له خپل موصوف سره د نارينه جنس د شمېر له مخې سمون نه 

لري، خو د ښځينه جنس له موصوف سره پوره سمون لري، لكه په لاندې بېلګو كې:
					    ښځينه                  نارينه

		     جمع 			    مفرد     مفرد 	     جمع
شنې هندواڼې شنه هندواڼه	 			  شين خټكى	    شنه خټكي

ښكلې كتابچې  ښكلې كتابچه	 			  ښكلى كتاب	   ښكلي كتابونه
ښې نجونې 		            ښه نجلۍ	 	 ښه هلك	    ښه هلكان

ب: هغه ډله ستاينومونه چې د نارينه جنس او ښځينه جنس د شمېر له مخې له خپل 
موصوف سره پوره سمون ښيي، لكه په لاندې بېلګو كې: 

ښځينه 					                نارينه
		               مفرد	 	  جمع  مفرد 	     جمع

شنې لمنې 		 شنه لمنه 			  شين بڼ	    شنه بڼونه
خوږې مڼې  		 		           خوږه مڼه ترېو انار	    تروه انار

اومې هندواڼې 		         اومه هندواڼه  	 پوخ خټكى	   پاخه خټكي

د متن لنډيز:
په پښتو كې ستاينوم  د يو نوم يا شي څرنگوالى او څومره والى څرگندوي. ساده 
ستاينوم او مركب ستاينوم مو وپېژندل. د هغو نمونې موپه كلمو او جملو كې ولېدې. 
اوس له يو لړ تمرينونو څخه وروسته تاسو كولاى شئ، صفت او ډولونه يي لا ښه 

وپېژنئ.

فعاليتونه

     1_   زده كوونكي دې په لاندې جملو كې صفتونه په گوته كړي:
 u   ته اوس څنگه يې، روغ شوى يې؟ 

 u   زلمى خورا غښتلى ځوان دى.
 u   ته لا څومره كمزورى يې!

 u   دا څنگه ښايسته او ښكلى ځاى دى! 
 u   تور توتان له تا قربان. 

2_  زده كوونكي دې په دوو ډلو ووېشل شي.
 u   لومړۍ ډله دې داسې كلمې ووايي چې ساده ستاينومونه پكې راغلي وي.

 u   دويمه ډله دې د  مركب ستاينومونو  بېلگې راوړي.

بېلگې  بېلې  بېلا  صفتونو  د  وار  خپل  په  كې  متن  لاندې  په  دې  كوونكي  زده   _3
وليكي:

)) گلالۍ له كورنۍ سره گلباغ ته تللې وه. د پسرلي موسم و. ډېره نرمه  او ښكلې هوا 
چلېده. گلالۍ  خپل ورور ننگيالي ته وويل، څومره توتان چې خوړى شې، خوره يې. خو 
گوره چې ناروغه نه شې.  پلار يې گلالۍ ته وويل: زه تلونكى يم، هغه زما توره كورتۍ راوړه. 
گلالۍ ورته وويل،  پلاره، هغه خيرنه ده. هغه بله كريمي كورتۍ مې دې راوړې ده. پلار يې 
په غوسه ورته وويل، گلالۍ دا دې څويم ځل دى، چې خبرې ته ښه غوږ نه نيسې. گلالۍ 

له پلار څخه بښنه وغوښته((

   
  

كورنۍ دنده

     زده كوونكي دې په لوست كې د كارول شوو صفتونو د ټولو ډولونو بېلگې بېلې، بېلې 
وليكي او ټولگي ته دې راوړي.

د اسلام ستر پيغمبر فرمايي: د زياتې پوهې والا ارزښت تر هغه 
چا زيات دى، چې لږه پوهه يې ترلاسه كړې ده.

n  تاسو تراوسه نظم لوستى دى؟
موږ هره ورځ په كور كې خبرې كوو، په ښوونځي كې خبرې كوو، لوست لولو، 
له چانه پوښتنه كوو، د چا پوښتنې ته ځواب وايو. دې عادي خبرو ته نثر وايي، خو 
كه داسې يوه ليکنه ولولو چې وزن ولري او يا له موسيقۍ سره وويل شي، نو دا ډول 
وينا له خبرو سره توپير لري. دې ډول وينا ته نظم وايي. تر اوسه مو په درسي كتابونو 
كې نثر هم لوستى او د ژبو په كتابونو كې مو نظم هم. دلته ستاسو د زياتو معلوماتو 

لپاره په نظم خبرې كوو.
n  ستاسو په اند نظم څه شي ته وايي؟

اته ويشتم لوست

نظم او ډولونه يې

ليكنې دوه ډوله دي. يوې ته نثر وايي او بلې ته نظم. نثر به په راتلونكو ټولگيوكې په 
مفصل ډول ولوستلى  شئ. دلته په نظم باندې ځغلنده نظر اچوو.

وايي، شعر يا نظم هغه وينا ده چې وزن او قافيه ولري. د نظم معنا عموما د شعرمترادفه 
ده او له هغې سره په يوه معنا كارول كيږي. خو د شعر او نظم ترمنځ توپير شته. شعر موزونه 

او تخيل لرونكې وينا ده او نظم موزوني قافيه لرونكې وينا ته وايي.
 نظم د بڼې  له مخې  دا ډولونه لري:

١_ مثنوي: هغه نظم دى چې د هربيت دواړه مسرۍ يې يو ډول قافيه ولري. اوږده، 
اوږده مطالب،  تاريخي او حماسي، اخلاقي، عرفاني او داسې نور موضوعات پكې ډېر ښه 

بيانېداى شي. بېلگه يې په لاندې ډول ده:

٢_ بولـله )قصيده(: هغه نظم ته وايي چې تر يوې مطلع لاندې ويل كيږي. اوږده او 
ډول ډول مضامين پكې راوړل كېږي. د بيتونو شمېر يې له شپاړسو څخه نيولې بيا تر دوو 

سوو پورې رسيږي. يوه بېلگه يې لاندې وگورئ:
گل ب��ه��ار  د  ش���ول  راغ  و  ب���اغ  پ���ه  ش��گ��ف��ت��ه 
ه��م پ��ه ب���اغ ه��م پ��ه ك��وڅ��ه ه��م پ��ه دې����وار گل
ون��ي��و ب����وټ����و  گ���ل���و  د  گ����ل  ي��������وازې  ن����ه 
ب�����ادام گ���ل، ش��ف��ت��ال��و گ���ل، ون��ي��و ان����ار گل
پ��ټ شول گلو  پ��ه  ب��وټ��ي، خ��ار و خ��س  ك��اڼ��ي، 
گل س���ت���ار  ش����و  ع��ي��ب��ون��و  واړو  ه���م���ه  د 

ف���رزن���ده وط�����ن  پ�����اك  د  اى 
پ��ي��غ��ام��ه ژون������د  ن�����وي  د  اى 
س��ن��ب��ل��ه ب������اغ  د  اف�����غ�����ان  د 
يې ك����ار  د  م���س���ؤول  ت���ه  س��ب��ا 
ك��ړه زده  ع��ل��م  او  اخ��ل�اق  ښ���ه 
ع��ل��م ه���رچ���ا ل���ه پ���ه ك����ار دى
دي م���س���ؤول  دواړه  ن���ر  ښ��ځ��ه 

دل��ب��ن��ده خ������وږه  ق�����ام  د  اى 
ق���ام���ه وط������ن  د  أرزو  اى 
ب��ل��ب��ل��ه ب�����ڼ  د  پ����ښ����ت����ون  د 
ك��ه ت��ه م���ور او ك��ه ت��ه پ�ل�ار يې
ه����ل����ه ه����ل����ه ت����ل����وس����ه ك����ړه 
ن����رو ك����ار دى د  ت���ش  ن���ه چ���ې 
... دي  مقبول  عمل  ښ��ه  پ��ه  خ��و 

دى گ���ل  واړه  ل��گ��ي  ن��ظ��ر  س��ت��رگ��و  د  چ���ې 
گل.... يسار  يمين  گل  وروسته  د  گل  وړان��دې 

3_  غزل: هغه ډول نظم دى چې د لومړي بيت دواړه مسرې يې سره  هم قافيه وي. د 
بيتونو شمېر يې تر 16 او كله نا كله تر 20پورې رسيږي. ټولې دويمې مسرې يې د لومړي بيت 
قافيه تعقيبوي. جوړښت يې د قصيدې په څېر دى. له يوې مطلع نه پيروي كوي او وروستي بيت 

ته يې  مقطع وايي. په مقطع كې معمولًا د شاعر نوم يا تخلص راځي. دا هم دغزل يوه بېلگه:
پ��رې��ږدي وط���ن  ت��ه  م��خ  و  وگ����وري  دې  چ��ې 
پرېږدي ت��ن  وال���وزي  روح  چ��ې  دى  څ��ه  وط��ن 
خ���ب���ردار شي ح��س��ن��ه  ل���ه  دې  ك���ه  ب��ل��ب�الن 
س��ت��ا د م���خ پ���ه ن���ن���داره ب���ه چ��م��ن پ��رې��ږدي
وت����ه ج��ارب��اس��ه ب��ت��خ��ان��ې  و  څ���ه خ���وم���خ 
پ���رې���ږدي ب��ره��م��ن  پ��رس��ت��ش  ب��ت��و  د  چ���ې 
ښ��ه چ��ې زړه م��ې م��س��اف��ر ش��و س��ت��ا پ��ه ل��وري
ع��ق��ي��ق لا ش���ي ق��ي��م��ت��ي چ���ې ي��م��ن پ��رې��ږدي
حسينه دى  څ���ه  ژون�����د  م����ړو  د  ج��ف��ا  د 
ك���ه د ج����ور خ����وى زم����ا گ��ل��ب��دن پ���رې���ږدي

او  دويمه  لومړۍ،  لري.  مسرۍ  څلور  چې  دى  نظم  هغه  )څلوريزه(:  رباعي   _4
څلورمه مسره يې سره هم قافيه او دريمه يې اختياري وي. بېلگه يې لاندې وگورئ: 

خ����زان چ���ې راش����ي وط����ن ت����الا ك��ړي
ك���ړي واوي����ل���ا  پ����ه  ب��ل��ب��ل��ې  ب����ڼ  د 
ه��ج��ران دى س��ب��ا  ك��ه وص����ال دى  ن��ن 
ک��ړي ج�ل�ا  ځ��ل��ه  واړه  ب���ه  ن��ي��ازم��ن��د 

5_  قطعه: هغه نظم دى، چې مطلع او مقطع نه لري. شمېر يې له دوو بيتونو څخه 
نيولې تر زياتو بيتونو پورې وي.  لاندې يوه بېلگه يې وگورئ:

ان���دې���ښ���ن���ه ك����ه پ����ه غ�����ره ك��ښ��ي��ږدې
غ�����ر ب�����ه ه�����م ل����ك����ه وې����ښ����ت����ه ك��ا
ن�����ه دى خ��������وار س������ړى م��ل�ام����ت 
ك����ه پ����ه غ����م ك����ې ځ�����ان اوب�������ه ك��ا

 د متن لنډيز:
پښتو ادبيات خورا بډايه لمن لري.  رنگارنگې بېلگې لري. ولسي ادبيات يې خپل 
ښكلې رنگونه لري او ليكلې ادبيات يې خپل. ليكلي ادبيات يې ډېرې زياتې بڼې 
رباعي  غزل،  )بوللې(،  قصېدې  مثنوي،  د  توگه  په  بېلگې  د  دلته  ترې  موږ  لري،. 
)څلوريزه( او قطعې نومونه واخيستل. داسې نور ډېر ډولونه شته چې د عربي عروضو 

په پيروۍ ويل شوي دي، كېداى شي په راوروسته ټولگيو كې ولوستل شي.  

فعاليتونه

1_ زده كوونكي دې په درېو ډلوووېشل شي:
 u   لومړۍ ډله دې  نثر راوپيژني او بېلگې دې ووايي.

 u   دوېمه ډله دې د نظم معناڅرگنده كړي.
 u   درېمه ډله دې د نظم ډولونه بيان كړي.

2_ زده كوونكي دې په پورته متن كې د )ى( ډولونه په نښه او اړونده كلمې دې په خپل 
خپل كتار كې يو تر بل لاندې وليكي او نورو زده كوونكو ته دې بيان كړي. 

3_ زده كوونكي دې وگوري چې په پورته متن كې كوم صفتونه پيدا كولى شي. هغه 
دې په گوته كړي او ودې ليكي. 

4_لاندې متن ولولئ. د نومونو ډولونه، بېلابېلې )ى( گانې او صفتونه پكې په گوته كړئ. 
هر يو يې بيلابېل وليكئ او د زده كوونكو په وړاندې يې ولولئ:

هغه  مدير  ښوونځي  د  شوه.  زياته  ناروغي  يې  هلته  لاړ.  ته  ښوونځي  و.  ناروغ  احمد 
روغتون ته واستاوه. په روغتون كې يو ډاكټر له احمد څخه پوښتنه وكړه: ))احمده، په كوم 

ښوونځي كې يې؟((  احمد ځواب وركړ: ))د سيد جمال الدين افغان په منځني ښوونځي 
كې.(( بيا يې ترې وپوښتل: ))پرون دې څه كا ركړى و؟(( احمد ځواب وركړ: ))پرون د 
جمعې  ورځ وه. ډوډۍ مې وخوړه او د لمبا لپاره يو ډنډ ته لاړم، هلته نور هلكان هم وو. 
اوبه خړې وې. له لمبا وروسته لمر ته څملاستم. كله چې كور ته لاړم ټوله شپه مې ځان 
خوږېده.(( ډاكټر ورته وويل: ))ته هوښيار هلك يې. په ولاړو او ناپاكو اوبو كې لمبل زيان 
لري. له لمبا څخه وروسته تود لمر ته څملاستل ښه نه دي. په مړه گېډه لمبا ښه نه ده. لږ 
ترلږه د ډوډۍ او لمبا تر منځ بايد يو نيم، دوه ساعته وخت وي. بايد خپلې روغتيا ته پام 
وكړې. هرشى بايد ونه خورې. خواړه دې هرو مرو بايد پاك وي. ځان دې هم بايد پاك 
وي... اوس ځه، درمل مې دركړل، په خپل وخت يې وخوره، ډېر ژر به ښه شې. پام كوه، 

چې د مېوې خوراك دې هېر نه شي.((
احمد له ډاكټر څخه مننه وكړه او د هغه لارښوونې يې په غوږ كې ونيولې. كور ته د تگ پر مهال 
يې په بازار كې سرې، سرې مڼې وليدې. ډېرې يې خوښې شوې. مڼې يې واخيستې او كور ته لاړ.

 

   
كورنۍ دنده

      زده  كوونكي دې هڅه وكړي چې د خپلو كورنيو د غړو په مرسته له پورته نظمونو څخه 
د يو نظم نمونه پيدا كړي، ويې ليكي او سبا ته يې د نورو ټولگيوالو په مخكې ولولي.

همدا شان  زده كوونكي دې هڅه وكړي د پورته نظمونو په پيروۍ له ځانه كوم نظم جوړ 
كړي او د زده كوونكو په وړاندې دې ولولي. 

داسې كوم شى نشته، چې د زده كړې له لارې ترلاسه نه شي، هيڅ 
شى زده كړې ته نه رسيږي. زده كړه بد اخلاق پر ښو اخلاقو بدلوي. 
انسان د  يې راوړي. زده كړه  په ځاى  او د هغى  ناوړه اصول سموي 

پرښتو تر كچې لوړوي.
مارك تواين 

بريا:   كاميابي، لاسته راوړنه
برياوې:  د بريا جمع حالت

بنډار: د همزولو انډيوالانو مجلس 
بېلگه:   مثال، نمونه

بېوزلى:  غريب، له مال او شتو بې برخې
   ))پ((

پاتې شونى:  باسي، كوم شى چې پاتې شي، باسي خواړه
پالل:  روزل، عبادت كول
پايښت:  پايېدونكى، بقا

پاڅون:  قيام، د يوعمل پر وړاندې درېدل
پرتله:   مقايسه، يو شى له بل شي سره پرتله كول

پرتليز:  مقايسوي
پرځي:  لوېدل، سقوط كول، له منځه تلل

پرې:  قطع، غوڅ شوى
پرېشاني:  خپگان، اندېښنه

پنځ:  وده، تکثر
پنډ:  بار

په ځان اعتماد:  په ځان باور او ويسا
 پولې:  سرحدونه

پوهاند:  د پوهنتون د استادۍ تر ټولو لوړه او 
وروستۍ علمې رتبه

پوهندوى:  د پوهنتون د استادۍ د پيل څلورمه 
علمي رتبه، خپلواك استاد

پوهنمل:  د پوهنتون د استادۍ د پيل درېمه علمي 
رتبه، اسيستانت

پوهنوال:  د پوهنتون د استادۍ د پيل پنځمه علمي 
رتبه، خپلواك استاد  

پوهنيار:  د پوهنتون د استادۍ د پيل دويمه علمي رتبه،اسيستانت
پوهيالى:  د پوهنتون د استادۍ لومړۍ علمي رتبه، اسيستانت

پياوړتيا:  قوت، ځواك
پيرزوينه:  لورېنه، پيرزو كول

پيروي:  متابعت، د چا په لاره تلل
پېر:   پړاو

پېښ:  واقع
  ))ت((

تاړاك:  چور وچپاول
تدبير:  د كارونو يا ستونزو د سم سر ته رسولو لپاره د 

))الف((
أبده:  لرغونى، تاريخي اثر، ودانۍ، څلي  

اتفاق:  يووالى، اتحاد 
اثار:  نښې، ليكنې، تآليفات

اخروي:  د هغې نړۍ، د اخرت
اراده:  د انسان داخلي او ذهني ځواك چې يو       

كار ته انسان هڅوي، په عواطفو لاسبرى  
ارزښت:  اهميت، مهموالى، ارزش

ازمايل:  ازمېښت، امتحان، د يو شي يا يو كارمعلومول
استوا:  د ځمكې ملاوستنى، د استوا كرښه )هغه  

فرضي كرښه چې له دوو قطبونو څخه په مساوي 
اندازه له ځمكې څخه راچاپېره شوې او ځمكه يې په 
دوو برخو وېشلې ده. يوې ته يې  شمالي او بلې ته يې 

جنوبي نيمه كره وايي.(
استوگنځى:د اوسېدو ځاى، كور، تاټوبى

افاده:   ښودل، ويل، څرگندول
افاقي:  د يو شي په باره كې اضافي معلومات

ام البلاد:  د ښارونو مور
امتياز:  د نورو په پرتله غوره والى

انتباه:  ويښتيا، له غفلت نه راوتل، خبرېدل
انتقال:  لېږدول

اندېښنه:  تشويش
اند: فکر

اورښت:  د باران، ږلۍ يا واورې اورېدل
اټكل:  تخمين، قياس

اړخ:  خوا، لورى
اړين:  ضروري

اله:  يو شى، يوه وسيله
   ))ب(( 
باصره:  د لېدلو حس، سترگې

باڼده:   كلى، څو كورونه چې يو ځاى پراته وي
بخت:  طالع، هغه شى چې له وړاندوينې پرته د 

انسان په ژوند كې رامنځته كيږي 
بركت:  پرېماني، نېكمرغي، مبارك

برهمن:  د برهمايي )بودايي( د ين لارښود

ويېپانگه

حل په لارې فكر كول
ترجيح:  په يو شي باندې د بل شي غوره گڼل

ترې:  له هغه )هغې( څخه
تس ونس:  بيخي له منځه وړل، پوپنا 

 تصوف:  په مسلمانانو كې د معرفت، الله
پېژندلو او روزنې لاره چې زياتره په كې له نړۍ سره 

اړيكې شليږي 
تعليق:  ځنډول، د سرته رسونې د وخت له ټاكلو 

پرته د يو كار ځنډول 
تلوسه:  ژر ژر، هيله، أرزو 

تنفسي سيستم:  د هغه غړو مجموعه چې د 
ساكښلو )تنفس( سيستم جوړوي.

تنگسه:  د ژوند د مالي شونتياوو نه لرل، سختي
توپاني:  له باد او باران ډكه هوا 

توحيد:  د الله يو گڼل، د الله په يووالي 
خوله خوځول )اقرار(

تور:  تور رنگ، تهمت )تور پورې كول(
توكى:  ماده، شى

تړاو:  اړيكې )تړښت(
تېز:  چابك، بيړه، چټک

   ))ټ((
ټټۍ:   كناراب،  د سارا ناستي ځای.

   ))ج((
جمال:   ښايست، ښكلا

		 جوت:  څرگند، ښكاره
جور:  ظلم، زياتى

   ))ځ((
ځانگړتيا:  يو شى چې له بل شي څخه بېلوي

ځلانده:  روښان
   ))چ((

چپاو:  يرغل، حمله
چم:  شاوخوا كلى، گاونډ

چوغندر:  لبلبو )د ملۍ او گازرې په څېر په 
ځمكې كې كرل كيږي او لوييږي او د بورې د 

جوړولو لپاره ترې گټه اخلي.(
چوڼۍ:  پوځي ځاى )د عسكرو د اوسېدو ځاى(

   ))څ((
څارنه:  تر سترگو لاندې ساتل )مراقبت(

څاروي:  څلوربولي، حيوانات
څړځاى:  د څارويو د پوولو شين او له وښو ډك      

ځاى،  وښياڼه
   ))ح((

حساس:  ژر پوهېدونکى، هغه څوك چې 
د چا له معمولې خبرو يا چلن څخه خپه كيږي، 

ارزښت لرونكى، د پام وړ، د چټكو او ډېر ژر 
موندلوځواك

حيثيت:  ټولنيز ارزښت او اعتبار چې د يو چا د 
سرلوړۍ او نيكنامۍ لامل كيږي.

 ))خ((
خار و خس:  اغزې او خځلې، هغه شى چې 

د يو كار د سرته رسولو مخه نيسي، اغزى، مزاحم 
خبريال:  د خبرونو ټولوونكى او ليكونكى

ختن:  په چين كې يوه سيمه ده
خلقت:  زوكړه

خځلې:  ناپاكي، د كور پاتې شوني، جارو شوي شيان
خړوب:  په اوبو اوبولی، موړ، سېراب، 

   ))د((
د وينې فشار:  هغه فشار چې زړه ته د ورتلونكو 

رگونو پر دېوالونو وارديږي. 
د وينې كلسترول:  هغه غوړه ماده چې په عصبي 
جوړښت كې موجوده ده او په وينه كې يې ډېروالى د 

شريانونو د تنگېدو او قلبي ناراحتۍ لامل كيږي. په 
وينه کې د غوړو زياتوالى.

دام:  د الوتونكو د نيولو وسيله، چل، فريب
دبدبه:  لويوالى، عظمت

دردمن:  زړه سواند، دردېدونكى
دستور:  لارښوونه، دود

دلبند:  په زړه پورې
دولتي مؤسسې:  وزارتخانې او رياستونه، په يوه 

دولت پورې اړوندې ادارې
دڼيا:  شين بوټى دى، خام خوړل   كيږي)گشنيز( 

ستون:  راگرځېدلى
ستونزې:  مشكلات

سرطان:  د جنيتيكي مادي له امله د بدن د سلولونو 
له واكه د وتلې ودې له امله پېښه شوې ناروغي چې 
د بدن د سلولونو طبيعي غذا او اكسيجن خوري او 

د تومور په نوم يوه غده رامنځته كوي. د لمريز كال د 
څلورمې مياشتې نوم دى.

سرښندنه:  له سره تېرېدل، فداكاري، سرتيري
سفير:  په بهرني هېواد كې د يو هېواد رسمي استازى

سلامتيا:  روغوالى
سلوك:  چال چلن، رويه

سمبال:  په هر شي پوره
سمسور:  أباد، ودان، خړوبه، ښېرازه

سمون:  مطابقت
سورو _ سواره )د سور مغيره حالت(:   

سويل:   جنوب
سويلي:  جنوبي

سيال:  ساری، ورته سړى، رقيب، مانند
   ))ش((

شامه:  د بويولو حس، پوزه
شبنم:  پرخه، هغه اوبه چې د شپې له خوا په بوټو او 

گلانو باندې اوري 
شټنكې:  لا س او پښې وهل

شخصيت:  د نسبتا مداومو او ثابتو ځانگړيتاوو يوه 
واحده او منسجمه ټولگه چې يو شخص له بل څخه 

بېلوي، د يو شخص غوره صفتونه چې د نورو په 
وړاندې د يو چا د اعتبار او درناوى لامل كيږي.  

شغلې:  رڼا، د لمر وړانگې، د اور لمبې
شفقت:  مهرباني، زړه سوى

شل وشوټ:  بې لاس او بې پښو
شوكت:  دبدبه
شونتيا:  امكان

شگفته:  غوړېدلى
   ))ښ((

ښاد:  خوښ، خوشحال
ښيراز:  سمسور

   ))ذ((
ذايقه:  خوند

   ))ر((
راغ:  د غرو لمنې

راغبرگېدنه:  بېرته راتگ
رب:  د ټولو ژونديو موجوداتو پالونكى

رزمي:  جنگي، پوځي، حماسي
رسنۍ:  مطبوعات )ورځپاڼه، اخبار، راديو، 

تلويزيون، اطلاعات(
رغنده:  سم، جوړ

روان، رواني:  په هوښ، حافظې او عاطفې  پورې 
د اړوندې قوې مجموعه چې د يو چا د استعداد او د 

چال چلن څرنگوالى ټاكي.  
روحاني:  په روح پورې اړوند، مذهبي شخصيت، 

ديني پوه
روغمن:  روغ، جوړ

روږدى:  اموخته
رډې )سترگې(:  برگې، په قهر

رڼه:  پاك او شفاف
   ))ز((

زرده:  ژېړه )بڼه(
زلال:  صاف او شفاف، رڼې او خوږې )اوبه(

زوكړه:  پيدايښت، زېږېدنه
زوږ:  شور، غالمغال

زيړى:  يو ډول ناروغي ده، چې د ځيگر د نيمگړتيا له 
امله په وينه كې د )بيلي روبين( په نوم ماده زياتيږي او د 

انسان د څېرې او د سترگو د سپين د زيړېدو لامل كيږي. 
زېرمه:  سپما، پاسره، ساتل شوى

   ))ژ((
ژوبل:  ټپي، زخمي

   ))س((
ساتنه:  حفاظت

سارا:  دښته
ستار:  پوښوونكى، د گناه پوښوونكى

ستايل:  ستاينه كول
ستاينوم:  صفت

كتنې:  په يو شي څه ويل يا زياتول
كروړ:  سخت

كمال:  د يو شي وروستى حد، په ښو صفتونو كې 
ترټولو مخكيوالى، بې عيبه،  بشپړ، پوهه 

كنډواله:  ويجاړ شوى، خراب شوى کور
كوديين:  له اپينو څخه تر لاسه شوې سپينه يا بې 

رنگه كيمياوي ماده چې د خوږ )درد(، نشې يا ټوخي 
		 لپاره كاريږي.

كوكايين:  د يو بوټي )كوكا( له پاڼې څخه تر لاسه 
شوې شفافه ماده ده چې په طب كې د بې حسۍ او 

نشې په توگه كاريږي.
كوه طور:  د يوغره نوم دى

  ))ګ((
گالل:  زغمل

گاونډ:  د كوراو كلي شاوخوا
گلبدن:  ښايسته

گنى:  يو ډول بوټى دى، په تودو سيمو كې شين 
كيږي، اوبه يې خوږې وي او عموما د گوړې او بورې 

جوړولو او خوراك لپاره كاريږي.
گنگستيا:  د ماغي نا أرامي، د يوې لنډې مودې 

لپاره په څه شي نه پوهېدل
گونه:  څېره، بڼه

گوښه توب:  يوازېوالى
گوگل:  سينه

گټور:  ارزښتمن، مفيد
گړدود:  لهجه

   ))ل((
لابراتوار:  )ازمېښتون( چېرته چې د انسان يا حيوان 

طبي معاينات كيږي.  
لالهانده:  سرگردان
لامل:  علت، سبب
لرغونى:	  پخوانى

لوستى:  چا چې زده كړه كړې وي
لړ:  جريان، سلسله

لېوالتيا:  علاقه مندي
   ))م((

مادي:  له مادې څخه جوړ شوى، په پيسو او شتمنۍ پورې اړوند

   ))ص((
صدقه:  خيرات

  ))ط((
طرز:  ډول

  ))ظ((
ظرافت:  نازكي، د يو شي او يا يو چا په سلوك، 

غړو او يا څېرې كې ښكلا او تناسب 
   ))ع((
عاطفه:  زړه سوى، مهرباني

عرفان:  پوهه، پېژندنه
عظمت:  لويي، دبدبه

عقيق:  يو قيمتي غمى دى. رنگ يې سور وزمه او 
ځيگري وي او په گاڼو كې ترې  گټه اخلي. بېرنگه 

ډول يې ډېر قيمتي دى.
   ))غ((

غندنه:  د يو شي بد ويل
غندونكى:  بد ويونكى

غورځنگ:  حركت
غښتلتوب:  پياوړتيا، قوت
  ))ف((

فيوضات:  بركتونه
   ))ق((

قاچاق:  د يو شي ناقانونه وړل راوړل
قدر:   برخليک، تقدير، سرنوشت، قضا: د خلقت 

او پيدا كېدو لپاره د الله لومړنۍ اراده او قدر )د 
ق او دال په زور(: د الله د لومړنۍ ارادې له مخې  

خلقت ته قدر وايي.
قشله:  پوځي چوڼۍ

قيل وقال:  خبرې اترې
   ))ک((

كاربوهايدريت:  د بورې، نشايستې، سلولوز او  
داسې نورو تركيبونو ډله ده. له كاربن، اكسيجن څخه 

جوړه شوې او د ژوو مهمه غذايي سرچينه ده. 
كالدانه:  يو ډول دانه ده چې د ماشي د چېچلو له 

امله د انسان پر مخ يا ځان راخيژي
كاينات:  لمر، سپوږمۍ، ځمكه، أسمان، ...

په دولت پورې اړه ونه لري.
نازول:  ناز وركول، لاس راکښل

ناوړه:  خراب، نامناسب
ناڅاپي:  ناببره

نتلو – نتلى:  خوار، ځپلى
نرى رنځ:  يو ډول ناروغي ده، چې له ميكروب 

څخه پيدا كيږي او په سږي حمله كوي، سل
نسخ:  په اسلامي هېوادونو كې د ليك يو مشهور ډول 

چې زياتره د قرانكريم په ليكلو كې ترې گټه اخيستل 
كيږي. د پښتو ليكلو لپاره هم دا ليك كارول كيږي
نظام:  د قوانينو، قاعدو، دودونو يا نورومجموعه 

چې د يوشي ټينگښت او انتظام پرې ايښى وي. لكه د 
طبيعت نظام

نغښتى:  تاو راتاو، پېچلی
ننداره:  سيل، تماشه

ننگ:  غيرت، پت، عزت
نهيلي:  نا اميدي

نوښتگر:  مبتکر، د لومړي ځل لپاره د يو شي يا 
يوې مفكورې رامنځته كوونكى
   ))هـ((

هرومرو:  حتما، خامخا
هسك:  پورته، أسمان

هلې ځلې:  كوښښ، زيار
هم مثل:  ورته، غوندې، په شان

هوسا:  أرام، كرار، سوكاله
هوسېدل:  د يو شي هوس كول، تپاك، تپيدل

هوډ:  پرېكړه، تصميم، اراده
هيرويين:  سپين رنگه، بې بويه، ترخه او ډېره 

زهري  او روږدي كېدونكې ماده، چې له مورفينو 
څخه لاس ته راځي. 

  ))و((
وتلى:  نوميالى، مشهور

وسايط:  واسطې، د يو كار د سرته رسولو لپاره 
پكاريږي. زياترو موټرو ته نقليه وسايط وايي.

 ))ي((
يسار:  چپ لورى
يمين:  ښى لورى

ماين:  يوه چاودېدونكي اله، چې په جگړې كې د دښمن د 
ماتولو لپاره پر ځمكې ايښودل كيږي يا په ځمكې كې ښخيږي.  

مترادفه:  يو شان، هم معنا
متفكر:  فكر كوونكى

مجاهد:  جهاد كوونكى
مجروح:  ټپي

محسوس:  حس كېدونكى
محفوظ:  ساتلى، خوندي

مخينه:  سابقه
مرگ ژوبله:  د سر او مال زيان	

مشال:  ډېوه
مصور:  تصوير لرونكى

مطلع:  د شعر يا غزل لومړى بيت مصرع، د يو شعر دوه مسرې
معتاد:  روږدى

معنوي:  پټ، تر پردې لاندې 
معياري:  په اندازه، ستندرد
مقبول:  منلى، قبول شوى

ملاريا:  يو ډول ناروغي ده، چې د ملاريا د ماشي د 
چېچلو له لارې رامنځته كيږي. ډېره سخته تبه او د 

ځان خوږ ورسره ملگرى وي.
منرال:  معدني توكي، په اوبو او د خوړو په ځينو 

منابعو كې پيدا كېږي.
منلى:  قبول، ښايسته

منگول:  پنجه 
مهالنۍ: په وخت پورې مربوط، موقوته)خپرونه(

مهتمم:  يو شي ته سر او سامان وركوونكى، غمخور
مورفين:	  له اپينو څخه د نشې ډېر مهم لاس ته 

راغلى توكى چې په طبابت كې له هغې څخه د خوب 
راوستلو لپاره د يو مسكن په توگه كار اخيستل كيږي.  

مورگې:  غاړې، څنډې
ميراث:  پاتمړي، پاتې شوي شته

ميلاد:  زېږېدل، د حضرت عيسى د زېږېدو ورځ
مړښت:  په يو شي مړېدل

مېشت:  استوگن
   ))ن((

ناچاودي:  ناچاودلې 
نادولتي موسسې NGOs:  هغه موسسې چې 

١_ ادبپوهنه، سيد محى الدين هاشمي
٢_ اوسني ليكوال )لومړى ټوك( عبدالرؤف بېنوا

٣_ برګزيده سخنان بزرګان، مرضيه يعقوبي
٤_ پټه خزانه، محمد هوتك

٥_ پښتو پښويه، پوهاند دوكتور مجاور احمد زيار
٦_ پښتو ګرامر، پوهاند صديق الله رښتين

٧_ خواږه نعتونه، مولانا عباس قادريه
٨_ د افغانستان تاريخي ودانۍ، نانسي دوپرې

٩_ د افغانستان د ولايتونو جغرافيه، پوهاند غلام جيلاني عارض
١٠_ د افغانستان مشاهير، سيد محى الدين هاشمي

١١_ د الفت مرغلرې، )شعري كليات( د شهرت ننګيال په زيار
١٢_ د بېنوا شعري كليات

١٣_ د پښتو ژبې لنډ ګرامر، سيد محى الدين هاشمي
١٤_ د شمس الدين كاكړ دېوان

١٥_ د عبدالقادر خان خټك ګلدسته، درېم چاپ، د سيد محى الدين هاشمي په زيار
١٦_ فرهنګ ادبيات جهان، زهراى خانلري

١٧_ فرهنګ فشرده سخن، دوكتور حسن انوري )دوه ټوكه(

اخځليکونه

